
  大家好，我叫阿傑，係一個好平凡好平凡既大學生。平時做既野嚟嚟去去都不過係上堂，返工咁，永遠都係得自己一支弓。不過冇法子啦，鬼叫自己一日到黑都成身恤衫，又戴曬粗框眼鏡咁一副毒撚相，比我係女仔都唔會想走過嚟。不過咁都未算係最慘，最慘係我僅餘既朋友入面個個都出曬Pool，每次企係佢地身邊都覺得自己毒多幾錢重。
 
  話說早排同佢地一齊去飲野，當人人都飲到High High 地既時候我居然比佢地問起我毒左咁耐究竟出左Pool未，點知當時飲野飲到自己好似痴左線咁大大聲話有，仲要作到佢係靚到爆，身材又正，佢地班友既女朋友冇一個比得上我女朋友既十分之一。可能就係最尾嗰下吹大左，結果佢地就話不如二月十四情人節既時候人人都帶自己女朋友出嚟一齊玩，順便同我個「女朋友」見一見面。而我就好爽快咁答應左……
 
  其實最後個個都飲到醉曬，而我第二日醒翻都唔記得左呢件事。直至二月十三號嗰晚我收到個咁既電話……
 
  「喂阿傑，家豪呀，記唔記得嗰日我地一齊飲野，話左個個聽晚一齊帶自己個女朋友出嚟，你記得既下話？係咁八點係銅鑼灣SUGO門口等啦，記住嚟呀！」
 
  喺我連回應既機會都冇既時候就Cut左我綫，咁即係局住我要去啦。到時人人都有伴，得我一個係單身，實比佢地笑到面都黄，唉，呢鋪真係大檸樂。
 
  聽完個電話之後我個腦真係一片空白，唔知做咩至好，一直係屋企入面走嚟走去，幾乎行曬全屋所有角落，但係自己依然係好緊張。結果一直行到個天都光埋，最後攰得滯走左去訓覺，訓嗰時仲希望一起身會咩事都冇，一切都只係自己諗多左。
 
  我訓醒起身拎一拎部電話睇，食屎了原來已經六點鐘，呢次真係死得人，就算我宜家打比我既女仔Friend 叫佢地扮住我女朋友先都冇時間。唔通呢次真係要企定定係佢地面前比佢地當傻仔咁笑？
 
  原來當一個人驚得滯既時候真係可以做出一連串莫名奇妙既事情，而我最後選擇左……躲藏係衣櫃入面。其實到底係咩原因我都唔知，可能諗住閂左門就可以將自己遠離現實世界，唔會有人揾到自己。之不過係我屈曲左個身坐係個衣櫃入面之後，忽然感覺到背脊好似比兩個軟軟地既波頂住個，有種講唔出口既奇怪感覺。係我印象入面衣櫃到應該係得啲衫，點解無啦啦會有兩個波呢？
 
  我立即轉頭望下到底係咩嚟，居然係一個女仔，而個樣同身材仲要係同我作既版本一模一樣樣，樣靚身材正，唯一既分別就係我眼前既女仔係一絲不掛，個樣睇落仲好似剛剛訓醒咁，唔知係唔係比我個背脊撞醒左呢？不過呢樣都唔係重點，好地地一個毒男既屋企又點會有個咁正既女仔先得架？都係快快手叫佢起身問佢發生咩事之後打發佢走，萬一屋企人返嚟誤會我帶個女仔返嚟仲要玩到入衣櫃，到時真係水洗都唔清。
 
  係呢個咁緊張既時刻，我屋企個門鐘響左……

  「叮咚、叮咚、叮咚……」
 
  唔通真係今日真係黑成咁？萬一屋企人問點解有個女仔既唔通我真係答佢地係衣櫃認識架咩，講都冇人信啦。不過由得個門鐘係咁響都唔係辦法，到時屋企人入到嚟見到我實會問我點解喺屋企到都唔開門，之後又會煩我一大輪。唉，呢次真係開門又死，唔開門都死。
 
  無奈我最後都係揀左去開門，反正遲早都要解釋點解會有個女仔係到，早啲開門會冇咁麻煩。不過我平時開門都中意望下個防盜鏡先，就算有時明知係屋企人返嚟我都會咁做。唔知宜家係爸爸定媽媽返嚟呢，等我睇下先吓。咦，係個速遞員嚟喎，但點解個速遞公司好似咁少見既？
 
  「你好呀，請問羨婷係唔係到呀？佢訂既貨嚟左啦。」
 
  「羨婷？我地屋企冇個咁既人喎。」
 
  「冇…？冇可能架，佢明明同我講到左架喎，唔通……」
 
  「唔通？」
 
  之後呢個速遞員深深咁吸左一口氣，示意我要合埋耳仔，正當我剛剛將手放到係耳仔邊既時候，佢變到好似電視入面嗰啲收樓佬咁大叫：
 
  「羨婷！你仲想訓到幾時呀，你個主人都起左身啦！」
 
  主人？咩事呀？乜屋企嚟左一個新既女嫞咩？點解屋企人一啲都冇同我講架？定係爸爸臨老入花叢包左個女人係屋企到咁猖狂呀？救命呀，宜家成個腦塞滿曬形形色色既問題，有邊個可以打救我？
 
  「冇事既，主人尋晚係咁喺間屋入面行嚟行去，行到今朝八點先訓，邊有咁早起身呀？」
 
  唔係呀化，做咩有把咁萌既聲係我間房到傳出嚟既，唔通我開左唔知邉套H動唔記得熄？又唔會呀，上網下載嗰啲全部都係日版嚟，邊會有角色講廣東話呀，仲要講到咁純正添。我望向我間房個門口，頭先衣櫃入面嗰個女仔斯斯然咁行出嚟，好似仲未訓醒咁。佢睇到我企左係佢面前，當堂嚇到O左嘴，仲要碌大隻眼傻左咁望住我；而我望見一個光脫脫既女仔由自己間房行出嚟之餘仲要企正係我面前，我都一樣碌大隻眼傻左咁望住佢。我地倆個真係紅都面曬仲要一句聲都冇出，個氣氛真係尷尬都爆囉。
 
  「兩位青澀既少男少女，你地玩夠未鬥望未呢？羨婷你好同我快啲過嚟拎走你個包裹呀！」
 
  睇嚟連個速遞員都頂唔順我地咁尷尬既氣氛發左火……咪住先，睇見啲咁既場面你唔覺得驚訝架咩？話曬呢間屋入面得一個男仔同一個乜都冇著既女仔喎！
 
  「對唔住……」
 
  之後呢個應該係叫羨婷既人講左對唔住之後就走左去速遞員身邊拎左個包裹之後閂埋門。呢鋪真唔得掂啦，宜家孤男寡女共處一室，仲要唔知點解女方一開波就唔見左件衫，死啦死啦。到底呢個女仔邊到嚟架，點解我一啲印象都冇既？唔通我尋晚去左飲野飲大左結果斷曬片，連自己帶左個女仔返屋企都唔知？但我尋晚唔係只係喺屋入面不停咁行咩，邊有可能帶到女仔返嚟呀？唉唔理啦，都係直接問佢啦。
 
  「係呢，其實你係邊位呀？」
 
  「哎呀，我居然唔記得同主人你自我介紹添，我就係隸屬天使隊分部香港第二小隊既見習天使 -羨婷。」
 
  「吓，你就係天…天…天使……？！」

   「係呀主人，我就係嚟幫你既天使啦。」
 
  「咪…咪住先，天使唔係嗰啲負責接死人既靈魂走架咩？我唔係死…死左下話？」
 
  「你有所不知啦主人，其實天使有分好多職業架，而剛才主人講嗰啲就係護送天使，專門負責護送靈魂。」
 
  「咁你係……」
 
  「我呢就係見習天使，就係天使裡面最下級既，當我地觀察到凡間既人有困難既時候我地就會幫忙，而每當我地解決困難之後就可以得到一定既天使點數，儲夠某個數之後就可以轉職成為唔同既天使。當然我地都可以成為高級啲既助人天使繼續去幫人解決問題啦，但係咁就要視乎主人你既人生點數夠唔夠高啦。」
 
  「人生點數？又咩嚟架？」
 
  「其實每個人係一出世嗰時喺天堂到都會有個戶口，每當人類做左好事之後就會增加戶口到既人生點數，做壞事就會到扣，如此類推。而嗰啲點數就係用嚟決定你可以有咩等級既天使會嚟幫忙。」
 
  係呢個moment 我真係想喊出嚟，我啲人生點數一定少到冇朋友，平時做開毒男邊有勇氣去幫人呀，唔好話咩扶呀婆過馬路啦，如果賣旗嗰個女仔可愛少少我都唔敢買呀。
 
  雖然我頭先一口氣問左咁多問題，但係我依然有好多野好想問佢，無計啦，始終咁大個仔都係第一次見到天使，梗係會好奇啲想知多少少。不過呢……我諗我就算有再多既問題都要停一停先，事關喺個外表咁正而且仲要係光脫脫既女仔面前，我下面已經充曬血，硬曬呔啦，再望多佢一陣我怕自己真係會Hold唔住做左啲成人台先出得街既野呀！都係快快手拎啲衫比佢著住先啦。不過邊到有衫呢？唉，都係拎呀媽嗰啲出嚟頂住先啦！
 
  正當我準備行入呀媽間房嗰時羨婷佢打開左啱啱速遞拎嚟嗰個包裹，原來入面就係一set女仔衫，之後佢就係我面前一件一件咁由底褲開始著起。見到咁既情況，我梗係驚到立既轉過身唔好去望啦。等左差唔多十分鐘我諗佢都應該換好，所以我心思思咁轉過身望一望，點知我一轉過身就比呢個靚到爆既天使嚇到唔識郁：黑色既長筒襪加上一條樸實既紫色短裙，上身就係一件恤衫加一件小外套，不過最正既都係莫過於將長長既黑直髮紮成一條長馬尾，直情係賣飛佛呀！
 
  喺我嚇到呆左既時候羨婷佢突然哄個頭埋嚟，笑笑口咁望住我，之後一下Kiss左落我塊面到，我感覺到成塊面當堂又紅又熱。
 
  「嘻，主人你真係一個好人嚟呀，你知唔知呀，我有好多朋友試過喺佢地啱啱嚟到凡間一件衫都冇著嗰時比佢地既主人亂摸或者係咩咩架，不過頭先見到主人係咁正直既人我都安心啲……」
 
  我係正直？我下面真係唔方唔正直，直到你唔信添！你估我唔想亂摸或者係咩咩，只係我唔夠敢膽之嘛……
 
  「不…不過話時話，點解天使啱啱嚟到凡間係一件衫都冇著既？仲有點解一開始見到你嗰時你會係衣櫃入面架？你唔係諗住係我衣櫃到拎衫著下話？」
 
  「其實由天堂到轉移過嚟係要消耗好多天使點數，大約係每一公斤就要二百點天使點數左右啦，我地見習天使既點數一向唔多，為左減輕負擔，我地都會祼體咁進行轉移，而衫就係透過轉運天使送過嚟，咁樣會平啲呀嘛。至於衣櫃呢，我地天使轉移嗰時為左唔好比人發現所以會選擇一啲密閉既地方，但係點知主人你間屋既洗手間同廚房度門都開左，最後得番個衣櫃可以做傳送地點。」
 
  原來係咁……問左咁耐，基本上我個人終於平靜返落嚟，但只不過真係估唔到真正既天使原來同我地平時知既係有咁大出入。正當我為解決左腦入面咁多問題而鬆左一口氣既時候，我望一望個鐘，PK 了完來已經七點十五分！我居然可以成個約會都唔記得左！點算呀，點算呀？呀……有一個好方法！
 
  「羨婷！你……可唔可以幫我做一樣野呀？」

  「既然我做得你既天使，幫到主人既我一定會幫，之不過主人你想我幫你做乜呀？」
 
  「你唔係話你係天使架咩，咁你一定識用魔法既，求下你幫我取消左今次既聚會得唔得呀？我啲朋友個個都有女朋友，得我冇，如果我就咁去一定會比佢地笑死架。」
 
  「咁唔得架主人，咁樣做需要改動大量人類既記憶，單憑一個見習天使既天使點數並唔足夠，我諗只有高級既助人天使先會有能力咁做。我既天使點數只可以做到好少野，對唔住呀主人……嗚嗚……」
 
  望見一個咁可愛既天使，試問又點會怪得落呀……要怪就怪自己點解之前唔做多啲好事，咁我咪可以叫個勁啲既天使幫手囉。唉，不過算啦，宜家諗嚟都無謂，都係安慰下羨婷等佢唔好咁自責先啦。
 
  不過到底點安慰好呀？佢再咁喊落去都唔係辦法喎。
 
  情急之下，我一手攬住羨婷，另外一隻手就輕輕放左喺頭上面。
 
  其實我都唔知點解自己會咁做，之不過自己個身體好自然就咁郁，我諗可能係細個嗰陣睇啲愛情劇入面既男主角都係咁安慰個女主角掛…… 咪住！愛情劇入面既男女主角？！
 
  「羨婷，係唔係只要你做到既就會做架？」
 
  「嗯……」
 
  「咁不如你做我女朋友啦！」
 
  羨婷佢聽到之後呆左幾秒，又再次面都紅曬，但係今次紅既程度同之前完全都冇得比，紅到幾乎好似飲醉左咁。但係點解佢啲反應咁怪既？好似電視啲女主角無啦啦比人示愛之後唔知點好咁。比人示…愛…咁……
 
  「唔係呀，唔係你咁諗架！我頭先只係口快快講錯，其實我係想問你可唔可以同我做？」
 
  唔洗問呀桂，羨婷聽完之後個樣比之前仲驚訝；當然我都好驚訝，原來我既語癌已經去到咁既地步，呢鋪我既形象實嚴重插水啦。不過事到如今，唯有再講多次，希望今次講得啱啦。
 
  「羨婷！你可唔可以扮住我女朋友先呀！」
 
  好彩今次終於講到啦，但係好明顯經過先前嗰兩句咁出位既對白，呢一句既震撼程度完全係冇得比，之但係羨婷塊面同之前一樣都係好紅，唯一同之前既分別就係今次佢聽完之後表現得好開心。
 
  「嗯…好呀…」
 
  佢輕輕點左個頭之後露出一個好甜既笑容，呢下真係溶左我咁滯。人地有女朋友好叻咩？我有天使做女朋友，很想要吧。
 
  好彩終於有人扮我女朋友，咁樣我就唔洗怕比人笑啦。
 
  「不過主人，點…點解無啦啦要我扮你女朋友既？」
 
  「係咁既……」
 
  正當我諗住解釋成件事係點既時候我望一望個鐘，誒？！原來已經七點半啦，咁唯有一路行一路講啦，仲要盡快同羨婷度定一陣要用既稿，如果唔係一陣講唔夠兩句就穿崩，到時一定比佢地笑得勁過我單人匹馬上陣。
 
  話說我就住係西灣河，過去銅鑼灣都只不過係半個鐘之內既事，雖然我盡左全力去解釋比佢知成件事係點同埋度左啲背景資料，之但係我見佢只係一路聽一路點頭，一句野都冇講，都唔知佢係唔係真明定假明，不過事到如今，希望佢記到就記，記唔到就執生啦。
 
  我地係記利佐治街個地鐵出口上嚟，一向右轉就睇見我班朋友同埋佢地啲女朋友係SUGO 門口到有講有笑。老老實實，望到個咁樣既畫面我真係好想走，下意識令我行後左一步。點知羨婷見我咁樣就一下將我隻右手蹺係佢心口到，然後扯我過去，好似想話我知唔好怯，怯我就輸成世。
 
  「喂阿傑你到左啦，我仲以為係會走佬添呀。」
 
  家豪大大聲講完之後望一望羨婷，再望一望我。
 
  「喂阿傑你唔好求其揾個女仔喺到扮曬係你女朋友喎……」
 
  今次摔跤了！唔通咁快就比佢發現左？？？

  「咩…咩扮呀？你唔抵得我女朋友靚過你嗰個呀。」
 
  痴孖根，我一句聲都未出你就發現我揾人嚟扮女朋友，家豪你條死仔你到底有寫輪眼定白眼呀？得既話我真係想揾個螺旋丸一野車落你個頭到呀。
 
  「咁靚女既人點會去揾你呀，係都做左我女朋友先啦！你個樣咁薯，我係女都唔會揾你啦，呀……」
 
  聽到呢到，羨婷將我隻手蹺到愈嚟愈緊，我諗佢應該唔太中意聽到啲咁既說話。不過識左家豪咁耐又點會唔知佢係中意講笑嗰type人嚟呢。正當我諗住叫佢都講夠，係時候要停一停嗰陣，佢女朋友阿芝已經用左一招雷切揸住左佢下面，在場包括我在內既所有男仔真係見到都覺得痛。其餘啲女仔見到都忍唔住笑左出嚟，而羨婷蹺我隻手都冇再蹺得咁實。
 
  「我講…講…下笑…之嘛，點靚都…都唔夠你靚啦，我地…快啲…一齊去食自助餐啦，好唔好？」
 
  佢女朋友即刻鬆左手並且好開心咁抱住佢，個頭挨左落佢個膊頭到，sweet到不得了，而家豪就輕輕咁嘆左口氣。唉，呢啲就叫一物治一物啦……
 
  成個約會一共有四對情侶，除左我同家豪呢兩對之外，仲有呀軒仲有佢女朋友芷荺，加埋德仔同皓宜，咁當然其實得我呢對係假啦。
 
  聽講話家豪喺灣仔book 左一間好高級既餐廳，想我地有個好好既地方傾下計喎。我地由SOGO開始出發一路往灣仔方向行，中途有講有笑。
 
  咪住！高級餐廳？！我平時最多咪只係去下老麥食嗰啲廿一蚊餐，如果你話去大快樂食既我都覺得唔抵囉，宜家你仲要用我講高級餐廳？我只係個平凡大學生咋，你叫我點去呀？等我睇下個銀包先吓……兩…兩百蚊？！如果真係高級餐廳既我比小費都唔夠啦。死啦……嗰頭啱啱先諗掂方法唔洗比佢地笑，呢頭實比佢地串我連少少錢都比唔起啦。
 
  「主人……呀唔係，主人講過出到嚟要叫全名，咁……阿…阿傑，你做咩咁驚呀？係唔係有咩問題？我可以幫你架喎。」
 
  「我唔多夠錢呀，去到高級餐廳既我一定比唔起啦。如果可以轉第二間平少少既就好啦，一般百零蚊既我都OK既。唉，今次真係難搞。」
 
  「唔緊要喎，呢件事一於交比我。」
 
  「交比你？就算係你又可以做到啲咩呀？唔通你可以炸左間餐廳佢咩？咁做相比起取消今次既聚會需要改動更多人既記憶喎。」
 
  「嘻嘻……」
 
  之後羨婷佢好似口噏噏咁講左一埋野，但係太細聲我聽唔清楚，到底佢想做咩呢？喂天使呀天使，我真係好細膽架喳，你唔好淨係喺到笑啦。
 
  兩分鐘之後，家豪個電話響起，佢聽完之後成個人呆左咁望住我地全部人。
 
  「啱先嗰間餐廳既負責人打比我，話間餐廳頭先突然斷左電，所以我地今晚冇得去嗰到食野，要揾其他地方食啦……」
 
  唔係咁好彩下話，真係有得轉地方？！呢鋪真係天助我也。不過唔係喎，到底呢件事係單純既巧合定係同頭先羨婷口噏噏嗰埋野有關呢？
 
  我轉過頭望向羨婷，淨係見到佢打左個喊路，好似想訓咁，之後再次笑笑口咁望住我。
 
  「咁樣咪搞掂囉……嘻嘻。」
 
  喂……發生咩事呀……有冇人可以答下我呀？





第六章：天使你冇野呀嘛？



第六章：天使你冇野呀嘛？
 
  「呢啲意料之外既野邊個都唔想架啦，唔洗咁緊張喎。等我諗下先吓……我知旺角有間食放題好似好得架，不如一齊去睇下啦，好唔好？」
 
  Good Job 呀軒！平時最識食就係你，你提議得既餐廳一定係最抵既。今次我就唔洗怕太貴啦。如果比家豪再提議既話一定又會係啲好貴既高級野。
 
  可能因為時間都唔早，大家都有啲餓，所以聽完呢個提議之後都冇反對。之後我地一齊坐地鐵由港島過去旺角嗰邊。
 
  我地係地鐵入面有講有笑，但係羨婷唔知點解由頭先開始就一直挨左落我個膀頭到瞌下瞌下，明明頭先都係好精神架，點解無啦啦會變成咁呢？
 
  「喂，你冇事呀嘛？頭先仲見你妳精神架，點解你宜家會變得咁眼訓既？你係唔係唔舒服呀？如果你有事要同我講呀。」
 
  「家豪你睇下人地阿傑啦，只要女朋友有少少問題都可以一眼睇得出呀，我呢？人地之前同你一齊上上下堂發燒你都發現唔到囉……」
 
  「咁上堂……我……呀」
 
  估唔到我單單一句問候都可以搞到你女朋友發嬲，真係對你唔住啦家豪，千析唔好怪我呀，要怪就怪自己唔好好留意個女朋友啦……我做到既只有幫你祈禱希望你一陣唔洗比雷切揸多一野啦，因為我地見到覺都得痛呀。
 
  我地咁多人一齊睇住佢地咁樣嗌交法某程度其實都幾有趣，見佢地你一言我一語咁，我地係旁邊都忍唔住笑左嚟。不過講就係咁講，其實我心低裡面一直都係擔心緊到底羨婷發生左咩事。
 
  其實啲人成日用罐頭沙丁魚嚟比喻地鐵入面既乘客真係一啲都冇錯，我地搭左兩個站之後到左金鐘站轉車，轉左車之後成架車多人到真係人夾人。之不過就算乘客多左而且迫左，羨婷好似並冇因為咁而有任何改變，依舊係一個想訓想訓咁款。我見佢頭先轉車嗰時行步路都好似腳步浮浮咁，所以我比佢個頭挨住喺我到之餘仲要抱住佢，費時一陣佢訓著左撞到人就唔太好。
 
  喺旁邊睇既話或者覺得我地做緊既野好sweet咁，唉，但係又有邊個會諗到事實上我係照顧緊一個行路瞌下瞌下，隨時都有可能訓著既人先得架……又話係嚟幫我既天使，點知又要我照顧返轉頭。
 
  「我唔制呀家豪，我都抱抱…」
 
  阿芝你係咪痴線架，我都係迫於無奈先喺到咁做啫，你就以為我係到放閃，好心你啦，其實我仲係一支弓喳，你唔好係我面前咁做得唔得呀…… 家豪呀家豪，雖然你女朋友係幾靚但佢啲性格真係好亂嚟囉，咁既人你都可以接受到，你究竟係收左錢定係聖人mode上身，玩大愛世人呀？
 
  正當我好無奈咁比人以為我喺到放閃既時候，架地鐵無啦啦急刹，然後成架車chok 左一chok ，車上面啲人都搖左一搖，而精神唔多好既羨婷亦由本來得個頭挨落嚟，之後比架車搖到變左成個人挨落我到，呢個時候我同佢既心口互相緊貼喺一齊，嗰種壓落嚟既感覺真係舒服到講唔出嚟。
 
  喺呢個moment，我個身無啦啦震左一震，好似觸左電咁，然後個人變得好Hyper，而自己亦都唔知點解笑左出嚟。咁當然羨婷壓落嚟嗰下令我下面Hyper到充曬血變得好勁啦，但係唔知點解呢種Hyper既感覺同平時既又好似唔多同……
 
  「咦呀傑，乜頭先我訓左覺呀？唉呀仲要成個身挨左落你到，真係好對唔住呀。」
 
  「唔怕，但係你真係冇野呀嘛？雖然你宜家睇落好左好多，但係你頭先睇落真係好唔舒服。」
 
  「嗯，真係冇事架啦，嘻嘻。」
 
  好彩頭先chok 左一chok 先令到羨婷佢醒返喳，如果唔係一陣佢食野嗰時都瞌下瞌下都唔知點算好。不過話時話，到底頭先個種同平時唔同既Hyper感覺到底係乜野一回事呢……？

  下一站，旺角，Next Station，MongKok ……
 
  估唔到話咁快就已經到左旺角，我地由地鐵站到一上到嚟，喺西洋菜街到行左太約十分鐘左右，去到一間叫做「樑之家」既鋪頭坐底。
 
  本來喺旺角到做放題夜市應該係好受歡迎至係，但係點解呢間鋪頭可以一個客人都冇咁恐怖架？唔單止咁，由我地入到嚟坐底之後居然可以冇一個侍應行過嚟，大佬你比杯水我地都好呀，呢間野有冇水皮成咁呀？不過呢個時候我不停同自己講應該冇事既，既然呀軒都介紹得既咁呢間野都應該有番咁上吓掛。
 
  等我睇下有咩食先吓……咦，都係嚟嚟去去嗰啲魚生呀天婦羅之類，會唔會普通左少少呢？
 
  「呀軒你今次介紹既呢間野好似唔係好得喎，横睇掂睇都係得啲好平凡既野食，同平時出面嗰啲放題都差唔多啦，洗鬼嚟呢到食咩？」
 
  聽完我一番質疑既說話之後，呀軒佢並冇立即反駁我既講法，而係懶有型咁chok個福音戰士司令官個手勢，好認真咁望住我，驟眼睇完全係一個專業既美食家。
 
  「哼，年輕人，你睇下我手上既Menu 先講野啦。」
 
  拎嚟睇下啦，有咩咁巴閉呀…… 「明昌壽司放題，彷真度99%」？！痴線架，呢間咁既樑之家居然連明昌壽司入面既野食都拎出嚟，彷真度仲要99%？！唔怪呢到咁少人啦。我要收返頭先嗰句野，呀軒你其實唔係一個美食家，係一個勇者至真。
 
  「阿傑，比我睇下得唔得呀？」
 
  之後羨婷哄個頭埋嚟我到一齊睇，可能頭先地鐵嗰到太多人所以冇為意到，原來羨婷個身到有一股花香味，聞到之後成個人都會覺得好安穏，而個心都會變得好平靜。但係當佢望左個menu一陣之後佢個表情由佢一直以嚟笑笑口咁既樣瞬間變到好似突然得知自己有左末期癌症咁，成塊面青曬之餘個身亦都開始無啦啦喺到震。
 
  「你冇野呀嘛？你成個身震曬喎，係唔係你個位太凍呀，洗唔洗調位？」
 
  之後羨婷佢哄左過嚟我耳仔邊。
 
  「係咁架主人，其實天堂嗰到都有明昌壽司，不過開業咁耐以嚟每個天使食完都肚痛一個星期，冇人有例外。我之前都試過一次，宜家諗返起我都覺得好驚呀。」
 
  連天堂都有明昌壽司？！會唔會太痴線呀？不過真係估唔到呢啲咁既野真係去到邊都一樣有咁大殺傷力。
 
  最後我地都係是但叫左啲魚生同天婦羅咁，好明顯呀軒一心想帶我地嚟食明昌壽司，不過我見羨婷震到咁我真係唔忍心叫嚟試下。
 
  「拿，我地就叫左四碟魚生，不如我地每對情侶就一碟，睇下邊對最先食曬好唔好？」
 
  呢個德仔真係中意一日到黑諗埋啲奇怪遊戲，不過咁都好，反正只係鬥快食野，我梗係冇所謂啦，食魚生可以有幾難呀？
 
  點知一上到嚟，傻的嗎你每碟都有成五十塊魚生，平時嗰啲唔係最多廿塊喳咩？呢間樑之家真係從咩角度睇都係超出左我對放題既認識。
 
  「呀，唔記得講添，呢個遊戲其實係有另外一個規則，就係要輪流餵自己另一半食，如果跌左落地下就算輸，違規既你地就知味道。冇問題既就開始啦！」
 
  唔係呀化，要互相餵對方食野？不過對一般情侶講應該係好正常掛……但係，我呢個女朋友只係扮架喎，佢到底肯唔肯架？
 
  「呀傑，擘大個口啦，呀……」
 
  唔係掛你咁踴躍既？！不過既然你都冇所謂咁我都豁出去啦。雖然講出嚟可能冇人信，明明舊魚生只不過係好平凡嗰啲貨色，但係比個咁可愛既天使餵完之後居然可以升級十倍變得超好食。老老實實，我宜家仲嫌每碟得五十件係嚴重唔夠囉。
 
  雖然我話就話我豁左出去，但係要我呢個毒男餵女仔食野始終都係有啲驚呀嘛，結果佢餵我就係正常速度，我餵佢嗰時就好似開左慢鏡咁款，而我地呢一對既速度可以話係包尾咁濟。不過其實都未必係最尾既，可能因為我餵嗰時怕怕羞羞咁，旁邊既呀芝望見之後諗返起佢同家豪初初相戀既感覺，然後又煩左家豪一大輪，所以佢地嗰邊既速度大大咁下降左，比我地追返上嚟。
 
  我地一路食一路食，最後我同家豪咁啱一齊餵緊最後一件魚生。但係呢個時候我一時心急左夾唔稳舊魚生，搞到佢由我筷子嗰到跌左落嚟。之不過我玩到呢到又點可以放棄先得呀？我諗都唔諗立即成個頭伸埋去舊魚生到，可惜我慢又半拍咬唔住。
 
  點知原來喺舊魚生跌落嚟既時候羨婷一樣伸左個頭過去，不過都係慢左半拍。但係當我地同時慢左半拍既時候，即係代表我地都同步咁伸自己個頭。
 
  最後，我地Kiss左……

  Kiss呀！係Kiss 呀！你明唔明對於一個毒男嚟講一個Kiss係幾難先做得到既事嚟呀！就算你要我好似英國舞會啲紳士咁錫落女仔隻手到，我都可能要準備三兩個月先得啦，更何況要嘴對嘴？！而且Kiss既對象仲要係一個咁正既天使……
 
  本來以為Kiss只不過係好單純咁一片嘴唇掂住另一片嘴唇，但真係估唔到原來Kiss 既感覺係咁舒服……
 
  「喂呀傑，呀傑，醒啦好嗎？淨係一個Kiss都搞到你成個人呆左，你有冇咁細膽呀。」
 
  聽到德仔咁講一講之後我個人先回一回神。我望一望眼前既羨婷，佢又望一望我，我地兩個塊面都紅曬，除左望住個地下之外我真係唔知做乜野至好。呢個時候我地兩個都冇出聲，全場都靜曬，靜到幾乎連心跳聲都可以清清楚楚咁聽到。
 
  「都唔知你地喺到做乜？Kiss呢啲野你地唔係第一次試下話？唉，頭先嗰盤唔算，我地都係轉玩第二個遊戲算。」
 
  唔係呀嘛？仲有第二個遊戲？頭先第一個遊戲已經搞到我呆左啦喎，第二個遊戲會唔會仲亂嚟架？
 
  然之後個侍應好似夾定時間咁立即放左四碟明昌壽司喺枱面到。羨婷佢見到之後幾乎嚇到尖叫，對眼碌行曬之餘仲用手遮住個嘴。
 
  「乜我地有叫到明昌壽司咩？喂侍應你係咪比錯枱呀？」
 
  「你唔好生人唔生膽先得架呀傑，你嚟左又點可以唔試下就走呀？我地又唔係未去過破地獄，洗唔洗咁驚先？」
 
  照我估德仔一定收左呢間野既錢，或者其實佢既真正身分係一個好嚴重既S，如果唔係又點會迫我地食先得架。
 
  「不過今次我地要用手餵，費時你地又乘機扮整跌之後喺到Kiss放閃光彈……至於今次輸左既話呢，就要負責比曬我地咁多個人既貼士，OK？」
 
  「咪住先，今次我地可唔以唔係輪流食而係一個人食曬？」
 
  見到羨婷嚇到咁既樣仲點叫佢食呀？都係等我一個人搞掂曬佢啦，係就係難搞啲，唉。
 
  「想威比你女朋友睇下話，是但你囉。冇問題既話就立即…開始！」
 
  好彩今次個碟到得十件壽司喳，如果好似頭咁有五十件既話真係死得人。個碟到由最基本既沙律醬壽司到紅豆軍艦一共有十款，不過其實啲人成日話紅豆軍艦係大佬大佬，佢都只不過係視覺係既大佬，正真既味蕾殺手其實係希靈魚壽司。望見眼前呢碟我都唔知仲可唔可以叫壽司既野，我真係默默咁吞左一淡口水。唉，呢鋪真係掉哪媽，頂硬上！
 
  「對唔住呀阿傑，你唔得真係要同我講喎，雖然我已經諗辦法令到佢地冇咁難入口……嗱，擘大口啦，呀……」
 
  雖然頭先食魚生嗰時我都知比個咁可愛既天使餵係可以好味啲，之不過明昌壽司既威力係魚生冇得比架喎，就算係點可愛法都唔會改變到啦，你唔洗安慰架啦。
 
  先嚟第一件就係三文魚壽司，羨婷餵我食之前好似口噏噏咁，我諗應該都係幫我祈禱掛。我一咬入口，嘩，好壽司呀！魚肉既肉質同佢表面上嗰一層薄薄既油脂互相配合，可以話將三文魚壽司嗰種細膩既感覺完完全全帶到出嚟。真係一件好好食既壽司，萬一我第日食唔返點算呀？！呢個時候我真係好想大叫一句「就這樣被你征服！」呀。估唔到一間咁平平無奇既餐廳都可以造到咁好味既壽司，真係令我大開眼界。
 
  真當我諗住讚呀軒好介紹既時候居然發現除左我同羨婷之外全部人都食到痛不欲生咁款，成塊面扭埋一舊。
 
  唔通係我頭先嗰舊咁啱整得好食？之後我食多一件玉子壽司，唔係喎，都係一樣超乎水準咁好食喎，你地到底發生咩事呀？點解啲壽司咁好食都要扮到咁痛苦呀？

  唔係喎，佢地睇落又唔似扮野喎。明明話左係鬥快食壽司架嘛，點解仲要係到扮到好痛苦咁慢慢喺到食呢……？根本冇咁既必要啦。
 
  「嘩阿傑你係唔係冇味蕾架？點…點解你可以咁快食完之後一啲事都冇不特止仲要好似食到好似好好味咁款架。」
 
  「咁……」
 
  但係我真係覺得好食喎。不過我諗宜家都唔係靜靜咁坐喺到諗發生咩事啦，如果要我比曬咁多個人既加一真係同殺左我都冇咩分別，都係快快手食埋其餘嗰幾件先。
 
  不過真係估唔到我咁好彩揀左碟一啲伏都冇既壽司，我由玉子壽司食到希靈魚壽司期間完全冇任何一刻係覺得難頂，基本上呢個遊戲對我嚟講根本就唔係一個挑戰，反而係一個享受。
 
  不過羨婷餵我既時候隻手真係震曬咁滯，對眼幾乎合埋曬咁同頭先係地鐵到差唔多，好明顯佢心底入面真係好唔中意明昌壽司。不過其實佢都唔洗咁驚啦，反正碟壽司咁好食，三兩下都比我食曬啦。
 
  過左冇幾耐，呀軒同德仔嗰兩對都陸續用好痛苦既表情食曬碟上面既壽司，淨返家豪仲有半碟淨底喺到，呆呆咁望住我地。
 
  「哎呀家豪乜你咁冇用架，人地都食曬啦，得番我地仲有半碟喺到。」
 
  「我都唔想架，咁真係好難食呀嘛。你咪一樣係食得咁慢，仲好意思嚟話我。」
 
  你個家豪平時食開好野，要佢一時間放低一向高貴既身份去食啲平民壽司又點會頂得順呢？不過講時講，真係有咁差咩？
 
  「都唔知你喺到扮曬野做乜，其實我覺得到都唔係咁難入口啫。」
 
  「你唔好以為自己最快食完就係到咁得戚喎，咁串嘴，夠膽你就食一件我呢碟既壽司。」
 
  「食咪食，我成碟都食得落，會怕你嗰到區區既一件？」
 
  「呀……」
 
  羨婷似乎諗住阻止我做呢種有啲似鬥氣既行為，只不過喺佢淨係講得切個「呀」字既時候我已經擺左舊壽司入口。不過呢，唉，原來一切都太遲啦……
 
  我一放入口，嘩，我少你老味，點解可以難食到呢個程度，同我頭先食嗰啲根本就係兩世界既壽司嚟。我真係完完全全感受到乜野叫做99%相似既威力，唔係，我諗應該已經跨越左明昌壽司既威力，唔可以再用「難食」去形容啦。
 
  「你冇事呀嘛阿傑？如果我頭先阻止到你既話就好啦……嗚嗚……」
 
  「冇…冇事，都唔關你事既，唔好喊啦。」
 
  我唔知呢啲係唔係我呢個毒男僅有既尊嚴，只不過我真係唔希望羨婷會因為我一時咁衝動所做既事覺得唔開心而係到喊，所以我就算死忍都唔希望比佢見到我覺得難食既樣。
 
  不過講就講冇事，但係真係好鬼難食，難食到一個地步真係想嘔出嚟囉……
 
  自從我地玩左呢個咁瘋癲既遊戲之後，我地全部人既心情都可以話差到極點，幾乎連講野都唔想講。我地坐左多一陣之後都準備要走，淨底嗰幾件壽司我地冇人迫自己食落去，好彩既係間餐廳冇因為我地食淨野而要我地比額外既錢。不過咁又係既，整得啲咁難食既野仲要我地比額外既錢既話咁呢間野根本就係奸商嚟。
 
  聽講本來我地有人準備左下場，但係因為頭先啲食物既衝擊力實在太強，所以冇人想繼續玩落去，個個都希望返屋企休息一下。不過咁都好既，反正我一開始都唔想嚟呢個聚會，而家快啲完對我嚟講真係仲好。之後家豪﹑呀軒同德仔佢地都好灰咁一一離開左，最後得番我同羨婷喺到。而呢個時候既羨婷好似之前一樣咁蹺住我隻手，個頭挨係我個膀頭，對眼合埋好似想訓咁。
 
  「主人，佢地都走曬，咁我地點算好呀？」
 
  「其實我既難題就已經解決左，你都唔洗再幫我架啦。今次都係全靠你，我先唔洗比佢地笑喳。我諗你今次幫我應該都賺到唔少天使點數啦，你幫左咁多真係好多謝你。其實你都可以返天堂架啦。」
 
  「但係…我仲未想…返…上去。」
 
  「唔想返，咁…不如一齊去行下海邊好唔好？我見你咁樣，吹下風個人應該會舒服啲架。」
 
  「嗯！」
 
  就係咁，呢個咁既聚會就用咁怪誕既方式完左，而我宜家就去同天使一齊去行海邊。

  真係估唔到情人節晚上既海邊喺會咁受歡迎，無論你向住邊個方向望都可以見到一對對既情侶喺到行嚟行去。我同羨婷倆個人慢慢咁行到去尖沙嘴既海邊，一個女仔蹺住一個男仔靜靜咁沿住個海邊喺到行。可能因為係兩個人一齊行既關係，今晚吹過嚟既海風一啲都唔喧鬧。
 
  就喺我地行左唔係好耐之後，眼前冇幾遠有一班拎曬酒樽，好似飲到High High地既呀叔喺到大吵大鬧，特登走到其他情侶嗰到騷擾佢地，呢班人既存在真係破壞曬呢到咁正既氣氛。
 
  見到呢班咁既煩膠我真係想行開少少費時比佢地望到，不過我見羨婷合埋對眼咁一啲反應都冇，唔通佢係想好似頭先一出銅鑼灣地鐵站咁鼓勵我唔好一有少少事就退縮？既然你咁信得過我，咁我都唔理咁多，扮睇佢地唔到咁繼續行先。
 
  「喂呢位哥哥仔，情人節咁好出嚟行海邊呀？」
 
  PK了！話就話有個天使喺我身邊鼓勵我啫，但喺比班咁既呀叔圍住我真係好驚呀。
 
  「係…呀，咁…有啲海風吹下都幾舒服既。」
 
  「幾舒服下話……但係我地見到你就一啲都唔舒服啦。」
 
  之後佢地喺我面前啪一啪手指，即係好似電視入面嗰啲衰人喺後行打人之前一定會做既指定動作咁。嘩我的媽呀，喺呢個moment我真係嚇到想瀨屎呀！佢地咁既款唔係想打我下話？我平時一啲運動都唔會做，個身體其實好潺架喳，潺到一個地步係啲乞丐都唔會嚟昆我買本《如來神掌》囉，萬一真係比佢地打落嚟我真係死得架。
 
  然後真係講都冇人信，呢班呀叔一拳既拳風好似一把劍咁將我同羨婷之間既連結劈開左，本來企定定喺到既我地亦比佢地呢下拳風嚇到失左重心而向後跌。
 
  「哼，睇到我地去死去死團既利害未？」
 
  今鋪真係坑爹囉，好日唔嚟行海邊，一嚟就見到你班去死去死團，有冇咁唔好彩呀？你班咁既呀叔去戲院到買曬啲單數位唔比啲情侶一齊坐咪算囉，走嚟海邊做咩呀。
 
  之不過我跌底其實係好少事，但係羨婷對眼本來就係合埋，比呢班呀叔嚇一嚇之後成個人向後跌嗰時對眼一樣冇打開，佢跌既時候簡直好似玩緊自由落體咁。如果佢真係冇遮冇掩咁跌落嚟既話一定會全身損曬，所以我係跌落去既時候一手將佢抱返過嚟自己個身到，咁樣既話就算佢跌落嚟最多都只會跌喺我個身到，起碼冇咁傷先。
 
  一跌落地下嗰刻，嘩，真係痛到飛起，我都忍唔住合埋眼「呀」咗一聲出嚟。不過唔知羨婷有冇事呢？
 
  我一打開眼就見到羨婷佢成個人壓左落我個身到，雖然佢係有少少重，之不過佢冇跌親咁都好啲。但係我地跌底個動作就有少少尷尬：我就用背脊落地，心口就向天，而羨婷佢就剛剛好同我相反咁背脊向天，結果我地又好似之前喺地鐵咁自己個心口頂番住對方個心口，而且我地兩個今次仲要係訓住喺到，個動作就好似……唉……我都唔知點講好。
 
  而喺呢個時候，羨婷佢又好似啱啱訓醒咁碌大對眼望住我，我都一樣望住佢，兩個人又面都紅曬，繼續訓住喺地下到郁都唔敢郁。
 
  「你個PK仔，兇完你都唔識死仲要喺我地面前曬恩愛咁啦下話？信唔信我真係一拳打到你訓低，等你以後既情人節都冇得嚟海邊。」
 
  「嘩唔好呀！」
 
  我都係比你地嚇到跌底先會咁既啫，你地咁都可以當喺理由打我？去死去死團有冇咁痴線呀？！

  「唔好呀…… 咦，點解我一啲事都冇既？唔係要打我咩？」
 
  我抬起個頭望一望，原來羨婷用佢隻左手擋住咗佢地既拳頭。呢個時候我真係O曬嘴，仲等我一直以為呢個淨係識挨喺我膀頭訓既天使係一個弱質女流，但點知原來係一個隱世春麗，就算跌低左都可以擋住人地既攻擊。如果冇佢喺身邊既話一定比佢地打死都似。
 
  之後羨婷將我推開，輕輕一個轉身就避開曬佢地既連續攻擊，再等佢地露出左破綻之後嚟一招百裂腳，不過呢招百裂腳認真利害，每一下都只喺踢到佢地面前就收腳，完全冇踢中佢地，但係咁已經足以嚇到佢地跌落地下，最後佢地好似見勢色唔對路就急急腳道歉之後走左。唉，呢鋪真係風水輪流轉囉。
 
  啲呀叔嚇到走左之後，羨婷捉住左我隻手，然後好驚青咁望住我。
 
  「主…主人，你冇事呀嘛？有冇跌損邊到呀？」
 
  「冇…冇事。」
 
  「呼，咁我都放心啲……」
 
  「咁你點呀？頭先你幫我擋左嗰一拳，隻手應該好痛架喎，你有冇事呀？」
 
  呢個時候我見到羨婷好刻意咁收埋佢頭先幫我擋住既左手，對眼不停咁望住個地下，唔敢好似之前咁正視我對眼。
 
  之後我諗都唔諗就捉住佢隻左手拎過嚟我身邊，我揭開佢個衫袖一睇，點知發現佢隻手紅曬不特止仲要係咁震，好明顯剛才嗰下攻擊真係好重手，痛到佢自己都唔係好頂得順。羨婷見我望到隻手紅曬之後就立即拉番埋個衫袖，好用力咁縮返埋隻手，但係可能因為我捉住左佢擋拳頭個位，佢痛得滯縮到一半就停左。
 
  「冇事？紅到咁又點會叫冇事呀？」
 
  「咁……」
 
  「仲『咁』咩呀，我宜家就去便利店到買啲需要既藥物，你同我乖乖地喺到等我，知唔知呀！」
 
  老實講，今次係我全日見到佢咁耐以嚟最大聲咁同佢講野。不過其實我都唔知點解要咁做，因為就算我唔用咁既語氣佢都一定會聽我講留喺呢到。
 
  之後我用左自己史無前例咁快既速度跑左去便利店到，但係點知原來去到之後先發現我根本唔知道要買啲乜野先至啱，所以最後都係求其買左啲藥膏咁樣。
 
  我買完要用既野之後話咁快就返翻去海邊到揾左張長凳坐低幫羨婷佢搽藥膏。海邊其實都有其他情侶坐左喺到，之不過全部情侶唔係喺到Kiss 就喺到親熱，再唔係就喺到……唉，好心你地喺出面就控制下自己既聲量啦。其實某程度我同羨婷都算係異類，當所有情侶都喺到做緊啲似係情侶做既野既時候，我就居然喺到幫人搽藥膏，真係唔知講好。
 
  搽完藥膏之後，我同羨婷都冇話諗之後要行去邊，只係靜靜咁坐喺到傾下計。我地乜都傾一餐，一時講下天堂有咩特別野，一時又講下凡間最近興啲乜咁，總之我地就傾得好開心啦，但係直至佢唔小心問左呢個問題……
 
  「話時話，其實主人你有冇中意既人架？」
 
  「中意既人？你問嚟做咩呀？」
 
  「冇，雖然我冇幾耐就要返翻上天堂到，但係主人你到宜家為止都仲係我主人，就算得少少時間我都想了解主人啲。」
 
  「我…我既野關你鬼事呀，你只不過係一個天使喳！知我咁多野想點呀？我係有中意既人又點呀？你係唔係想笑我正一毒男唔夠膽去追呀！」
 
  「唔係呀，我都冇咁既意思……」
 
  「夠啦你！你接近我都係為左啲天使點數啫！賺完你要既天使點數就好同我快啲走呀！」
 
  到底點解我會無啦啦痴左線咁講野架？不過我諗大慨都係因為平時比班朋友笑得多我冇膽去識女朋友，所以每次一比人問到我有冇中意既人嗰時我就會立即成個人變得好激動，乜野都講得出，總之變到好似第二個人咁。
 
  「太…太過分啦，主人居然咁講，之不過既然做得主人既天使，咁我……」
 
  羨婷佢愈講愈細聲，直到最後我只係見到佢個口開下合下，完全聽唔到佢想講乜。
 
  其實我都知自己頭先係過分左，所以我本來以為佢咁講完之後會狠狠咁打我一巴，但係真係估唔到羨婷佢冇咁做到，反而喺錫左我一啖之後喊住咁跑走左，而我就呆左咁繼續坐喺到，除左後悔自己頭先激動得滯之外就咩都做唔到。
 
  喺羨婷走左冇幾耐之後我個電話就響起左，邊個咁唔識做宜家打嚟呀？等我睇下個來電顯示先吓……係我女神阿怡？！點解我阿怡無啦啦喺情人節晚打比我架？

  其實我由中五開始已經中意左個阿怡，佢個樣唔係話好靚嗰type，之不過勝在為人夠曬開朗，每次見到我自己一個人既時候都會揾我傾計，而不知不覺間我已經對佢入曬迷，我有時甚至會刻意令自己得番一個人，引佢過嚟揾我傾計。但係升左上大學之後，佢就入左個好active 既society，而我就一日到黑自己一個人入圖書館J本教科書。日子一日一日咁過去，慢慢我就發現自己其實同佢係兩個世界入面既人。雖然係咁，但係我心底裡面其實仲係好中意佢，周不時都會諗下會唔會有機會喺唔知咩場合見到佢呢。
 
  但係我真係一啲都估到，阿怡居然會打比我，到底發生左啲咩事呢？
 
  「阿…阿傑，你宜家得唔得閒呀？得既可唔可以出一出嚟，我有啲野想同你講。」
 
  「咩事呀，好緊急架？聽日返到學校先講唔得咩？」
 
  「唔得架！我…我既意思係…一定要今日講先有意思，如果唔係就冇意義…架…啦。」
 
  「咁好啦。」
 
  「咁一陣喺旺角等啦。你…你記住一個人嚟喎！拜拜。」
 
  咁耐冇見，到底阿怡佢會有乜野想同我講呢？唉，諗嚟都無謂，反正佢咁急要同我講既都應該係啲好重要既野嚟，都係直接去揾佢問清楚算。
 
  「我洗唔洗追返羨婷呢？」其實我個腦頭先問左我自己呢個問題，但係我諗多兩諗，其實佢作為天使嚟講已經幫我解決左個難題啦，佢真係冇義務留喺到繼續陪我架喎。反正佢遲早都要返去天堂架啦，我追得幾遠呀？唔通要我追到上天堂咩？
 
  就係咁，我最後都係去左揾我女神，冇再去諗更多關於羨婷佢既事。
 
  真係估唔到我又會返翻過嚟旺角呢到，之不過我就唔係再去嗰間「樑之家」，而係去左一間非常普通既樓上Café，而喺我一去到間Café 嗰陣就發現左阿怡已經坐左喺到等緊我。
 
  「咦，阿傑你嚟左啦。」
 
  「係呢，咩事叫得我咁急呀？」
 
  「唔…唔好講呢啲住啦，你…你覺得…我今日打扮成點呀？」
 
  話說我到先一入到Café 入面都只係顧住揾阿怡，完全冇留意過佢著乜添。但係宜家細心一望，塊面紅卜卜咁，再加埋佢本身白雪雪既皮膚互相映襯之下令佢加左唔少分數。至於衣著配襯方面，阿怡佢唔再好似平時咁求其著住佢最中意既高達T-Shirt，而係著左一件純白色既恤衫，外面再加一件小小既外套，好明顯佢係悉心打扮過至嚟Cafe。不過最特別既都係佢罕有咁紮左一條長馬尾，明明人佢之前一直都話咁做好麻煩所以唔係特別時候都唔會咁做。
 
  佢咁樣既打扮，再加埋咁既衣著配答，簡直就係心目中最理想既女神造型呀。不過唔知點解呢，比我望到咁打扮既阿怡應該開心到覺得一生無憾至係架，但係點解個心入面好似仲有少少忐忑咁既？而且…好似有啲好熟悉既感覺。
 
  「你著得好…好可愛呀，可愛到唔知點形容好。我講真架，唔係講大話呀。」
 
  「你中意就好啦……」
 
  「其實你約我出嚟想同我講啲咩呀？」
 
  「其實呢……自從我地升左上大學之後就好耐冇一齊坐喺到傾計啦。」
 
  「所以你今日就特登約我出嚟傾計啦下話？」
 
  「唔止咁架，其實，我…我想講，自從我加入左嗰個Soc 之後我同你既交流就開始少左，而無幾耐開始我就發現當自己每次參加Soc 活動既時候都會覺得好空虛，而且由嗰時我開始明白到原來……原來我心底入面真係好希望時時刻刻都留喺你身邊。」
 
  「咁……即係話……」
 
  「即係話，我…我想趁今日情人節就同你講…我…我…我中意你。」

    女…女神話中意我？！我喺咪發緊夢呀？定係唔知邊到玩緊啲咩<愚樂艾粒You>呀？我只係一個好普通既人嚟架喳，唔係咁大整蠱下話？！
 
  「你…你講真架？」
 
  「嗯……」
 
  睇阿怡個樣又真係唔似講緊大話喎……咁即係話……原來阿怡佢一樣都中意我？！
 
  「咁阿傑…你又點呀？」
 
  「咩…咩點呀？」
 
  「仲問咩點，我當然係想問…你…可…可唔可以做我男朋友啦？蠢材！」
 
  今次真係不得了啦，原來今日係情人節不特止仲要撞正女神同我表白，喺個咁好既氣氛之下，我梗係立即答佢可以啦。呢啲野對我嚟講簡直係「不可一，不可再」…唔係，係「只有一，沒有再」至真。不過最估唔到既係佢會主動到揀個咁既日子同我表白，正常呢啲野都係男仔做主動架嘛。不過呢，我諗佢大既都估到我呢個毒男唔會敢做主動嗰個所以先咁做掛。
 
  「好…好呀。」
 
  就係咁，喺呢個情人節晚上，我好幸運咁同我女神喺埋左一齊。
 
  而喺飲完野之後，我地就喺旺角到行下街咁。其實我平時嚟旺角都只不過係去睇下模型，又或者係睇下啲新出既精品Figure之類，永遠都唔會嚟睇衫。皆因我每次走入啲服裝店既時候我個人都會無名火起，連我自己都唔知點解。之不過今晚唔知點解我同阿怡一齊行既時候居然一啲事都冇，唔通呢啲就係愛情既魔力？定係我顧住望阿怡搞到連我入左服裝店都唔知呀？嘩，愛情令人盲目，真係唔到你唔服。
 
  最後我地喺間G20000 到買左一條紫色既短裙，驟眼睇襯落阿怡既身上可以話係正到冇得彈。但係當佢喺試身室到換完行返出嚟既時候，我個腦入面居然諗返起羨婷個樣。咪住先！點解我仲要諗返起佢呀？佢既任務都做完啦，佢已經同我一啲關係都冇，而且我宜家仲要喺同我夢寐以求既女神喺埋一齊喎，我諗嚟做咩呀？
 
  睇嚟我再同阿怡佢一齊行服裝店都只會令我繼續喺到亂諗野，都係立即轉個地方比較好。
 
  「阿怡呀，不如我地買完呢條裙之後去睇電影囉。話說最近好似有套電影幾好睇架。」
 
  「都好，嘻嘻。」
 
  去到戲院之後，我求其揀左套《羅馬浴缸》睇。《羅馬浴缸》，睇個名就知套電影大約係講有個羅馬浴場技師唔小心去左第二個國家然後學習人地既浴缸文化掛。我諗呢套野既劇情點都唔會令我亂諗野既。
 
  但係到左睇既時候，唉，今次真係中曬伏，呢套《羅馬浴缸》原來喺講一個天使由天堂轉移左去羅馬既一個浴缸到幫人解決困難。唔係呀化，咁咪完全同羨婷既出現原因完全一樣囉？！有冇咁啱得咁橋呀？早知我就睇下啲內容簡介先買飛啦，今時今日啲電影名真係一啲都唔可靠。
 
  不過事到如今我想走都冇辦法，唔通叫我睇睇下電影突然走左去咩？萬一阿怡問起既話我點解釋呀？聽住啦阿傑，宜家喺你身邊既女朋友係阿怡而唔再係羨婷，而且以後都只會係阿怡，唔好再浪費時間諗羨婷啦，再諗之前發生過既野都係無謂既。
 
  其實咁催眠自己都幾有效，冇幾耐我都冇再諗羨婷啲野。之但係點知套戲完左既時候，阿怡好開心咁鍚左我一啖。
 
  「我真係好中意你呀，阿傑。」
 
 我相信如果係平時既話我一定會開心到飛起，但係正正就係頭先呢一個吻，令我努力埋藏喺心入面有關羨婷既記憶全部湧返曬出嚟。雖然呢個時候我眼係望住阿怡，之不過我個腦入面居然不斷諗返起羨婷頭先鍚完我之後喊住走嗰個情景。喺呢刻，我明白到其實自己心裡面真正中意既係羨婷，而唔係阿怡。
 
  「對唔住呀阿怡，雖然我係好中意你，之不過原來我心入面其實有一個比你更重要既人，我知道如果我唔去揾佢既話就以後到見唔到佢，到時我一定會好後悔。雖然我咁做喺有啲對你唔住，令你喺情人節呢個日子留底一個陰影，但係我真係一定要走。」
 
  我咁講完之後就立即離開左戲院，截左個架的士飛的返去尖沙咀既海邊。啱先至表白成功既阿怡話咁快就比我飛左，當堂喺戲院入面喊左出嚟。雖然咁樣整喊左阿怡我係有啲後悔，但係我好明白如果我繼續留喺到而唔去揾羨婷既話一定會比整喊阿怡更後悔。

  明明頭先同羨婷一齊行過嚟海邊既時候係話咁快就到，但係點解宜家我就算坐的士嚟啲時間都好似過得好慢咁既？呢種咁既反差真係今宜家既我愈嚟愈心急呀。
 
  落左車之後，我一路係咁跑返過去頭先同羨婷一齊坐底既長凳嗰到。今次返到嚟呢個海邊，一樣見到好多情侶好似頭先咁不停喺到親熱，宜今次我又再次成為左呢到既異類，就係得番自己一個人。
 
  喺我大約跑左十分鐘之後，估唔到我又見到頭先嗰班去死去死團喺到搞破壞。唉，就算你唔抵得人地有另一半都好都唔好咁無聊喺到騷擾人地啦，咁同啲小學雞又有乜野分別呀？簡直好似子華話齋，自己串魚蛋冇左一粒唔係問題，但係就要人地都要少一粒。情人時做埋啲咁既野，你地啲人生點數一定比我仲少，唔好講咩要高級啲既天使嚟幫你，就算係最低級既見習天使都唔會嚟揾你地囉。
 
  「大哥，佢咪頭先打到我地飛起既女人，佢宜家得番自己一個人喺張長凳到訓覺喎。不如……哼哼……」
 
  「你個死仔包真係中意一日到黑都諗埋啲衰野架喎。頭先嚇到我地冇曬面，我當然要用我個拳頭回返個禮比佢啦，今次就要你知味道。」
 
  又打人？！唉，今次呢對情侶都算可憐啦……唔係喎，佢地頭先講到話見到個打到佢地飛既女人，唔通就係講緊羨婷？！
 
  我轉個頭一睇，我的媽呀原來真係佢！點解你可以一日到黑都可以喺到訓覺架？唔通你係一個有渴睡症既天使嚟既？如果佢再唔走既話真係會比呢班呀叔打架啦，我宜家就立即嚟救你！唉，真係有冇搞錯，又話嚟幫我，點知成日都要我幫番轉頭。
 
  「停手呀你班呀叔！」
 
  「大哥你睇，係頭先嗰個後生仔喎。」
 
  「咩話，又係你？不過唔洗怕，其實佢根本一啲都唔打得，佢頭先都係因為佢女朋友先至冇事啫。唔洗理佢既，等我打完佢女朋友一身先至理佢啦，如果唔係我點都唔會下到啖氣。」
 
  「如果你真係想打佢既話就打我先啦。」
 
  「扮英雄下話，係咁等我一拳打到你訓底再打你女朋友啦。你精精地就唔好避開我呢拳，你接得住既我就當你真係英雄。」
 
  之後佢用力咁一拳打埋嚟，雖然我真係好想扮到英雄咁一手接住佢個拳頭，但係講到明我只係扮架喳，叫我點接呀？接唔住就係接唔住架啦！真正「精精地」既人一定會唔會聽你講硬食你個拳頭囉。
 
  「死仔，夠膽避開，可惡。我話你知你今晚死硬呀。」
 
  假如我望住你打傷羨婷既話我真係會後悔過比你打死呀！比你打又有咩好怕呀，最多咪同你死過！
 
  不過講就係咁講，你要我正面同你打過根本就冇可能，你個肚就六塊朱古力，我個肚就溶成一大塊朱古力，淨係睇個相都輸曬啦，所以我一定要智取。無錯你班呀叔個個都練到好大隻，但係唔好忘記每個男人都會有一個部位係點練都唔會練到既……哼。
 
  我首先吸左一大啖氣，然後一下就踢過去佢地大肶中間。你地嗰到可能喺床上面就大殺四方，但係我踢既呢下簡直係直搗黃龍，唔係，係直搗巨龍呀？
 
  點呀，你班呀叔怕未呀？但係…咦，感覺咁怪既？
 
  嘩，今鋪真係又要食屎啦，我一味顧住望佢下面嗰到，完全唔記得左佢對手既存在，結果佢喺我就快踢中嗰時兩隻手捉住我隻腳，然後將我成個人舉起左。不過唔緊要，你都唔好忘記我仲有第二隻腳可以用！我踢！喊出嚟，我又唔係長短腳，既然我比佢捉住嗰隻腳都踢唔到佢，第二隻又點會夠長踢到先得架…不過唔緊要，你都唔好忘記我仲有第三隻腳……算啦，我知自己宜家有啲急躁，一時衝動失去左理智，當我最後一句野冇講過。
 
  「後生仔，你頭先唔係好型架咩？反擊啦？做咩唔反擊呀？哈哈哈！」
 
  你估我唔想反擊咩？我打得中先得架！唔係喎，點解我要咁堅持要踢佢呢？打得中咪得囉！





第十五章：毒男發火，非同小可。

  我隨手喺褲袋到拎左部手機出嚟一野飛落佢下面，好彩因為佢兩隻手都係捉住左我隻腳，喺冇辦法抵擋之下直接命中。結果佢痛到立即放開我隻腳，然後用手禁住下面喺咁「嗚呀嗚呀」叫。雖然我部電話唔係咩3310咁堅，只不過係一部好普通既智能電話，但全力投出去既威力點都會令佢下面痛到飛起掛。
 
  然後我慢慢咁行去佢身邊，用頭先比佢捉住嗰隻腳，輕輕咁放喺佢禁住下體嗰到嗰隻手上面，慢慢再施加壓力。呢個呀叔當堂嚇到個人震曬，連尿都瀨埋出嚟，眼見地下愈嚟愈濕，佢旁邊啲去死去死團員全部都嚇到O曬嘴冇一個敢膽郁，更加唔好講話乜野幫拖之類。
 
  「你頭先唔係好想我反擊架咩？我宜家咪聽你說話去做囉，點解你好似好驚青咁呀？」
 
  「我知我唔啱啦，求下你千祈唔好踩落嚟呀，你要我做乜都得架。」
 
  「知驚既仲唔快啲同我走！」
 
  就係咁，呢班咁麻煩既呀叔終於走左。今次特別在唔係靠羨婷既力量，而係我用自己既力量嚇走呢班呀叔。
 
  真係估唔到我呢個毒男都會有咁英勇既一刻，真係講出嚟我自己都唔信，我簡直就係新世代既威猛先生呀。如果我頭先既表現比其他女仔見到一定迷死佢地呀。
 
  不過宜家睇嚟絕對唔係一個適合既時間繼續比自己一個喺到自High，都係快啲去睇下羨婷佢點先。
 
  都唔知好彩定唔好彩，雖然啲呀叔未對羨婷出手就比我嚇走左，所以羨婷一直可以好安心咁喺到訓覺，但係咁即係話我頭先既英勇表現佢一啲都睇唔到囉，有冇搞錯呀？！唉，不過既然佢一啲事都冇，咁樣就算數啦。
 
  之後我乜野都冇諗，一下就將羨婷佢抱住，仲要抱到實一實，驚佢會離開我咁。不過我自己都唔知點解會咁做，只係個身體好自然就咁行動，完全冇諗過任何野。而喺我抱佢既時候，羨婷佢終於醒左。
 
  「主…主人，點解你會喺到架。」
 
  「仲問我喺邊？你知唔知你自己差啲比人打啦。」
 
  「之不過……」
 
  「你一啲事都冇……咁真係太好啦……」
 
  「主人你唔好抱得我咁緊啦……不如我地坐底先啦……好唔好？」
 
  聽到羨婷咁講之後我至冷靜番落嚟。我地宜家又好似頭先咁坐左喺張長凳到繼續傾計，之不過羨婷佢好明顯好小心咁講野，睇嚟佢驚唔小心又踩中地雷激嬲我。
 
  「點呀你冇事呀嘛？」
 
  「無啦啦點會有事呀？」
 
  「唔係呀化，你真係訓到咁冧呀？你知唔知呀，頭先我嚟到既時候居然比我見番嗰班去死去死團喎，之後呢，我就……」
 
  我將成件事既過程慢慢咁講曬比羨婷知，咁當然啦，既然佢頭先訓左覺，咁我吹大少少都冇所謂啦，反正呢啲…呢啲叫特別既說話技巧呀嘛。不過呢，我都只係吹大咗少少啫……我諗。
 
  「……之後我轉身再凌空飛踢，佢地就咁比我嚇走啦。嘩，我宜家諗返起都覺得自己勁呀。呀…不過我諗你都唔會信架啦……」
 
  「唔會…只要係主人你講既話…我都會信架。之不過……」
 
  「之不過」？！佢講得呢三個字即係話佢唔信啦，唉，早知就死死地直接講個真相就算，萬一一陣佢問左啲我答唔到既野點算呀？
 
  「之不過……點解主人仔要返嚟呢到呀？主人你唔去揾阿怡？」
 
  「阿怡……？點解你會知道頭先我去左揾阿怡架？」

  「阿怡……？點解你會知道我頭先去左揾阿怡架？」
 
  「咁係因為…呀……」
 
  「阿怡同我表白呢件事到底係唔係你搞出嚟架？」
 
  「唔係呀……但係又唔係完全唔關我事既……」
 
  「乜野又唔係又係呀？到底關唔關你事啫？」
 
  「我只係用魔法令阿怡佢過嚟揾主人你表白喳。」
 
  「用魔法令佢同我表白？你唔覺得咁樣去令人中意我係一件好卑鄙既事嚟架咩？」
 
  「唔係咁架主人，咁係因為…因為阿怡佢一早就中意左你，我只不過係用魔法令佢鼓起勇氣嚟表白啫。」
 
  「原來阿怡佢真係中意我架……之但係佢同唔同我表白呢啲都唔係我要面對既困難，其實你冇必要幫我架喎。」
 
  「咁係因為我知道以主人你既性格一定中意咗人都唔會敢講出口，所以我先襯自己仲未返上天堂既時候幫主人追尋幸福。而且我走左之後都唔知之後仲會唔會有機會落嚟同主人你見面……」
 
  「原來成件事係咁既，仲等我係咁諗點解阿怡今晚會嚟揾我表白添。不過呢……你既好意都白費曬嚕，冇錯我係去左揾佢，但係最後我都係決定返嚟海邊。」
 
  「點解要咁做呀主人，咁難得你地先可以喺埋一齊？」
 
  「咁…咁咪因為你囉，你一日到黑都喺到訓覺，萬一比人咩左都唔知咩事啦，仲叫我…我點可以好安心咁去揾阿怡喎。就算喺阿怡面前我都會喺咁諗住你架啦，唔可以一心一意同佢一齊既話我又點可能真正得到幸福先得喎。」
 
  「主人……」
 
  「咩事呀？」
 
  「原來係係咁關心我架，多謝你呀。」
 
  「呀……你……你無啦啦咁講，我都唔知比咩反應你好啦。」
 
  「嘻嘻。」
 
  「你真係呀……」
 
  「不過主人你真係唔會後悔？可能就係因為主人就咁走左去，永遠都唔可以同阿怡喺返埋一齊架啦。」
 
  「你話後悔呀……其實我都有諗過呢個問題架。之不過呢，我知道…如果我宜家唔嚟呢到既話一定會仲後悔。」
 
  「主人……」
 
  「唉，你唔好咁望住我啦，搞到我都有啲怕羞啦。不過講開又講呀，其實你今日係唔係有啲唔舒服呀？如果唔係點解你喺咁訓既？」
 
  「唉，睇嚟真係所有野都瞞唔到主人你。」
 
  「瞞住我？即係點呀？」
 
  「其實我地呢啲天使每次用完魔法既時候都會有副作用架，每個天使有既副作用都會唔同。有啲天使用完魔法就會講野口窒窒咁，有啲就會喺咁發燒之類。如果我地想解除自己既副作用既話只有兩個方法，一係等啲副作用自己散開，如果等級高啲既天使就會回復得快啲，至於我地見習天使既回復時間就要四個鐘頭；第二個方法就係要主人做到特定動作就會解除到。」
 
  「原來用魔法係咁麻煩既事嚟架。咁…你既副作用係咩呀？」
 
  「嘻嘻……我每次用完魔法既副作用就係會成個人變得好眼訓，好似幾日冇訓過覺咁。」
 
  「原來係咁……咁唔通我唔洗去家豪嗰間高級餐廳同埋食到啲變得好味既明昌壽司都係你用魔法嚟幫我既？所以你喺地鐵同埋行海邊既時候就係咁訓。原來你唔聲唔聲已經幫左我咁多……」
 
  「不過我都知道自己訓著左既時候已經比左好多麻煩比主人你，真係好對唔住呀。」
 
  「唔緊要啦，其實都唔係好麻煩啫，之不過你頭先話過要解除個副作用其實只需要我做到特定動作都得，咁到底係要做咩呀？」
 
  「真…真係要講呀？」
 
  「講出嚟啦，咁如果下次你又有副作用我都可以幫你解除呀嘛。定係…個動作好難先做到架？」
 
  「咁……我講出嚟都得……但…但係主人你唔可以笑架喎。」
 
  「笑？點解我要笑呀？你都係講出嚟啦。」
 
  「咁…咁我講出嚟架啦。其實個解除方法就係要主人用身體壓向我個心…口…到……」
 
  「唔係呀化，個動…動作咁尷尬既，咁我又點可能做到呀……不過我又好似成日都唔小心咁壓到喎：地鐵嗰時係咁，頭先比去死去死團嚇到跌底嗰時又係咁。」
 
  「其實唔止架，我啱啱用魔法由天堂轉移到衣櫃嗰時都係一樣……」
 
  「原來之前喺個衣櫃入面，背脊feel到軟軟地既感覺係咁嚟既……」
 
  「不過無論點都好，我都要多謝主人你，如果唔係主人既話我一定有排訓。」
 
  「咁又唔洗……」
 
  「既然主人你既問題我都解答曬，我諗我都係時候要返番上天堂啦。」
 
  「吓，咁快？」
 
  「其實都唔快架啦，如果比天堂既警察天使發現我唔係為左幫主人解決困難而留喺凡間既話會比佢地視為非法逗留，要罰好多天使點數架。」
 
  「既然係咁，喺羨婷你返去之前我有樣野一定要同你講架。」
 
  「係乜野呀主人？」
 
  「頭先見完阿怡之後，我發現自己其實係好中…中…中……」
 
  「中？中乜野呀？」
 
  「中…依…依…呀！」

  「中…中…依…」
 
  我到底喺到做乜野呀！點解咁簡單既一句說話都講唔出口架！
 
  「雖然我唔知主人到底想講咩，之不過我諗主人你可以試下深呼吸之後再講，咁做應該會好啲架。」
 
  「咁好啦……呼。其實我中…中…仲…仲想你陪多我一陣。」
 
  點解我最後會講成咁架？！我真係要掌自己嘴先得啦。
 
  「咁…咁冇辦法啦，雖然主人你都開到口，我就唯有陪埋你今晚啦，但係聽日日出之前我就一定要走架啦。」
 
  「嗯……」
 
  既然係咁，我一陣一定要把握時機講比佢知我既心意先至得呀。
 
  「不過時候都唔早啦，不如我地都係返左屋企先啦。」
 
  「返屋企先？其實我一定會返架喎，返正我幾夜返去屋企人都唔理我既。」
 
  「唔係咁架，因為我地天使轉移返上天堂既地方一定要係我地最初嚟到凡間既地方，咁所以我一定要返去嗰個衣櫃入面先可以返到去天堂架。」
 
  既然係咁都無辦法，唯有返到屋企先同佢講清楚啦。不過話時話宜家幾點呢，睇下個電話先…… 00:45 唔係呀化，咁即係話地鐵尾班車都就嚟開啦？！
 
  「喂羨婷冇時間啦，要返屋企就要快啲去地鐵站，快啲同我一齊行啦！」
 
  「知道啦主人。呀！主人你隻手……」
 
  就係咁我就拖住羨婷佢一齊衝左去地鐵站到，我諗今次應該係我咁大個仔以嚟最趕地鐵既一次。不過無論如何都要趕到呀，如果唔係真係唔知點先可以番到屋企啦。
 
  「請小心車門，Please mind the ……」
 
  「快啲啦，就嚟走啦」
 
  「我知道啦。」
 
  真係後悔自己好日都唔跑下步，睇嚟我地真係趕唔切喺道門閂曬之前入到去，不過我都唔理啦，直接成個身衝過去頂住道門，頂到佢開番之後我地再行入去。雖然比道門夾住係唔太舒服，之不過我諗點都好過入唔到部地鐵掛。
 
  「呼…呼…其實…其實主人，我…我可以用魔法令到道門閂得慢啲架喎。」
 
  「唔洗啦，其實你今日幫左我咁多已經用左唔少天使點數架啦，今次就算啦。講起上嚟，你喘氣喘得好嚴重喎，不如我地揾個位坐先啦。」
 
  「嗯……」
 
  我地坐底左之後我依然拖住佢隻手，而羨婷就一真挨住喺我個膀頭，不過同之前唔同既就係佢唔再係因為眼訓而挨住我，只不過佢話咁做會帶比佢一種安心既感覺。可能因為太夜既關係，結果成個車卡都只係得我地兩個人，而我地雖然坐埋一齊，但係一句野都冇講過，只係靜靜咁望住個幅車站地圖，不過成個氣氛令人覺得好舒服，好自在。
 
  我諗喺呢個咁舒服既氣氛之下我應該講得出我對佢既感覺掛，時間都唔係得返好多，我一定要把握機會講出嚟呀！
 
  「羨婷，其實我呢……」
 
  「咩話？」
 
  「我好中…中意……」
 
  「咩話？」
 
  「中意你呀！」
 
  「咩話？地鐵好嘈我聽唔到你講乜野呀。」
 
  喺呢個時候我真係想喊出嚟，咁辛苦先講得出口既說話佢居然聽唔到，有冇搞錯呀？！你個死人地鐵一日到黑淨係識收多啲錢，收多左錢之後又唔見你有乜野進步喎，有冇再過分啲呀！如果我之後有咩事講唔番頭先嗰句說話既我一定唔會放過你。
 
  「算啦，都係返到屋企先講啦。」
 
  「嗯……」
 
  阿傑呀，你一定要鼓起勇氣講到出嚟呀，你要知道羨婷佢好快就要走，你唔可以再曬時間架啦。

  自從頭先失敗左之後我地又好似之前咁繼續一句野都冇講，慢慢咁行返屋企。一人到之後，我同羨婷佢兩個人就立即入左房到。好彩返到屋企既時候屋企人都訓曬覺，萬一我爸媽半夜起身屙尿既時候見到屋企無啦啦有個女仔喺到既話，到時就真係唔知點收科囉。
 
  時間一分一秒咁過去，之不過唔知係唔係喺自已間房既關係，個氣氛好似去唔返頭先地鐵嗰到咁舒服，搞到我宜家又開唔到口同佢表白啦。平時睇劇集入面啲男主角講句「我中意你」都要拖成幾集，我一路都以為係電視台啲人想拖長套劇嚟賺錢啫，但係點知到自己講既時候先知原來真係咁難。
 
  我一路迫自己講，但係去到最後唔知點解會變左問佢中意食乜，中意去邊，中意做乜咁，總之中意既野就問左一大輪，但係就點都講唔到「我中意你」呢句話。
 
  就係咁樣拖拖拉之下，時間就嚟到五點幾，亦係差唔多到日出既時候。我打開衣櫃門，而羨婷就慢慢咁屈曲個身坐咗入去。
 
  「主人，喺呢個時候我真係要走架啦，多謝你，我今次嚟到凡間真係好開心呀。」
 
  而喺羨婷講緊呢句說話既時候，我隱約見到佢有啲眼泛淚光。
 
  「喺呢，你仲會唔會返嚟呀？」
 
  「唔知呀，之不過就算下一次唔係我嚟幫主人你解決困難，我喺天堂都會幫主人你祈禱架。」
 
  「嗯……」
 
  我都知宜家絕對係我同佢表白既最後機會，但係正正就係佢講完嗰句說話之後，我感動到想喊咁滯，把聲都震曬，幾乎連正常講野都講唔到。雖然我真係好想講出口，但係我真係做唔到呀。
 
  「係呢…喺…喺你轉移既…既時候，我洗唔洗……幫你閂返個衣櫃門呀？」
 
  「其實都唔洗咁做架，只要主人你望唔到我轉移既過程就得架啦。即係如果主人係背對住我既話我都已經可以轉移到架。更何況……」
 
  「何況乜野呀？」
 
  「何況我想喺轉移返天堂之前既最後一刻都望到主人，即使只有背影都好……」
 
  聽到呢句之後，我好唔爭氣咁喊左出嚟，而羨婷見到我喊既時候，佢自己都忍唔住。跟住我同佢就一路望住對方然後喺到喊，咁既情況持續左一段時間。
 
  「夠鐘啦主人……我真係要走啦……你擰轉身啦。」
 
  「嗯……」
 
  我慢慢咁擰轉個身，但係呢個時候我終於明白到原來當你知道自己中意既人就快要離開但係你唔可以見佢最後一面係非常痛苦既一件事嚟。
 
  「我走啦主人……拜拜……」
 
  「拜…拜……」
 
  其實呢個時候我真係好嬲自己，我嬲自己點解唔夠膽一早講出自己既心意。我真係嬲到想打自己一身。
 
  「阿傑你唔係咁天真諗住遲下有啲乜野「哈利路亞 chance」比你用下話？你唔好發夢啦！」
 
  唔知點解我個腦入面突然傳嚟一把好陌生既聲同我講咗呢句野。不過我並冇喺到諗到底係邊個講緊野，而係深深咁吸左一口氣，用盡全身既氣力迫自己喺呢個最後既機會講出我既心意。
 
  「羨婷我好中意……」
 
  「主人我好中意你……」
 
  聽到呢句說話之後，我立即轉過身望向羨婷，結果我望到既唔係一個人，只係得一個打開咗既普通衣櫃，入面裝左我唔少既衫褲……同埋一條純白色既羽毛。
 
  羨婷你真係好可惡……居然將我計劃左咁耐既說話搶先講左出嚟……有冇搞錯呀……你搞到我連向你表白既機會都冇呀……

  就係咁，我喺情人節呢一日同天使邂逅既故事就咁完結……

    就係咁，我喺情人節呢一日同天使邂逅既故事就咁完結。到左第二日，我既生活亦都變返做平時咁，一起身就換衫返大學上堂，情況同情人節之前既我一樣。
 
  雖然今日我只係得一堂八半要上，而且仲要唔洗翻工，之不過返完學之後我冇立即返屋企，而係一個人走左去尋晚行過既尖沙咀海邊吹下風。一路直到六點幾我先返到屋企，然後一個人靜靜咁返咗入房。
 
  「唉，今日出左街成日，都係沖個涼先啦。」
 
  就喺我打開衣櫃準備拎衫沖涼既時候，最估唔到既事終於發生左，我居然再次見到羨婷坐左喺個衣櫃入面，而且仲要係喺一件衫都冇著既情況下。
 
  「你返嚟啦主人，嘻嘻。」
 
  見到羨婷既時候我個心真係開心到唔知形容至好，結果我一句野都冇講就喊左出嚟然後抱住佢。而我好肯定自己抱緊真係羨婷本人，唔係一個好似羨婷既幻象。
 
  「主人你唔好抱得咁緊啦。」
 
  「點解…點解你會番嚟架？」
 
  「本來我真係要返天堂架，之不過似乎我喺凡間呢到用得太多魔法，搞到我啲天使點數只係夠轉送到我啲衫返去天堂喳，宜我個人呢就留左喺凡間。除非我喺凡間呢到幫返多啲人去儲多啲點數，如果唔係就返唔到上去架啦。」
 
  「你唔怕咁樣會比啲警察天使話你非法逗留咩？」
 
  「唔怕既，我諗今次可以算係特別案例，可以網開一面掛，嘻嘻。」
 
  「估唔到件事最後會發展成咁。」
 
  「咁既話即係我又可以陪喺主人你身邊，真係太好啦。」
 
  「唉，真係冇你收呀，是但啦。」
 
  「不過話時話呢，我記得臨走既時候主人你好似話中意啲唔知乜野架喎，我唔係好聽得清楚呀，你可唔可以講多次呀？」
 
  「呀……呀……有咩？我有咁講過咩？多事啦你。」
 
  大佬，呢啲野對我呢個毒男嚟講要鼓起好大勇氣至講到架嘛，你突然要我講又點會講到呀！唉，一時之間比你咁問一問我都唔知點做好。
 
  「叮咚、叮咚、叮咚……」
 
  好彩個門鐘而家響喳，等我把握呢個機會改個話題引開佢注意先，萬一佢繼續問落去我諗真係會全場dead曬。
 
  「我知今次又係天堂嗰邊又送返啲衫嚟係咪呢？你留喺到啦，等我去開門幫你拎就得架啦。」
 
  「嗯……」
 
  望到佢「嗯」嗰下成塊面紅卜卜咁真係好可愛呀，老實講我真係想唔理個門鐘一路望住佢囉。不過羨婷宜家一件衫都冇著，我都係唔好望住先，等我快快手拎番啲衫比佢著，如果佢冷親就大件事啦。
 
  正如我之前都講過，我平時開門都中意望下個防盜鏡先，就算有時明知係屋企人返嚟我都會咁做，之不過唔知係唔係因為羨婷喺我意料之外既情況下返左嚟搞到我個人太興奮，結果我一心只係諗住要幫佢拎返啲衫，喺睇都冇睇過個防盜鏡既情況下直接打開咗屋企道門。
 
  但係喺我打開左道門之後第一時間見到既居然唔係之前見到嗰個速遞員，而係……我阿媽！！！
 
  食屎啦呢鋪，點解我阿媽好返唔返，會揀喺呢個時候返架？！
 
  不過呢樣都唔係最大問題，最大問題係喺呢個時候……
 
  「主人，你唔係話幫我拎衫架咩？」
 
  羨婷佢又再次一絲不掛咁由我間房到行左出嚟，而今次仲要同我呀媽撞到正。
 
  「呀仔！」
 
  「主人！」
 
  「呢個係咩人嚟架！！！」
 
  一個女人喺我右邊，另一個就喺我左邊，兩個仲要同時喺到大叫，呢個環迴立體聲真係唔講得少。
 
  「救命呀！有冇多一個天使嚟幫我解決宜家呢個問題呀！！！」
 
  睇嚟唔止情人節嗰日，我同羨婷既故事以後都會繼續落去……< 情人節那天，我在衣櫃中找到我生命中的天使 – 完 >

 講真嗰句原來寫完一個完整既故事之後個心真係會有一種莫名既滿足感，的確係幾爽架(笑)。
 
  本來我寫呢個故事既目的係因為我見自己最近學完倉頡，想比個機會自己去實習下，但真係估唔到自己居然愈寫愈入神，好似停唔到手咁。本來我只不過係諗住寫個十章就完既短篇故，但係發夢都冇諗到喺紙言到居然會有人追稿，真係令我好開心，所以試下加多少少劇情，但係點知最後以遠超預期既十九章結束。
 
  其實寫呢個故某程度係挑戰緊自己：
	我試過每日寫一章寫足一個星期而且每日都更新，雖然最後病左搞到停左四五日先再有更新番，不過就係因為咁，居然有人留言趨我寫文，嗰刻真係好興奮，因為真係好實在咁知道我寫緊既野真係有人睇。
	我試過放篇故上高登，雖然只係新手故而且反應好冷淡，冇咩人回，但係都叫係有人留下名，我覺得都算一個唔錯既嘗試。


  其實我都算係一個幾貪心既人，我一時想個結局係sad ending，一時又想寫個happy ending，所以最後決定用第十八章做sad ending，第十九章做happy ending，如果你中意sad end既你大可以唔睇第十九章，最緊要係你要睇得開心。(不過我個人就中意happy end多啲)
 
  雖然今個故仔唔係話寫得好好，但係對我嚟真係一個唔錯既經驗，我諗如果我有時間既話我都會再寫下故。
 
  至於呢個<情人節那天，我在衣櫃中找到我生命中的天使>呢個故仔我其實真係好中意，所以我諗我未必會set佢做「已完結」，因為話唔定我遲啲會繼續寫番幾個特別篇，到時希望大家又會支持我啦。
 
  如果講有咩可惜既就係仲未揾到人幫我為呢個故事畫返個漫畫版，不過我會繼續等落去。

  話時話，如果我將來寫故既時候遇到難題既唔知會唔會有天使幫我呢？我諗都係穏陣起見聽日開始做多啲好事儲下啲人生點數先(笑)。

  唔知大家對呢個故仔有咩感想呢？不如留個comment 話我知啦
 
  最後老套啲都要講句：
 
  多謝各位有睇呢個故事既讀者，希望大家中意呢個故仔。
 

(題外話：我一路寫呢個故既時候不時都會聽 品冠 既歌，的確唔錯，比到我唔少靈感。係呢到送上佢既其中一首作品：愛情那麼傻
https://www.youtube.com/watch?v=phDyOuSeYt8  同時喺到祝大家七夕快樂，得閒可以睇下屋企個衣櫃有冇野架。 。)

 除夕倒數那天，我和天使的秘密大作戰

  「如果一個男仔喺除夕倒數既時候攬住自己心儀既女仔，然後答正十二點可以同佢表白既話，咁樣佢地之後嗰一年就會好似糖痴豆咁，想分都分唔開佢地。所以呢……各位單身既毒男，識做啦。以上資訊，係由最叻煮牛河既牛河博士話你知……」
 
  牛河博士？！好地地一個牛河博士點解會講埋啲咁既野架？宜家既電視台做個節目都hea成咁，仲點叫啲市民比面呀？好心呢啲野就比個風水佬或者算命師傅講啦。
 
  我望住茶餐廳部電視機，我望唔透，我望唔清而家電視業既前景，我望唔清點解牛河博士要講啲咁既野……我帶住好多諗唔明既野，嘆咗一口氣。
 
  不過其實令到我嘆氣既，又點止呢啲呀……
 
  「主人呀，不如呢……」
 
  我感覺到身邊有一股好期待既眼神望住我，而且我幾乎唔洗睇都可以估到係邊個望住我。冇錯，就係我眼前呢個人…呀，講錯添，應該係話呢一個天使…… 話說羨婷佢唔夠天使點數返上天堂所以留咗喺人間，為咗隱藏佢係天使呢個身份，佢入埋嚟大學同我一齊上堂，扮做一個唔知邊到嚟既exchange student，順便睇下有冇機幫下人，賺返啲天使點數。咁當然，入學手續呢啲野全部都係佢用僅餘既魔法搞掂啦。
 
  「冇不如呀。」
 
  「點解冇喎，人地咩都未講……主人你知我想講乜野咩？」
 
  「仲有啲乜野呀，你實係想我同你喺除夕倒數嗰晚去玩啦。」
 
  「一於去啦，我諗除夕倒數一定會好好玩架啫。主人你知唔知呀，我地天堂嗰到係冇倒數呢一個活動架。」
 
  「倒數呢啲野好麻煩架，你都係咪預我。」
 
  羨婷佢嘟長個嘴，兩隻手握住拳放喺下巴附近，扮到成隻可憐既貓仔咁。不過呢……我都唔受呢套既。
 
  「唔去呀……」
 
  「咁…咁好啦……」
 
  羨婷佢好唔開心咁耷底頭，繼續食住佢嗰碟雜扒飯；而我都一樣耷底頭，慢慢咁食我碟飯。
 
  「你今次一定要幫我呀阿傑。」
 
  唉，估唔到羨婷佢真係對倒數咁有興趣。不過點講到好，我都係唔會應承佢既。
 
  「都話咗唔得啦，點解你仲要喺到問架？」
 
  就喺我好唔耐煩咁講完之後，羨婷抬起頭，呆呆地咁望住我。佢本來細細既嘴而家變到好似成個波咁，應該係頭先比我拒絕完之後，化悲憤為食量，將啲飯同扒塞曬入個嘴到。如果要我用一種動物去形容佢既話，我可以好肯定咁講佢係一隻塞滿瓜子既倉鼠。
 
  「主人@#&@Q$()@#*&」@#$?」
 
  老實講我見到佢個嘴變到成個波既時候已經好想笑，不過我都叫忍得住，但係佢宜家仲要用個咁既樣去講一堆我聽唔明既說話，你仲叫我點忍住唔笑呀？！
 
  咪…咪住先，既然羨婷佢個嘴都塞到成隻倉鼠咁，咁頭先係邊個同我喺到講既呀？照計啲伙記都唔識我架……唔係日頭都咁猛下話？
 
  就喺呢個時候，我既身邊出現咗一個男人既身影。
 
  呢個男人同我一樣著住恤衫，塊面四四方方，頭髮就gel到成個八神太一咁，而表情就睇落好似好緊張好趕時間，即使我唔係貼近佢塊面都可以好清楚咁聽到佢既喘氣聲。
 
  「阿傑你今次一定要幫我呀，我以後食粥食飯都係靠你架啦。」
 
  「阿…阿敬？點解你會喺到架？」
 
  眼前呢個男人原來就喺我既大學同學 – 阿敬。
 
  「咪話咗叫你幫我囉。」
 
  「幫你？你喘曬氣咁，係唔係跑過嚟呀？不如你坐底抖返順條氣先啦。」
 
  「喺囉，你都喺!@#$*#%#%&先啦。」
 
  我同阿敬一齊望住羨婷，雖然我地都唔係好知到底佢想講咩，不過我地都冇追問落去，而且仲不約而同咁擰轉頭，扮到頭先咩都見唔到。
 
  阿敬接過侍應比佢既一杯水，飲完之後佢就冇再喘氣，成個人終於平靜落嚟。
 
  「係啦阿敬，點解你會知我地會喺到食飯既？」
 
  「你個毒男仲會去得邊呀？次次同羨婷一齊都會嚟呢到食飯既，有腦既人都會嚟呢到搵你啦。唔止呀，你平時得閒仲會呢……」
 
  阿敬你條友係咪邊間報館做intern架？調查得我咁仔細既？！
 
  望住坐喺我對面既羨婷不停點頭，非常之同意阿敬對我既分析，老實講真呢個moment我真係想爆，不過唔係漿爆，係樣衰到爆呀！我覺得自己好似被迫喺到跳脫衣舞，仲要係冇得比我揀脫邊件嗰隻……
 
  我好尷尬咁耷低頭，不斷將啲飯塞入個口到，心裡面一直希望佢唔好再爆曬我啲習慣出嚟。
 
  唔知係唔係阿敬佢感覺到我好尷尬，當我塞曬啲飯入口既時候，佢冇再講關於我既事，而係轉為一個好沉實既語氣，語重心長咁講野。
 
  「阿傑呀，其實呢……我…我想你幫我一個忙。」
 
  我含住一大啖飯抬起頭，望住阿敬，向佢做出一個疑問既表情。
 
  「我…我想你幫…幫我手……」
 
  平時講野好爽快既阿敬居然口窒窒，而且臉頰仲泛紅起嚟，老實講真係有啲唔正常，唔知佢到底想我呢個毒男幫佢手做咩呢？
 
  「幫…幫我手……我想你幫我手追女仔！」
 
  「@#$(%*&#%？？？(追女仔？？？)」


-----------------------------------------------------------------------------------------------------------------------------------
真係好耐冇寫呢個故啦, 唔知大家仲記唔記得呢個故呢?
今次寫既係一個外傳，唔知大家會唔會中意同埋支持?
不過我都隔咗一段時間冇寫到故，寫作手法同埋啲字眼都可能會唔同咗少少，呢點唯有請大家多多包涵 :)
可能你會好奇點解呢個係先行版，咁係因為故事既內容我都未諗到，所以只會喺「紙言」到更新先
高登方面就等下一話或者之後先開個post啦, 到時大家記住都要支持我呀:)
=14px大家記住多啲留言，如果中意個故既記住share比朋友睇呀

我想順便問下, 我手機個<紙言>app show唔到我呢到有更新, 到底係我部手機問題定係個故太耐冇更新就會唔show出嚟?
有冇人可以答我 :(

  「@#$(%*&#%？？？」
 
  講完之後，阿敬用一個好疑惑既表情嚟望住我，似乎唔係好明白我講咩。我呆咗咁望住阿敬，而阿敬又呆咗咁望住我，我地兩個咩都冇講，合力完美咁演繹出乜野叫做dead air。
 
  就喺我地都唔知點樣去拆解呢個dead air既時候，旁邊既羨婷做出一個冷笑既表情望住我。
 
  「唉，主……阿…阿傑你真係邋遢架，好應該吞咗啖飯之後先講野呀嘛，真係冇你收。」
 
  有冇搞錯呀！我至唔想比一個會將啲飯塞到自己成隻倉鼠咁既人去話我邋遢囉。早知原來你係啲咁既人，我頭先就大大聲笑出嚟，仲要笑到成間茶餐廳既人都聽到呀。
 
  「乜野邋遢呀，你頭先#$^%@&#$#……」
 
  就喺我吞咗啖飯，然後諗住反駁佢既時候，佢好似有預知能力咁拎咗一張紙巾出嚟幫我抹嘴，搞到我冇辦法去講野。見到眼前既羨婷咁細心幫我抹嘴，唔好話我嘴邊既污糟野，就連我心入面既怒火都比佢抹走埋。
 
  不過呢，當我股怒火熄滅既同時，我既身旁有股怒火唔少心比佢點著咗……
 
  「你老味！我嚟係搵你幫手追我女神，唔係嚟睇你地放閃架！每次你地喺埋一齊就會係咁架啦，好似上星期呀，明明你呢………」
 
  大獲！我完全唔記旁邊有阿敬呢個人存在添？！死啦，佢又開始爆我啲秘密出嚟啦，點…點…點算呀？
 
  「唔係，呀…呀…呀……不如講返你嗰邊先啦，點解你無啦啦要搵我地幫手追你女神呀？」
 
  無辦法啦，雖然咁樣轉話題係就係唐突啲，不過我除咗咁做都唔知點好。
 
  「既然你問到，咁冇辦法啦，等我話你知。係咁既……」
 
  唔係掛？！真係有效？阿敬你心底入面到底有幾想話比我知你要追女仔呀？
 
  「係咁既，你都知聽日就係除夕架啦，我睇電視話如果除夕倒數既時候攬住女神，然後答正十二點嗰時同佢表白既話，我地下一年就可以好似糖似豆咁喎。咁好既機會嚟到，我又點可以放過佢呀。」
 
  「唔係掛，個牛河博士講野你都好信既。」
 
  「呢啲野寧可信其有，不可信其冇呀。」
 
  「你冇病吓話，係唔係dry得太耐dry到傻咗呀？要信都信啲唔知咩星座書啦，點會信個牛河博士架？」
 
  「dry……我…我先唔似得你呀，日日同羨婷喺到放閃，你知唔知我好葡萄呀！你地上個月呀……」
 
  我的媽呀，呢個阿敬真係好煩呀，好似成個地雷陣咁，講錯少少野都會引到佢爆曬我全部秘密出嚟。
 
  「得…得啦，咁你想我點幫你呀？」
 
  「我想你教我點樣追我女神。」
 
  「你咪自己追囉。」
 
  「……」
 
  阿敬佢一臉茫然咁望住我，大獲？！唔係又踩中地雷下話。
 
  「唔…‥唔係，我既意思係…係…呢啲野我好難介入架嘛，我又唔知你女神份人係點，而且我追女仔方面又唔係話好叻。」
 
  「唔好咁啦，喺我識既人入面得你係有女朋友喳。」
 
  阿敬講完之後，我將隻手放喺佢個膀頭到。
 
  「阿敬，追女呢家野最緊要既係就係要有勇氣，如果下下都要靠人既話，就算比你追到都唔會覺得開心啦。」
 
  「之不過……」
 
  「雖然我幫唔到你啲乜，但係我都為你加油啦。」
 
  「咁……咁好啦。」
 
  嘩，真係估唔到我可以chok到句咁有型既對白出嚟做借口，我覺得自己轉數方面真係拍得上「名偵探阿南」呀。雖然頭先嗰句說話係有啲肉麻，但係而家我唔洗幫你追女簡直係一身輕呀。
 
  不過正當我以為件事會告一段落既時候，點都估唔到坐喺我面前既天使終於出招。
 
  「不如我地幫下阿敬啦，好唔好呀，阿傑？」
 
  羨婷用返頭先扮可愛既眼神望住我，似乎真係好想我幫一幫阿敬。不過正如我之前咁講，呢招其實對我一啲用都冇。
 
  「唔好啦，咁麻fu……」
 
  就喺我連個「煩」字都未講完既時候，羨婷既表情由本來成隻貓仔咁變成一隻獵豹咁，好狠咁瞪眼望住我，佢明明一句野都未講，我就已經成個人僵硬咗，完全唔敢開口講野，只係成個傻仔坐咗喺到。
 
  咪…咪住先，你到底係唔係羨婷嚟架，我識既羨婷唔係應該好可愛架咩，點解你個樣可以咁恐怖架？估唔到一講到愛情呢啲野既時候可以令一個天使爆seed。唉，今次真係食得屎啦……
 
  「我話幫下阿敬呀，好 - 唔 - 好？」
 
  「好…好……當…當然好啦。」
 
  我的媽呀，比你咁樣睥住，我仲點敢話唔好呀，咁做即係迫我架啫。

------------------------------------------------------------------------------------------------------------------
估唔到冇寫一排個腦好似實曬咁，不過我都會努力寫落去既
btw, 我喺高登到開咗個新post啦，大家不妨去支持下, 不過一切都以紙言呢到既更新作準
今日係12月31號，喺到預祝大家happy new year :)

  「咁…咁我幫你手囉。」
 
  「真係架？多謝你地呀，我既終身幸福就靠你啦。」
 
   「不過講就係咁講啫，到底點做先好呢……」
 
  就喺我好煩惱點樣做先至好既時候，爆咗seed既羨婷又開始嚟料。
 
  「要追女神首先就當然係約佢出嚟啦，如果你連女神都見唔到既話又點同佢表白呀？估唔到你地連呢少少野都諗唔到，仲話係男仔喎，唉。」
 
  「對…對唔住。」
 
  我同阿敬兩個不約而同咁坐直咗個人，好大聲咁喺到道歉，大聲到一個地步我諗全間茶餐廳既人都望住我地，不過我地都唔敢四處望，因為咁做好有可能會比羨婷佢鬧得更重。
 
  我望住眼前既羨婷，我開始喺到諗到底呢個人係唔係我認識既羨婷嚟架？平時既羨婷係一個講野好客氣，而且從來都唔會發火既人；但係點都估唔到只要佢一講到啲愛情既事嗰陣就會成個人都唔同曬，簡直同第二個人冇分別。
 
  「點約佢好呢……？你地兩個有咩意見呀？唔好淨係識坐喺到啦！」
 
  「呀，有啦！一於就話阿敬你想搵佢出街倒數，咁咪約到出嚟囉。」
 
  「阿傑你係唔係有問題呀，咁樣做一定唔會成功啦。」
 
  咩喎，我呢個方法簡直就係perfect池啦，仲有乜野問題呀？你連一個方法都諗唔到呀，有咩資格話我呀！
 
  「一個男仔邊有可能單獨約一個女仔去倒數呀？傻既都諗到個男仔想做咩啦。唉，一於我地都一齊去，咁既話嗰個女仔就唔會覺得奇怪啦。」
 
  「吓，要出街……」
 
  「你講咩話！」
 
  「冇…冇。」
 
  救命呀，而家坐我前面既簡直就係一隻惡魔，我仲可以點呀？唉，算鬼數，唔洗驚，就當自己已經豁，豁出去，總之咩都唔反對。
 
  「犀利呀羨婷，估唔到你對約會啲野咁有計喎。等我一陣就同女神咁講先。」
 
  講完之後，阿敬就行開去打比佢女神約佢出嚟。
 
  「但係咁喎，就算我地約到佢出嚟，咁都唔代表我地幫到阿敬追到佢女神架喎。唔通我地去代佢表白咩？」
 
  「乜阿傑你咁遲鈍架，呢個只係借口嚟，之後我地就會搵個理由行開比佢地單獨相處，咁到時阿敬咪可以表白囉。」
 
  「又係喎。」
 
  「唉，咁都要我話你知……」
 
  唉，雖然我的確係好佩服羨婷佢條橋，但係我真係好頂唔順而家既佢囉，有冇人可以還返之前嗰個羨婷比我呀，我要以前好可愛嗰個羨婷呀。
 
  就喺冇幾耐之後，阿敬佢打完電話返嚟。
 
  「真…真係得呀，我女神話佢聽日可以出嚟喎。咁約到佢出嚟之後我要做啲咩呀？」
 
  「之後我地就當然會去做啲好似係睇電影既例牌野啦。」
 
  「但係，咁做會唔會太普通呀？我諗既然係表白呢啲咁重要既日子，做返啲特別啲既野好似好啲喎。」
 
  「你識啲咩呀？呢啲叫做橋唔怕舊，最緊要受。去做乜野根本唔重要，最重要係個過程入面要做咩啫。」
 
  雖然我唔係好中意爆咗seed既羨婷，之不過聽佢講既野就會好自然覺得佢成個愛情專家咁，而我地要做既事就係不斷咁聽佢講野同埋認同佢既說話。咁當然，喺爆咗seed羨婷面前我地係冇反對呢一個選項，因為咁同自殺其實冇咩分別。
 
  就係咁，羨婷佢就係咁講到底阿敬到時要做啲咩，一講就講咗成幾個鐘。
 
  「真係唔該曬你地呀，咁聽日就靠你地啦，拜拜。」
 
  「咪…咪走住呀？」
 
  「咩事呀？」
 
  「其實呢你女神係邊個呀？我地識唔識架？」
 
  「嘻…嘻…咪小…小櫻囉，你地唔知咩？」
 
  「居然係佢？你地唔係一早已經喺埋一齊啦咩？」
 
  講完之後，羨婷同阿敬個樣都變得好驚訝……

---------------------------------------------------------------------------------------------------------------
話咁快就嚟到第三章, 亦都係2015年第一篇既更新，祝大家新年快樂
不過估唔到新既一年咁快就有個壞消息，就係保全叔佢過咗身:(
好多謝佢既作品曾經為我地帶嚟咁多快樂

  「居然係佢？你地唔係一早已經喺埋一齊啦咩？」
 
  我講完之後，阿敬既臉頰再次泛紅起嚟。
 
  「咩喺埋一齊呀，邊…邊有啲咁既事呀？」
 
  「唔係咩？我大學到成日都見到你地去邊都一齊既。」
 
  「咁…咁……」
 
  「咁即係點呀？嘻嘻，我知啦，原來你一直都唔夠膽去表白，所以先……呀！！！」
 
  喺我都未講完句說話既時候，呢個時候我隻右腳感受到一種莫名既痛楚。
 
  「知就咪講出嚟啦！」
 
  阿敬講完之後就頭也不回咁一支箭咁衝出咗間茶餐廳，做咩啫佢。
 
  就喺阿敬走咗之後，我低頭望一望自己隻腳，點知發現到羨婷隻腳好出力咁踩住我，我抬頭望向羨婷，從佢既眼神當中，我知道我又中招了……
 
  「你份人係唔係真係咁天真呀？呢啲野諗下都估到啦，估唔到你咁…唉，算數啦，繼續食野……」
 
  之後我地乜都冇講，亦都冇望對方，只係繼續食野。食完之後，我企咗起身準備去埋單，但係就喺呢個時候羨婷佢捉住咗我隻手。
 
  唉，唔係我又做錯咗啲乜野掛，我只係諗住去埋單啫。
 
  「主…主…主人。」
 
  「咩事呀？」
 
  「對…對…對唔住呀。」
 
  對唔住？又會無啦啦同我道歉既？你條友係唔係又諗到啲咩新招嚟鬧我呀？
 
  我望住羨婷個樣，發現佢既眼神變得唔再好似成隻獵豹咁，而變返做平時成隻貓仔一樣，不過同平時唯一既分別就係塊面變得出奇地紅。
 
  「呀…咁…咁…呀……」
 
  你既態度變得咁快，你叫我點比反應呀？唔好咁玩我啦大佬，好難觸摸呀！
 
  「我頭先咁惡對主人你，真係唔係有心架，主人你唔好因為咁而嬲我呀。」
 
  「唔係有心可以係點呀？唔通你會無啦啦變到咁呀？唔通你個身體入面有個開關，一講到愛情呢啲野就會變成第二個人咁咩？」
 
  聽完我講之後，羨婷佢成個嘴o曬咁望住我，表現得十分驚訝。
 
  「主…主人你點知架？」
 
  「知？知咩呀？」
 
  「其實我都唔知點解架，總之每次我一接觸到啲愛情野既時候，自己就會好似變到第二個人咁，就連我自己都控制唔到。」
 
  唔係掛，呢啲到底係乜野設定嚟架？原來我頭先真係冇講錯，羨婷你真係好難觸摸呀！
 
  「但係點解你而家又會冇事既？你而家又變返好似平時咁啦喎。」
 
  「咁係因為……」
 
  「因為咩呀？快啲講啦。」
 
  「主人你唔好咁心急啦，其實只要我做到某一個動作既話就會慢慢變返做本來咁架啦。」
 
  「又做動作？唔係好似你用完魔法咁要摸你心口下話，我…我先唔會咁做架。」
 
  講完之後，羨婷再次將塊面谷到成個波咁，而且塊面比之前明顯變得更加紅。
 
  「乜主人你成日都諗埋啲咁既野架！你再係咁既話就真係到我發火架啦。」
 
  汽車維修員拎「士巴拿」去踢波都係正常啦，何況我作為一個血氣方剛既年輕人，諗呢啲野又有咩問題呀……………不過呢句野實在太cheap，我完全唔敢講出口。
 
  「唔…唔好意思囉，咁我要點做先好呀？」
 
  「其實只要我掂到其他人既身體就可以變返原狀架啦。」
 
  「咁好易啫，只要你求其掂到一個人就得啦。」
 
  「唔係架，呢…呢個人一定…一定…要…要…」
 
  羨婷佢愈講愈細聲。
 
  「一…一定要係我好親密既人…先得架……」
 
  「咁……咁…呀……」
 
  聽到佢咁講之後，我又再次唔知點樣回應好，結果接住落嚟既又係一陣沉默。
 
  「但…但係你頭先好似冇掂到咩人喎，咁點解你又會變返本來咁既？」
 
  「唔係呀，其…其實係有架。」
 
  「有咩？邊有呀？唔好話係我啦，就連其他人你都冇掂到喎。」
 
  羨婷佢好尷尬咁對住我笑咗一笑，然後指住餐枱下面。我望落枱下面，唉……原來頭先就係佢發火踩咗我一下，機緣巧合之下掂到我，從而令到佢變返本來咁。唉，要爆咗seed既佢變返原本咁睇嚟真係難過百變小英去將吉羅卡回復本來既真面目。不過而家諗返起，如果用比人踩一腳就可以換返本來嗰個羨婷既話，真係超值。
 
  「算啦，總之你而家變返本來咁就得架啦。」
 
  「咁…主人你即係唔會嬲我啦？」
 
  「唔…唔…唔知呀，你食完未呀？快啲埋單啦，唔好住人地做生意。」
 
  「嗯，食飽嚕，嘻嘻。」
 
  就係咁，我地就離開咗間茶餐廳。唉，真係完全想像唔到聽日到底會發生啲咩事，希望聽日可以過得好順利啦。
-----------------------------------------------------------------------------------------------------------------------------
估唔到新一年就快過咗一個月，不過呢幾日好似唔知做過啲乜咁 :(
眼見高登到愈嚟愈多人睇呢個故，老實講真係幾開心
不過同時多咗啲壓力，覺得好似唔可以亂寫咁
不過最近諗劇情方面唔係好順利，我都希望可以有個天使幫我啦(笑)

  話咁快就到咗第二日，亦即係除夕倒數嗰一日，我地約咗喺銅鑼灣一間好大既戲院門口等。我，羨婷同埋阿敬三個比預定時間早咗到，咁係因為我地諗住襯住小櫻未到再講多次個計劃內容……雖然又係行街睇戲食飯之類既例牌野。
 
不過講就係咁講，其實個計劃幾乎全部都係羨婷佢諗曬，而我都只係負責…負責……負責啲乜野呢？唉，而家連我自己都唔係好明今日嚟係為乜……
 
  「聽住啦阿敬，一陣呢你就係要……」
 
  聽到個咁既語氣，唔洗講都知羨婷佢已經爆咗seed啦；阿敬方面就係咁點頭，不停記住羨婷所講既每一個指示；而我呢……就周圍望下打發時間，十足十嗰啲得閒就落公園hea既阿伯咁。
 
  但係點知呢個時候，冇幾遠既地方居然比我見到一個著住一件啡色羊絨外套既女仔，外套入面就著住一件綠色既連身裙，再配上一條淡黃色既頸巾，佢行起路上嚟，頸巾隨風飄揚，同佢短短既頭髮型成一個好大既對比，就咁望落就同我平時喺大學見到既小櫻簡直係一模一樣。
 
  咪…咪住先，原來真係小櫻嚟架喎！乜…乜唔係所有女仔都中意遲到架咩？點解佢會提早到咁痴線架？！
 
  「喂…喂羨婷呀，小櫻佢到咗啦。」
 
  「知道……」
 
  估唔到羨婷佢會表現得咁平靜，但係喺佢旁邊既阿敬就驚到好似比屋企人發現上ThisTV咁，塊面都變曬形。
 
  就喺呢個時候，羨婷喺衫袋到拎咗一個耳塞出嚟，放咗喺阿敬既手上面。
 
  「你一陣同我全程帶住佢，咁就可以聽到我既指示，知唔知？」
 
  「知…知道。」
 
  講完之後，阿敬滿臉疑惑咁戴上個身塞，而當佢戴完之後，小櫻佢亦都嚟到。到底佢諗住做咩呢？好地地點解要比個耳塞佢呀？呢個羨婷真係好難觸摸。
 
  「咦，點解你地三個會咁早到既？我仲諗住費時遲到所以先早咗嚟添。」
 
  「係…係咩，我…我地都係啱…啱到啫。」
 
  野生的……呀，唔係，害羞的阿敬出現了！！！老實講，佢而家咁既樣真係好難頂呀，好地地怕乜醜呀。
 
  「咁，不如我地去買飛囉？」
 
  「好…好呀……」
 
  就係咁，我地四個就走咗去買飛。
 
  不過講開又講，我都好耐冇睇過電影，唔知而家有咩電影上畫呢？睇下先……翻生科學館，英雄大聯盟，救火96小時……嘩，乜而家啲電影咁悶架，仲以為有啲 千與X尋 或者 哈爾移動肥佬 呢啲高質素既作品添。
 
  呢個時候，羨婷雙眼發曬光，好興奮咁用手指住播電影預告塊版。
 
  「翻生科學館，我地一於去睇翻生科學館啦！仲要睇3D版！」
 
  點解羨婷佢要咁執著要睇呢套既？呀…我記得啦，佢好似話過咩要睇啲驚嚇既作品，然後等阿敬展示下佢勇敢既一面喎，唉，又係啲老套既橋。不過呢，我無論點都唔會講出口，如果比而家既羨婷聽到既話，真係殺咗我都有份。
 
  「哈哈，原來羨婷你係咁中意呢啲題材既作品架，不過呢我好細膽架，如果我一陣比佢嚇親既話你地唔好笑我呀。」
 
  小櫻講完之後，我見到羨婷佢擰轉頭喺到奸笑，好似係因為一切都依佢計劃進行而感到興奮。救命，呢個羨婷真係好鬼恐怖。
 
  「冇……冇事既，我地去買飛啦。」
 
  作為一個同路人冇分別既人嚟講，我完全想像唔到而家既阿敬可以點樣展示下佢勇敢既一面，明明講句野都窒下窒下咁……不過是但啦，呢啲野我都理唔到咁多既，反正表白嗰個又唔係我。
 
  我地決定好睇咩之後就去櫃檯到買飛，喺我地面前既，係一個普通到冇得再普通既女職員。
 
  「你地好，請問你地想睇邊套電影呢？」
 
  「我…我地想睇… <翻生科學館3D>。」
 
  「好既，麻煩你地等一等先……咦，嚟緊嗰一場得返單丁位喳喎，你地係唔係仲要睇呢一場？」
 
  我見到個戲院職員講完之後好無奈咁倒抽咗一口涼氣，唔知發生咗啲咩事呢？
 
  我望咗落去個職員部電腦，見到入座率有50%, 但係全部都係單丁位，唉，估唔到班去死去死團又再次出動，仲要全部隔住隔住咁買，係都唔比啲人一對一對咁去睇電影。我開頭仲以為你地班友只係會喺情人節嗰日出動啫，估唔到你地連除夕都要出動咁忙，咁又真係難怪個職員要嘆氣既……
 
  「可惡……@#^@$&@#*$」
 
  羨婷佢對眼充滿怒火，個嘴細細聲咁唸唸有詞。咁又難怪既，本來自己定好曬既計劃因為呢班去死去死團搞到凍過水，而家咪覺得咁火囉。
 
  突然之間，我地面前既電腦屏幕閃咗一下。
 
  「咦……唔…唔好意思呀，原來呢場唔係得返單丁位，中間同後面都有兩個連住既住，你地要唔要呢？」
 
  雖然我感覺到呢個職員頭上面好似出現咗好大既問號，不過我諗我大約都估到發生咗啲咩事。
 
  唉，睇嚟爆咗seed既羨婷就好似成部失控既跑車咁，想阻止都阻止唔到佢……

------------------------------------------------------------------------------------------------------------------------
明明完咗sem,  點解仲覺得好忙既呢？
最近有位高登巴打畫咗副羨婷既圖畫，真係非常之靚，好多謝佢，如果大家想睇可以去我facebook page到睇
不過其實寫到呢到我真係好想知大家對爆咗seed既羨婷有咩感覺呢？雖然佢啲態度係差少少，但係希望大家唔好唔中意佢 :)

  呢個羨婷真係呀……為咗達成目的居然隨便用魔法，明明啲天使點數都唔係好夠架，萬一用曬點算呀，唉，真係成日都要人膽心既。
 
  「不如我地分開坐啦好唔好呀？但係點分好呢……」
 
  小櫻講完之後，羨婷佢行埋嚟蹺住我隻手，然後個頭就挨落我個膀頭到，而佢個心口直情貼落我隻手臂到。羨婷佢無啦啦咁做，真係搞到我呢個毒男一時之間唔知點反應好。
 
  「我就當然係同阿傑一齊坐啦，小櫻你就同阿敬坐啦。」
 
  「吓……」
 
  「唔 - 好 - 咩？」
 
  「好…好……」
 
  我只係唔少心講咗句「吓」啫，洗唔洗即刻睥住我呀？你無啦啦蹺住我，我緊張都講錯野都好正常啫，或者你比份稿我啦，稿呀…稿呀…我冇稿呀！唉，我而家咁樣比你蹺住真係同比人用把刀挾持住一啲分別都冇，我真係驚到想喊出嚟囉。
 
  「你地兩個真係唔理幾時都係咁好感情喎。不過話時話，點解我覺得羨婷你今日好似好興奮咁既？簡直好似第二個人咁呀。不過算啦，我睇都係自己諗多咗啫，嘻嘻。」
 
  點解小櫻你既觀察力可以咁利害架？呀……不過你唔好搞錯喎，同我感情好既係平時既羨婷，而唔係爆咗seed既佢囉。
 
  就係咁，我地就一齊入咗間放映室到睇電影。
 
  一入到去放映室，我地就見到成班男人好有規舉咁隔住一個一個位咁坐。喺呢個環境之下，羨婷用魔法強行分出嚟既相連位變得特別顯眼。小櫻同埋阿敬就坐咗喺中間既連位，而我同羨婷就坐咗喺後面嗰個。
 
  行入自己個位既時候，我感覺到自己好似比一大班人望住，不過呢一種望既感覺唔係望到大明星出現，而係見到殺人犯逃離監獄，好想佢快啲離開自己身邊。不過咁又難怪既，同個女仔喺班去死去死團面前行嚟行去就同挑釁佢地一啲分別都冇，不過咁多位唔好怪我呀，我都係被迫跟嚟架喳。
 
  但係比呢班男人既眼光更奇怪既係，自從羨婷佢頭先蹺住我隻手之後到而家都仲唔放開，唔止仲…仲好似比剛才蹺得更緊。
 
  「你…你冇事下話？」
 
  雖然我係有啲驚爆咗seed既羨婷，之不過佢居然會蹺得咁實，搞到我有啲膽心佢會唔會發生咗啲乜野事。
 
  「主…主人，其實我頭先唔係有心睥住主人你架……」
 
  主…主人？呀…原來羨婷佢頭先蹺住我隻手既時候唔覺意令到佢變返做平時咁添。
 
  「算數啦，我都知你都唔係特登既，因為頭先嗰個都唔係平時既你。」
 
  「即…即係話主人你唔好嬲…嬲我？」
 
  「唔嬲啦，我地都係一齊睇電影啦。」
 
  「嗯！嘻嘻。」
 
  講完之後，羨婷佢依然蹺住我隻手，不過同之前唔同，而家既佢蹺得好舒服，完全唔會感覺到有任何壓力，更加唔好講話似唔似比人挾持緊咁。羨婷佢一直蹺住我隻手，直到電影開始播既時候先至鬆返開。老實講我寧願比佢一直咁蹺住，就算唔睇電影都冇問題。
 
  但係講返轉頭，呢套戲真係好鬼悶呀，播極都播啲無聊野，仲要一啲特技畫面都冇，如果要睇啲咁既野，我洗乜睇3D版呀，可惡……
 
  「唉，好悶呀，早知就唔睇呢套啦。」
 
  「唔怕啦，有得同主人一齊睇戲，無論睇咩都咁好睇。」
 
  「但係套戲既劇情又真係……」
 
  「可能佢地將啲高潮位放咗喺好後呢，主人你唔好咁心急啦。」
 
  「唉，望就咁望啦……」
 
  「如果唔好睇既話咪等我用魔法令到佢好睇啲囉……嘻嘻。」
 
  「呀……你仲喺到笑喎，我都未話你呀，你啲天使點數都已經唔多架啦，頭先仲用魔法喎，睇唔到呢場咪睇下一場囉，有咩所謂？萬一真係用曬啲天使點數咁點算呀。」
 
  「對唔住囉，我頭先真係控制唔到自己呀嘛。不過冇事既，就算用完魔法會有副作用我都唔怕，因為主人喺我身邊呀嘛。」
 
  「早知我就唔嚟，睇下你點算。」
 
  「吓……」
 
  講完之後，羨婷又好例牌咁嘟長個嘴。
 
  「唉，都唔知點話你好……不過話時話唔知阿敬佢地而家點呢？呀……」
 
  大件事！一時口快快提咗阿敬佢地添，死啦，羨婷唔係又爆seed下話？！
 
  我即刻擰轉頭望向羨婷，只係見到佢好安靜咁耷低頭望住自己部手機，完全睇唔到有任何激動既舉動或者反應。
 
  好彩，仲以為佢只係聽到我講既呢句說話又會爆seed添。不過話時話，睇緊戲又點可以玩手機架，我覺得悶都冇咁做啦，咁係對套電影既制作人員好唔尊重架嘛。
 
  「喂，不如一陣先玩電話啦。」
 
  「…………」
 
  玩得咁過癮連睬都唔睬我啦下話，一於等我睇下你玩乜先。
 
  正當我以為佢係玩緊啲唔知乜野<拼圖&恐龍> 定 <神經之塔>既時候，原來佢係喺到同人地WhatsApp緊。之但係睇睇下戲又點會無啦啦玩WhatsApp架？喺呢個moment，我覺得眼前既羨婷相當有嫌疑，所以我決定做一樣應該係幾cheap既事，就係睇下佢WhatsApp講緊啲乜野，點知……
 
  『我 - 好 - 中 - 意 - 你。』
 
  唔係掛？！你居然同第二個人WhatsApp講啲咁既野？！


--------------------------------------------------------------------------------------------------------------
今次打得比之前長啲
最近終於做完要做既野，之但係諗劇情方面去到樽頸位，點算好呀:(

  『我 - 好 - 中 - 意 - 你。』
 
  吓？！點解羨婷你要打埋啲咁既野呀？不過羨婷佢又繼續打……
 
  『我好中意你，呢啲說話要留返一陣先講……』
 
  點解你要咁對我呀！而家就同我坐埋一齊，但係轉頭就要同第二個男仔表白？！你幾時識咗個咁既男仔架？
 
  但係當我睇清楚到底佢同緊邊個WhatsApp緊既時候……唔係掛，居然係……阿敬……
 
  「羨…羨婷你做…做…做乜同阿敬佢WhatsApp呀？」
 
  「…………」
 
  羨婷佢理都冇理下我，只係一味好專心咁望住自己部手機。
 
  「羨婷……」
 
  「你咪嘈啦。」
 
  唉，呢次真係少年我太年輕了，原來剛才講嗰一句說話就已經搞到佢爆咗seed ，好似無能遊戲咁召喚咗另咗一個我。雖然我知道只要我掂一掂佢就可以令到佢變返原狀，不過相比起呢樣，我心入面只係想知點解佢要喺呢個時候打埋啲咁既說話。
 
  「你做乜喺到WhatsApp呀？仲要同阿敬佢講…講埋啲咁既野……」
 
  講完之後，羨婷佢睥咗我一下，然後深深嘆咗一口氣，好似又想鬧我咁，之不過最後都冇咁做到。
 
  「算，你唔知係咩都唔出奇既。」
 
  咪又係WhatsApp，有幾巴閉呀？你估全世界得你用咩？你未落嚟人間既時候我都已經用緊啦！
 
  「其實我頭先拎比阿敬佢既耳塞係比我施咗魔法，我喺電話到打既野都會轉化為聲音傳入佢既腦到，咁既話就算我地唔喺阿敬身邊，我地都可以教佢點樣去追到小櫻啦。」
 
  「洗唔洗咁做呀，其實你直接比個藍芽耳機佢咪得囉。」
 
  「藍芽耳機咁大部，咁咪好容易比小櫻佢知道係我地喺後面教緊阿敬佢囉，唉……咁都要講出嚟既。」
 
  有冇咁計算得咁清楚呀？！而家玩攻心計咩？
 
  「咁你同阿敬佢打埋啲咁既野……」
 
  「咩叫打埋啲咁既野呀，我只係同阿敬講表白呢啲野千祈唔可以心急，今日一連串既行動都係為咗令到小櫻對阿敬既好感上升，然後一口氣喺倒數嗰時表白，咁做既話成功既機會大好多既。我個計劃咁完美，萬一佢而家講錯野咁咪前功盡廢？！」
 
  好彩羨婷佢唔係要同阿敬佢表白……咪…咪住先，點…點…點解我咁緊張，其實我都未正式同羨婷佢表白，佢都未算係我女朋友嚟，咁既話，就算佢真係有其他中意既人都唔出奇既，唉，不過呢…………
 
  羨婷解釋完之後又繼續對阿敬傳送指示。
 
  『你同我全程望住小櫻佢既表情，如果佢既表情有咩特別起伏既話要立即記下劇情係講乜，遲啲傾劇情唔好冇野好傾呀嘛……』
 
  「但係咁喎，如果比小櫻見到阿敬成日望住佢既話，佢唔會起疑心咩？」
 
  「冇事既。」
 
  「你又會知冇事？」
 
  「小櫻份人咁認真，佢一定會好專心咁睇電影，唔會留意第二到既，好似你咁咩……」
 
  爆咗seed既羨婷有冇咁中意串人呀？連呢少少既位都唔放過我？！哼，不過正所謂最完美既計劃都有失敗既一日，等我扮到成個成步堂龍二咁反駁你啦。
 
  「唔比你計算錯誤既？佢望一望其他地方又幾出奇呀？」
 
  「你以為我真係咁天真咩？你留意下自己對眼戴住啲乜？」
 
  我摸摸自己塊面，除咗摸到平時帶開既眼鏡之外，仲有睇3D電影專用嗰副黑嘛嘛既眼鏡，咪住先……
 
  「咪係囉，副眼鏡黑到咁，你唔留心睇都唔知我對眼望緊啲乜野啦。」
 
  「你唔係連呢點都計算埋掛……」
 
  羨婷對住我冷笑咗一下，然後又繼續諗緊打咩比阿敬好。呢個時候既我都幾佩服佢，估唔到佢連呢啲野都計埋。雖然呢個羨婷比我既感覺係好恐怖，之不過如果想幫阿敬佢成功追到小櫻既話，睇嚟真係要靠佢既計劃。
 
  「我都係咁啱諗到啫，邊有可能計得咁清楚呀？」
 
  食屎啦你！枉我頭先仲真係有一刻真心覺得你好利害，原來一切都係假既，你居然喺到玩弄一個天真無邪既毒男？！我收返！我要收返頭先讚你既說話呀！
 
  時間一分一秒咁過去，而部電影既劇情亦變得愈嚟愈有趣……但係…但係我真係集中唔到囉，羨婷佢一直喺到比指示，搞到我不時都忍唔住望下佢寫咗啲咩。
 
  『趁佢拎爆谷食既時候你都伸手去食，之後扮到唔覺意掂到佢隻手啦。』
 
  吓，咁老套既橋都得？ 不過我講出嚟既話羨婷佢一定會話「呢啲叫橋唔怕舊，最緊要受，你識啲乜呀。」，所以我都係一句聲都唔好出會比較好。
 
  喺羨婷佢打完呢句之後冇幾耐，阿敬就回咗一句：
 
  『但係我冇買爆谷喎。』
 
  見到呢句之後羨婷對住部手機O曬嘴，個感覺就好似無啦無身邊有個人大叫「睇緊住呀！」咁，嚇到成個人定曬型。望到佢咁既樣嗰刻我都忍唔住細細聲喺到笑，明明之前仲話自己個計劃係好完美，點知一句說話就將你KO。
 
  唔知羨婷佢係咪讀到我心聲，呢個時候佢睥一睥我……Sor…Sor…Sorry囉，我唔笑咁得未呀……

  羨婷佢睥完我之後又繼續打：
 
  『咁趁佢扶住個扶手咪扮唔覺得意掂到佢隻手囉。』
 
  你條友有冇第二招呀？嚟嚟去去咪又係扮唔覺意掂到佢隻手？呢招係唔係真係咁有效呀？
 
  『但係佢冇扶住個扶手喎。』
 
  『咁你直接錫佢一啖啦！』
 
  我喺旁邊望向羨婷，見到佢成面紅曬咁，好明顯佢已經好唔耐煩。
 
  「不過咁做真係好咩？用啲咁強硬既方法唔會唔係咁好呀？」
 
  「唔係咁做又應該點做呀？食爆谷又唔得，扶手又唔得……」
 
  「咁咪慢慢嚟囉，離倒數仲有大把時間，唔洗咁快要阿敬佢咁主動掛。」
 
  「你唔好阻住我呀……」
 
  「唔得呀……」
 
  我伸手捉住羨婷隻手唔比佢向阿敬發出呢個指示，但係佢同時不停咁避開我隻手，結果我地之間好似演變成用手喺到玩緊捉逐遊戲咁……點知最後部手機比我地搞到跌咗落地下。
 
  羨婷佢即刻去執部電話，而我就好唔好意思咁坐喺到。
 
  「大佬你靜啲得唔得呀？」
 
  突然間耳邊傳嚟一把男人既聲音，聽起嚟有種好陌生既感覺，係一把我從未聽過既男人聲音。我立即擰轉頭望過去，原來係去死去死團既其中一員。
 
  「對…對唔住。」
 
  「你同你女朋友要搞野就去第二到啦，都唔知你地係唔係特登喺我地面前曬命呀！」
 
  「乜野我女…女……女朋友呀，你唔好亂咁講野喎。」
 
  雖然我係中意羨婷佢，而且成日都同佢埋一齊，但係我地都未係正式拍緊拖，總之我地既關係就…呀…呀……咁…即係………唉，連我自己都搞唔清楚呀！
 
  「我理得佢係咪你女朋友呀，總之我就睇唔過眼你同個女仔一齊啦。」
 
  對住呢啲無理取鬧既說話，我諗唔反駁佢先係最好既應對方法，亂講野既話只會搞到佢愈嚟愈煩。但係點都估唔到，身邊突然傳嚟既一把女仔聲將我呢個完美既部署破壞曬。
 
  「係又點呀？我地先唔似得你要一個人嚟睇電影咁可憐呀。」
 
  爆咗seed果然係唔同啲，唔單止愛情方面變到成個專家咁，而家就連講句說話都霸氣過人。
 
  「乜…乜野可憐呀？你…你條友唔好咁串…串嘴喎。」
 
  之後羨婷用佢最利害既睥人技巧，不過有趣既係，當羨婷佢睥住個男人嗰刻，套戲剛剛好完咗，放映室既燈光著返，令到呢到好似變咗佢主埸咁。
 
  「我都費…費時同你講落去，我睇完戲而家要去搵囡囡啦，哈…哈…哈哈。」
 
  聽佢笑到好似用緊摩斯密碼咁，好明顯佢驚到就快瀨屎。唉，不過我都好同情你既，因為比羨婷佢睥住真係一啲都唔好受。當呢個男人走咗之後，羨婷佢呼咗一口氣，然後擰過頭嚟望住我。
 
  「主…主人你冇野呀嘛？」
 
  主人？呀…原來羨婷佢又變返本來咁。
 
  「冇…冇野，都係比人話兩句啫，冇事既。」
 
  「咁都好啲……」
 
  「但係點解你變返本來咁仲可以睥到咁有霸氣既？」
 
  羨婷佢聽完之後成塊面變得好紅，然後好快就耷低頭，好似唔係好想比我見到佢個樣。
 
  「主人你唔…唔好笑我啦………我只係接受唔到主人繼續喺到比人話啫……」
 
  「原來你…………」
 
  接住落嚟既係一陣子既沉默。
 
  「不過主人你頭先話我唔係主人你…你…你既……算…算啦，冇野啦。」
 
  「我既？你講乜野呀？不過話時話，你冇send嗰句野出去下話？」
 
  「冇，好彩主人你及時阻止我喳，如果唔係我真係send咗架啦。真係估唔到只要一接觸到愛情既事就會衝動到控制唔到自己……」
 
  「你比部電話我等我幫你delete咗句野啦。」
 
  「嗯。」
                                                     
  從羨婷佢手上慢慢接過手機，我打開咗WhatsApp嗰頁諗住delete咗句野，不過唔知係唔係個人放鬆咗既關係，我好順手咁…………send咗出去。
 
  「大件事啦，我唔少心send咗出去呀？！」
 
  「唔係掛，點算呀主人？」
 
  「冇…冇事既，而家send返句『打錯』咁咪得囉。」
 
  「主人你快啲打啦。」
 
  「『Sorry，頭先打錯野，唔好咁做。』，好打完啦，快啲send過去先。」
 
  嗚……天氣不似如期，而電話既訊號都一樣，點會而家先至話冇訊號架？！
 
  我同羨婷呆咗咁望住電話上面既對話，腦入面完全係一片空白，完全諗唔到應該點做好。
 
  阿敬呢個時候擰轉頭望住我地，我地當然把握呢個機會瘋狂擰頭叫佢唔好理頭先我地send出去既野。點知阿敬好似Get錯咗咁，好有自信咁向我地點頭之後做出咗一個OK既手勢。
 
  唉，今次真係若果食屎可以將我拯救，我怕我食幾多都唔夠……

-----------------------------------------------------------------------------------------------------------------------
本來仲諗住喺電影到寫多啲, 點知寫嗰刻先知睇戲其實真係冇咩好寫
SOSAD :(
btw 高登嗰邊好似愈嚟愈多人睇, 真係好開心呀
睇嚟真係要再認真少少寫啦

大家中意個故記住要追稿同share 比朋友睇呀

  OK既手勢？！你做乜鬼野OK既手勢呀？！停呀！停呀！
 
  好彩呢個時候套戲剛剛好播完，小櫻好興奮咁冇理到阿敬佢行過嚟我地嗰到，阿敬佢先至冇辦法落手。雖然阿敬個樣睇起嚟係有啲失望，但係我同羨婷都忍唔住嘆咗一口氣。
 
  「你地頭先有冇睇到個主角呀，嘩，真係好有型呀。由其係最後嗰一幕呀，個男主角為咗救女主角居然可以自己身體都唔顧，真係好有型呀，仲有呢……@#$%*&#%」
 
  唔係掛？頭先套電影悶到咁你都可以睇得咁入神，你啲品味有冇再差啲呀？
 
  「係呀，由其係佢最後出既龍卷風飛腿，真係好掂呀……@#&$##%)」
 
  羨婷你咁都答到嘴？你頭先好似同我一齊應付緊嗰個男人架喎，點解你可以知道套電影講咩架……唉，聽你地兩個講野簡直辛苦過聽火星文，由得你地咁樣講落去都唔係辦法，都係快啲諗個借口走先得。
 
  「係…係啦，我地不如快啲走啦，唔好阻住人地播下一場戲啦。」
 
  講完之後，阿敬剛剛行到嚟我地呢到，會合完之後我地就離開咗戲院。離開戲院之後，我地本來計劃去食野，但係見時間又唔係話好夜，所以決定喺周圍行一行先再作打算。
 
  我地一路喺銅鑼灣到行嚟行去，阿敬就同小櫻兩個一齊行，而我就同羨婷佢行喺後面，從後面望著佢地，阿敬好明顯好進取咁同小櫻傾計，雖然小櫻同佢有講有笑，但係唔知點解小櫻既表情望落有啲唔自然。
 
  「頭先真係好刺激呀，由其係隻恐龍跳出嚟嗰下真係好真實呀，不過都要讚下個男主角都真係幾勇敢，連自己安全都可以唔理去救其他人。嗯，呢套3D電影真係唔錯。」
 
  「係…係呀，如果我係…係個男…男主角都會咁做。」
 
  「嘩，估唔到阿敬你會咁勇敢喎。」
 
  阿敬聽到之後成塊面都紅曬，嘴角露出甜甜既笑容。
 
  呢個時候我同羨婷佢一齊傾計，不過唔知點解而家既佢同之前好唔同，點講好呢……就係而家既佢實在太正常，明明阿敬同小櫻就喺我地眼前，佢唔係應該會爆seed架咩？不過我都係唔好問佢啦，費時唔少心講錯野之後又搞到佢又成個人變曬就唔太好。
 
  「話時話呀，其實小櫻份人係點架？」
 
  「小櫻？點解主人你無啦啦提起佢既？我知啦，其實主人你……」
 
  「你唔好亂諗野呀，我只不過喺到諗其實小櫻佢到底中唔中意阿敬呢？以阿敬佢既性格嚟講應該一早就試過表白啦，仲洗乜要我地幫手喎……」
 
  「唔…咁我又唔知喎……」
 
  「仲以為你成日同小櫻佢一齊上堂會了解多啲添。」
 
  「諗下先……，其實而家諗諗下……呀，我記得以前聽其他人講阿敬佢已經試過表白好幾次架啦。」
 
  「咁個結果係點呀？」
 
  羨婷佢搖一搖頭。
 
  「唔知點解每次阿敬佢想表白既時候呢，小櫻都一定會有啲理由唔得閒架，例如要傾Project啦，又或者係夠鐘上堂，結果阿敬佢就冇一次表白到。可能就係因為咁多次唔得所以先想我地幫手掛？」
 
  「原來係咁……」
 
  我地就喺咁一路行一路傾，傾到我地都唔知行咗幾耐，直至小櫻佢擰轉頭同我地講……
 
  「係啦，我地都行咗咁耐，不如我地去食野囉。」
 
  「咁呀，你地有冇咩提議呀？」
 
  哼，終於到咗諗要去邊食野既時候啦，平時我問親其他人有咩提議，多數人都會話冇意見既，咁既話我就可以提議個唔洗好多錢，對我地呢啲毒男最實惠既餐廳啦。
 
  「我…我…我有呀。」
 
  你個阿敬喺呢個時候插乜野嘴呀！不過唔緊要既，話唔定你會提議啲好野嚟呢，都係唔好咁衝動先。
 
  「不如去酒店食自助餐呀？既然一年最後一日，一於食好少少當係同呢一年道別啦。」
 
  朋友你冇野下話？邊個話過咗一年就要去道別架？好地地去乜鬼酒店食自助餐呀！
 
  「但係咁喎，呢啲時候酒店應該會full曬架喎，我地都係去第二間啦。咦，呢到附近好似有間薩利呀喎，不如我地去嗰到啦。」
 
  「唔係呢，不如我地去睇下先啦。」
 
  你有冇聽過乜野叫做「企硬，就會衰硬」呀？你個立場企到咁硬做乜鬼呀，收手啦好嗎？雖然話就話出嚟係幫你手去追小櫻佢啫，但係你都唔洗去到咁盡掛？
 
  「唔係呀，我都覺得薩利呀幾好喎，不如我地去啦。」
 
  點都估唔到小櫻喺呢個時候會講啲咁既說話。既然女神都咁講，阿敬當然冇可能反對啦，結果我地最後就決定去薩利呀到食晚飯。
 
  決定好之後，小櫻蹺住我隻手，拉住我向餐廳方向行。
 
  「決定好就行快啲啦，我好肚餓呀。」
 
  冇野下話？你係唔係蹺錯人呀？？？

  小櫻你係咪蹺錯人呀？比你蹺住嗰個應該叫阿敬，而唔係我呀！
 
  「唔洗咁急啦，慢…慢慢行咪得囉，你唔…唔…唔…好蹺住我啦。」
 
  嘩，估唔到我而都變到成個阿敬咁，講起野上嚟都變得口窒窒。
 
  「要我放手？點得呀，唔咁做既話阿傑你實會顧住同羨婷傾計行得好慢架啦，唔好講咁多啦，行快啲啦，嘻嘻。」
 
  你嘻乜鬼呀？！放手啦好唔好呀！死啦，而家比你蹺住行，我完全feel到身後面出咗一股好大既殺氣，不過唔洗諗都估到呢股殺氣應該係阿敬佢發出嚟。
 
  到底點做好呢……？有啦，我知道羨婷喺呢啲時候一定會幫我既，雖然我唔知你到底會點做，今次真係要靠你啦！
 
  可惜，乜野叫做「事與願違」，睇嚟……我就係好體會到呢句說話既人。
 
  正當我滿心歡喜擰轉頭望住羨婷，諗住佢會幫我嗰陣，我見到既，居然唔係平時可愛既佢，而係一隻魔鬼，而且而家既羨婷望起嚟比爆咗seed既佢更加恐怖，原來頭先感覺到既殺氣就係由佢發出嚟。
 
  「羨…羨婷……」
 
  嘩，我只係輕輕叫一叫你個名啫，洗唔洗咁樣睥住我呀，係唔係我又做錯咗啲乜野破壞咗你既完美既表白計劃呀？我同你道歉呀，但係你可唔可以救咗我先呀……
 
  雖然我唔係嗰個乜野俄國戲劇大師史坦尼斯乜乜乜既學生，但係我都盡我全力做出一個求救既表情。
 
  「哼！」
 
  ，羨婷佢「哼」完之後完我之後就刻意咁望向第二到，理都唔理下我，完全冇想幫我既意思。
 
  唔係既，羨婷身邊仲有阿敬呀嘛，搵佢幫手咪得囉…………大佬你洗唔洗睇落咁灰呀，好似戰敗到燃燒炲盡咁，我同小櫻佢冇野架喎，係佢無啦啦發神經拖我走啫，你快啲嚟救我啦。
 
  我再次做出一個求救既表情。
 
  可惜，佢完全冇理過我。
 
  就喺冇人肯救我既情況下，我帶住無奈既心情被小櫻佢帶到去附近既一間薩利呀餐廳。
 
  「你地好，請問你地係咪四位呀？」
 
  「係呀。」
 
  「但係我地而家冇曬四人位喎，又或者你地介唔介意分開坐呀？」
 
  「咁等我諗一諗先啦……」
 
  正當我諗住擰轉頭問下阿敬同羨婷有乜野意見既時候，羨婷佢已經行到個店員面前。
 
  「分開坐得啦。」
 
  羨婷講既時候語氣好明顯比平時變得好冷淡，睇嚟佢仲係嬲緊。
 
  講完之後，羨婷一手將我拉開，去到店入面一個雙人位，而我地坐既雙人位就係喺阿敬同埋小櫻佢地兩個坐既雙人位隔咗兩三張枱既旁邊。
 
  「做…做乜野呀羨婷？點解唔一齊坐呀？我地又唔係好急住食野，慢慢等張四人枱唔好咩？」
 
  「…………」
 
  我講完之後，羨婷佢一句野都冇講，而且望都唔望我。
 
  死啦，佢唔係仲嬲緊我破壞咗佢個計劃下話，我都唔想架。不過見佢嬲成咁又真係好少見，都係唔好理咩事，道歉咗先算。
 
  「其…其實我都唔係心有架，係…係…係小櫻佢無啦啦要蹺住我架喳，我真係冇心破壞你既計劃架……」
 
  今次講完之後，羨婷佢終於肯望住我，可惜呢件事絕對唔值得高興，因為咁只係惡夢既開始。
 
  「我…我唔想……」
 
  「你唔想乜野呀？」
 
  「我…我唔想主人你同小櫻佢行得咁埋呀。」
 
  「對…對唔住呀，咁……」
 
  老實講，除咗道歉之外我都唔知應該做乜野好。道歉之後，我地兩個都耷低頭，接住落嚟既就係一陣子既沉默。
 
  「其…其實我冇心咁惡同主人你講野架，之不過我自己都唔知點解，總之頭先我見到主人你同小櫻佢行得咁近既時候，我成個人就變得好唔舒服。」
 
  羨婷佢講完之後咬住下唇，對眼睛好似有啲淚光，好似就有啲想喊咁。
 
  「但係我都唔係有心既，我又點會諗到小櫻佢會無啦啦蹺住我先得架。」
 
  「咁主人你可以鬆開手架嘛……」
 
  「但係件事發生得咁突然，我…我……我都唔知應該點反應好……」
 
  羨婷聽完之後心情好似變得更差。
 
  「最多我以後大膽啲去拒絕人啦，你唔好嬲我啦好唔好？」
 
  「主人你…你係講真既……？」
 
  「嗯，我講真既。」
 
  羨婷聽完之後面上完再次出現返好耐冇見到既笑容。
 
  「咁好啦，見到主人你咁認真我就原諒你啦。」
 
  「我以後都會小心唔會阻住你既表白計劃架啦。」
 
  聽到羨婷佢話肯原諒我之後，我開心得滯口快快講咗呢句說話出嚟，羨婷佢聽到之後嘆咗一口氣，然後做出一臉無奈既感覺。
 
  「唉，我覺得主人你有時真係遲鈍到令人好嬲架。」
 
  「吓，唔係掛，我點遲鈍呀……」
 
  「不過呢……咁先至係主人呀嘛…嘻嘻……」
 
  「都…都唔知你講乜。睇下阿敬同小櫻佢地點樣仲好啦，你唔係話要幫阿敬佢表白架咩？」
 
  羨婷向我微笑之後就耷低頭，然後拎出佢部手機，身邊再次發出一股殺氣。
 
  「嚟啦，就等我地一齊幫阿敬手追到小櫻啦，哈哈哈……」

-----------------------------------------------------------------------------------------------------------------
我諗個故嚟到呢到都應該差唔多一半
大家覺得點?

記住覺得好睇既話就要share比朋友睇同埋追稿呀 :)

  「嚟啦，就等我地一齊幫阿敬手追到小櫻啦，哈哈哈……」
 
  聽到啲咁既語氣就知羨婷又變咗，不過之前幾次都見過佢係咁，所以我都冇乜野好驚訝，更何況我某程度係特登想叫呢個羨婷出嚟，費時羨婷佢又會唔知講咩搞到我鬼咁尷尬。
 
  佢拎咗部電話出嚟之後又開始對阿敬佢傳送指示。
 
  『食飯呢一個環節好重要架，記住要小心處理。』
 
  阿敬聽完之後點咗一下頭。
 
  「羨婷，其實食野嗰到有乜野可以小心呀？咪又係自己食自己野……」
 
  聽完之後，羨婷佢雙手合埋一齊，做到好似人地祈禱咁樣，然後將手放喺鼻下面，個動作就好似某一套機械人卡通片入面既司令官咁，望落仲有陰謀過鄭子成。
 
  「哼，你知唔知食野都只係其次，最重要都係阿敬佢食野既呢段時間可以向小櫻佢表現到啲乜野出嚟。」
 
  嘩，聽落好似好勁咁喎，唔通係要有餐桌禮類野？
 
  「咁……即係表現啲乜野呀？」
 
  「我答唔到你。」
 
  有冇搞錯呀！講到似層層咁原來最後都係答唔到我，冇料就咪扮四條啦。
 
  呢個時候侍應嚟到我同羨婷張枱到，比咗兩份menu我地。
 
  「羨婷，不如我叫咗野食先啦。」
 
  羨婷好留心咁望住阿敬佢地，完全聽唔到我叫佢，不過我知道如果我呢個時候咁再叫佢既話一定會比佢話『我而家做緊啲好重要既野呀，呢啲小事你自己決定啦。』，所以最後都係求其叫咗啲Pizza呀，焗飯之類就算數。
 
  冇幾耐之後，有另一個侍應行到佢阿敬佢地張枱面前。
 
  「先生，請問你地諗好要點咩未呢？」
 
  阿敬同小櫻佢地互相望住對方，而羨婷就喺旁邊教緊阿敬到底要點做。
 
  「小櫻你有冇話特別想食啲乜野架？」
 
  「冇架，我食乜都冇所謂既。」
 
  「咁…咁不如我幫你叫啦好唔好？」
 
  「好呀，真係唔該曬你呀。」
 
  小櫻向住阿敬佢點一下頭，然後阿敬就拎起餐牌開始講。
 
  「唔…唔…唔該我地要一個……蝦？」
 
  蝦？乜呢到有啲咁既菜色咩？我記得係就係有好多菜式，但係好似冇一樣係蝦嚟架喎。
 
 呢個時候我望一望羨婷佢部手機，我眉頭一鄒，發現事情有啲唔簡單。
 
  『你地兩個叫情侶套餐食啦。』
 
  無啦啦聽到啲咁既指示，又好難怪阿敬佢會嚇到講唔到野既。之但係阿敬佢聽完之後好似冇放棄到，反而深呼吸之後再試下講多一次。
 
  「我…我地要…要一個情…情…情侶套餐。」
 
  講完之後，小櫻變得好驚訝。
 
  「阿敬，點解你…………」
 
  「因…因為咁…咁樣好似抵啲呀嘛……」
 
  「咁…阿敬你…你決…決定啦……」
 
  呢啲咁老套既借口又點會阿敬佢自己諗出嚟先得架，唉，其實我由頭先開始心入面就有啲懷疑到底羨婷佢諗出嚟嗰啲計劃其實有冇用，聽就好似天下無敵，但係做就好似有心無力咁囉。
 
  雖然最後都比阿敬講到個借口出嚟同小櫻佢一齊食情侶套餐，之不過佢講完之後氣氛立即變得好尷尬，兩個人呆呆地望住對方，一句說話都冇再講，而且面頰就變得愈嚟愈紅，身邊好似播緊無論世事變改還是越難越…………………當然最後呢句係我自己個人感受啦……
 
  佢地兩個人之間咁尷尬既氣氛好似慢慢形成咗一個封閉空間，而且仲要呢個封閉空間仲要有擴散既跡象，慢慢擴散到佢地身邊既人……即係嗰個侍應。
 
  其實個侍應都幾可憐架，明明乜都冇做過就被迫困喺呢個封閉空間入面。結果佢就好無奈咁企喺阿敬同小櫻兩個身邊，好似除咗微笑就唔知有乜野可以做。
 
  隔咗冇幾耐之後，個侍應終於開口講野打破呢一片尷尬既氣氛。
 
  「其…其實呢………」
 
  睇嚟個侍應已經比個封閉空間嚇到而家講句野都口窒窒咁。唉，平時既話我就一定講返句『今時今日咁既服務態度點得架』，不過見你咁可憐就算數啦。
 
  「其實我地呢…呢…呢到係冇情侶套餐架…………」
 
  喊出嚟，原來呢到係冇情侶套餐既，今次阿敬佢都真係瘀過條冇夢想既咸魚啦。 不過呢……其實最瘀既點睇都唔係阿敬，而係……………
 
  「望…望…望乜野呀，我都冇睇過餐牌，我又點會知呀，反正我知道你都會幫我叫曬要食既野架啦…………」
 
  哼哼，羨婷你叫啦，就算你叫破喉嚨都唔會改變到你瘀咗既事實架啦，嘻嘻。
 
  「可惡，你喺到笑我下話……」
 
  羨婷佢隨即開始講一堆好似咒語咁既野。
 
  大件事，佢唔係諗住又用魔法下話，我一定要阻止佢先得。
 
  可惜我都未嚟得切行動既時候，羨婷佢好似已經講完嗰堆咒語，然後一臉自信咁望住我。
 
  「哼，而家咪有情侶套餐囉……」

  「哼，而家咪有囉……」
 
  唉，乜你咁鬼中意用魔法架，講極都唔聽既……
 
  就喺冇幾耐之後，餐廳入面響起咗一段廣播。
 
  『各位顧客，為咗慶祝呢一年就快過去，我地特別喺今日推出一個二人套餐，如果你地可以喺限時之內食得曬我地整既特大焗飯既話，今餐唔單止免費之餘，我地仲會送出一份特別既記念品添。』
 
  我再次用一個無奈既眼光望住羨婷。
 
  「你唔係要變出一個情侶套餐既咩？你做咩喺變個咁既套餐出嚟呀……」
 
  「咁…咁……」
 
  羨婷合埋眼之後就耷底頭唔望我，嘴好不自覺咁喺到磨牙，比到人一種好唔奮氣既感覺。
 
  「係就係兩個人既套餐啫，但係唔係比情侶套餐嚟架喎。」
 
  「咁……」
 
  「定係你又諗咗啲唔知乜野計劃呀？」
 
  「呀………！！！」
 
  羨婷似乎聽到好唔耐煩，叫咗一聲之後開始不斷用拳頭打我。不過唔知係唔係佢頭先瘀得滯搞到佢用唔到力，雖然佢係就係打我，之不過個力度都只係輕輕掂到我就收手，感覺上一啲都唔痛，只係有少少煩啫。
 
  「哎…哎呀……唔…唔好打我得唔得呀。」
 
  打咗我都唔知幾耐之後，羨婷佢終於冇再打我，我望住佢，見到佢表情變得好驚慌，然後呆咗咁望住自己對手。
 
  「我…我……我冇心打主人架………嗚嗚……」
 
  講完之後，羨婷佢就細細聲咁喺到喊。
 
  死啦，發生咗啲乜野事呀，旁邊啲人好似聽到喊聲之後一個二個都慢慢擰個頭嚟望住我，以為我搞喊你啦，唔…唔係比我話一話就搞到喊掛………
 
  「你…你唔好喊住先啦，咁…咁……」
 
  「我真係冇心打主人你架，只係我頭先衝動得滯先會咁做，主人你唔好誤會我呀……嗚嗚……」
 
  呀……叫得我做主人即係話佢又變返本來咁啦，不過佢幾時掂過我呢？唉，原來佢出拳打我打到自己變返本來咁………咪住先，而家唔係理呢樣野既時候呀，羨婷佢繼續喊既話，我一定唔洗走出呢間餐廳門口都似啦。
 
  「我梗係知道你唔係有心打我啦，你都係玩 – 下 – 既 – 啫，係唔係呀？」
 
  我努力去強調『玩下既啫』呢四個字，讀到有咁慢就得咁慢，希望咁做既話其他人唔好再用奇怪既眼光望住我啦。
 
  「即…即係話主人你唔會嬲我呀。」
 
  「哈…哈哈，梗係唔會啦，你都唔好喊啦，比其他人見到就唔係幾好睇啦。」
 
  可惜，其實全間餐廳啲人都已經睇曬。
 
  「唔…我…我知道啦……」
 
  講完之後羨婷佢既情緒慢慢開始平復落嚟。不過既然佢情緒平復返，咁我就可以問返清楚到底頭先發生咩事啦。
 
  「係…係啦，羨婷你頭先係咪用咗魔法呀？」
 
  「唔……」
 
  羨婷佢有啲落莫咁點咗一下頭。
 
 
  「我知道主人你好擔心我既天使點數，但係我仲用魔法……我真係好…對…對……主人唔住呀……」
 
  羨婷對眼又再次開始變得水汪汪。
 
  「唔…唔好咁啦，我都冇怪你，我知道你唔係有心架啦，你都係一時衝先會咁做啫，反正唔用都用咗，你都唔好再咁唔開心啦。之但係你唔係要變出一個情侶套餐既咩？點解最後會變到個咁既雙人套餐出嚟架？」
 
  羨婷聽完之後嘴角微微地咁向下彎，雖然唔似要喊，但係感覺上變得更加失落，而且仲覺得有啲唔係幾好意思。
 
  「其實呢……」
 
  「其實？」
 
  「其實我頭先魔法出現失誤。」
 
  「失誤？」
 
  「主人你都知我都仲係一個見習天使嚟架啦，其實我用魔法都唔係好成熟架喳，有時都會出現少少失誤既。」
 
  「唔係掛……」
 
  「我開頭真係諗住變個情侶套餐出嚟架，之不過唔知點解最後出嚟會係咁既……」
 
  「唔係掛……」
 
  「不過情侶套餐都係兩個人食既啫，我諗而家咁應該唔會太大問題既。」
 
  「唔係掛……」
 
  「哎呀，主人你唔好成日都『唔係掛，唔係掛』咁啦，人地真係盡咗力架啦，你都唔知道人地用魔法用得幾辛苦……」
 
  講完之後羨婷佢又出番佢既招牌嘟嘴。
 
  「對唔住囉，咁我真係唔知呀嘛。」
 
  「講對唔住都冇用呀，主人你一定要陪我搵返多啲天使點數返嚟先原諒你呀。」
 
  「好啦……」
 
  「好野，嘻嘻……」
 
  見到羨婷佢既心情好似好返好多咁，我自己都放心曬。
 
  就喺我地傾得興起既時候，羨婷部電話響起一聲提示聲，打開一睇，原來係阿敬喺到求救。
 
  『冇情侶餐喎，咁我地點乜野食好呀？』
 
  唉，頭先發生既一連串事件搞到我都唔記得阿敬佢地既存在添。
 
  「到咗最後都係冇情侶套餐，咁樣阿敬佢地應該叫乜野食呀？」
 
  「……」
 
  羨婷佢冇理到我，然後佢又再次耷低頭。
 
  經過今日發生過咁多既事，我已經有曬經驗架啦，咁做就即係代表羨婷佢又開始爆seed啦。我知道一有愛情方面既難題，就算幾棘手都好啦，爆咗seed既佢一定會搞得掂既。
 
  但係冇幾耐之後，羨婷佢抬起頭，嘟長咗個嘴望住我。
 
  「我…我都唔知點做喎………」
 
-----------------------------------------------------------------------------------------------------------
雖然學校既野開始忙, 但係我都會盡力keep住而家咁兩, 三日更新既
不過真係估唔原來高登到個POST只要過咗一個月就推唔到
所以而家要去過一個新既POST啦, 咁麻煩真係好對唔住
http://forum3.hkgolden.com/view.aspx?type=SY&message=5647707

大家記住要叫朋友一齊睇 同埋 喺紙言呢到追稿呀:)

  「唔係掛？！」
 
  咁耐以嚟都係你喺到指揮架喎，點解你會問返我轉頭架？我又點可能知道先得呀？
 
  「我…我真係唔知喎……」
 
  你係扮野定係點呀？你唔知，唔通我會知咩？我知既話一早就話咗比你知啦。你係唔係拍緊「搞野王」呀，唔好整估我啦，我好細膽架喳。
 
  「主人你唔好睇落咁驚青啦，我地一齊諗下點答佢仲好啦。」
 
  「你…你唔係話自己一遇到啲愛情既事嗰陣就會變到第二個人咁架咩？點解你……」
 
  聽到之後羨婷佢呆咗一下。
 
  「咁係因為……」
 
  「因為乜野呀，快啲講啦。」
 
  「其實嗰個型態唔會連續維持好耐架，只要我中途變返本來咁既話，咁我就要一段時間之後先會變返做嗰陣時咁。」
 
  乜爆seed原來係有限時架？搞到好似打機咁……
 
  「我都知自己一去到嗰種型態既話，面對愛情問題既時候頭腦就會轉得好快，但係我暫時都變唔返，所以而家唯有靠我地兩個幫阿敬架啦。」
 
  「但係愛情呢啲野我都只係識得一條鐵喳喎。」
 
  「咁…咁…咁頂硬上啦……」
 
  真係點都估唔到事情會發展到而家咁，本來仲以為羨婷佢會搞得掂架嘛，唉，而家唯有見步行步啦。
 
  「咁叫咩食好呀主人？」
 
  「既然唔變都變咗，不如叫佢地食嗰個雙人餐啦。」
 
  「係咪真係得架……」
 
  「唔知呀，不過反正諗嚟都無謂，死就死啦。」
 
  雖然羨婷佢個樣望落好似充滿問號，
 
  『一於食嗰個雙人套餐啦。』
 
  我同羨婷帶住滿腦子既疑問send咗出去，禁制既時候隻手指仲有少少震震下。
 
  「主…主人，咁做係咪真係得架？」
 
  「我都唔知架，希望得啦……」
 
  阿敬佢聽到之後就同個侍應講要一份雙人套餐，雖然講野既時候同頭先一樣有啲尷尬，但係程度就冇之前咁嚴重，封閉空間亦都慢慢消失。
 
  「阿敬，萬一我地食唔曬點算呀？」
 
  「冇事既，我平時食好多野架，幾大份都好有我喺到既話一定會食得曬既。就算你食唔曬我都會幫你食埋！」
 
  「咁…好啦……」
 
  大約五分鐘之後，侍應送嚟一份好鬼大既白汁雞皇焗飯，咁當然好例牌咁上面係有啲白汁，有啲雞皇。雖然感覺上吃落應該同一般既雞皇飯唔會有太大分別，但係呢盤飯真係好大份，好似大快樂嗰啲餐盤咁大，真係見到都飽曬。
 
  阿敬同小櫻兩個人都呆咗咁望住盤焗飯，然後好用力咁吞咗一啖口水，然後眼都唔眨咁望住盤飯，個身就好似僵硬咗咁。
 
  「嘩，乜個焗飯咁大既，阿敬我地係咪真係食得曬架？我怕我地吃唔夠一半就飽曬，到時浪費食物就唔好啦。」
 
  「冇…冇事既，我地一齊食啦。」
 
  阿敬佢震抖既聲線好明顯將佢出賣咗，仲要係好徹徹底底咁出賣咗。
 
  呢個時候，侍應放咗一個鐘喺枱上面。
 
  「兩位準備好啦嘛？係咁既話限時兩個鐘，而家開始！」
 
  兩個鐘？我唔係聽錯下話，咁多時間我慢慢食一個人都食得曬啦，早知我都叫呢個焗飯，咁既話今餐咪可以免費囉……
 
  冇幾耐之後，我地張枱點既食物都送到嚟。
 
  「既然佢地既食物都嚟到啦，我地唔洗咁膽心佢地架喎。」
 
  「咁又係…………」
 
  「我地都係食咗野先啦。」
 
  「好啦……」
 
  不過講就係咁講，羨婷佢食野既時候只係掛住望部手機同埋阿敬佢地，完全冇理過坐佢面前既我。「情難自禁我是其實屬於極度容易毒丁一個人」，唉，真係好悶呀。
 
  「羨婷你都係專心食野啦，阿敬佢應該識點做架啦……」
 
  「之……之不過我真係好膽心阿敬佢喎，雖然唔係平時既我應承阿敬幫佢去表白啫，但係始終都係我應承咗佢，好應該盡力幫佢架嘛。」
 
  「咁你諗住點幫佢呀？」
 
  「呀，不如叫阿敬佢諗啲話題同小櫻佢講下啦，咁會唔會好啲呀？」
 
  「都得既，但係要佢講乜野好呀？」
 
  「不如叫佢地傾下自己既興趣好唔好呀？」
 
  「都得既……試下囉。」
 
  就係咁，我地又再次向阿敬佢傳送指令。
 
  『阿敬你一陣聽到我地有咩指令就照讀得啦。』
 
  阿敬僵硬既身體終於回復正常，然後佢就向我地點一點頭。
 
  『係呢，小櫻你有冇話中意聽咩歌架？』
 
  「係呢，小櫻你有冇話中意聽咩歌架？」
 
  阿敬佢真係照住我地send比佢既野講，仲要係一字不漏咁讀出嚟，好似諗都冇諗過到底我地send比佢既野到底有冇問題，不過咁都好既，起碼唔會比小櫻佢覺得阿敬講野好生硬。
 
  「聽咩呀？諗下先，歌就冇乜話特別中意既，不過呢我就好中意一對叫『飛虎』既年青人組合，只要係佢地既歌我都中意架？」
 
  聽到之後我同羨婷佢互相對望。
 
  「羨…羨婷呀，乜野係飛虎呀？」
 
  「飛虎咪係MK POP既其中一隊組合囉。」
 
  「MK POP？但係我只係識天堂雀喳喎。」
 
  「吓？但係主人我都唔係好識飛虎既事架喎。」
 
  「咁…咁我地點樣接好呀？」
 
  唉，仲以為諗話題係好容易既事，結果搞到自己咁麻煩添。





第十四章：我都諗唔到今章改咩標題



第十四章：我都諗唔到今章改咩標題
 
  「我都幾中意飛虎架，由其係佢地首<登陸地球>真係好正呀。」
 
  「你記錯啦，<登陸地球>係天堂雀架，呀，不過原來阿敬你中意天堂雀架？真係估唔到喎。」
 
  「係咩，唔好意思呀，一時記錯添。」
 
  「哈哈，又會咁大頭蝦既……」
 
  阿敬同小櫻既對話聽落好似好和諧，但係喺佢地冇幾遠既旁邊就有兩個人忙到好似打緊仗咁。
 
  「乜<登陸地球>唔係飛虎架咩？」
 
  「主人你查清楚先好打啦！」
 
  「我都唔想架，急得濟打錯野啫。」
 
  「點算呀，如果繼續講錯野既話會唔會搞到佢地既關係差咗，最後令到阿敬佢追唔到小櫻架？」
 
  「我都唔知架，不過冇辦法啦，我地都洗濕咗個頭，唯有頂硬上架喳。」
 
  老實講，今次真係我用WhatsApp咁耐以嚟用得最辛苦既一次，仲痛苦過藍剔初初出現嗰時。
 
  「不過話時話呀，其實點解阿敬你會中意天堂雀既？我仲以為得女仔先會中意佢地既添，男仔唔係一向都中意啲可愛既女明星架咩？好似係ABC48之類呢……」
 
  唔係掛，今次要諗原因？咪就係因為見你中意MK POP 我先要阿敬話自己都中意MK POP嚟迎合你口咪囉！不過呢啲野又點可以要阿敬講出口先得架，惟有諗過第二個借口啦，哎呀，真係好難諗呀。
 
  「因為佢地跳舞好勁呀，又chok得有型喎，搞到我都想自己變到佢地咁有型囉。」
 
  好野呀羨婷，估唔到你會諗到點樣接落去喎，好彩今次有你喳。
 
  「其實你本來都夠型啦。」
 
  「咩…咩話？」
 
  「噢…我…我既意思係阿敬你平時都已經好有型架啦。」
 
  阿敬即刻變得好怕羞，塊面變得好紅，唔敢望住小櫻之餘佢食野既速度明顯提升咗好多。
 
  「阿敬，不如我地一齊……」
 
  阿敬聽到呢到既時候嚇到飯都噴埋出嚟，小櫻見到之後好快就拎張紙巾出嚟幫阿敬出抺嘴同埋拍下佢背脊等佢舒服啲。
 
  「阿敬你冇事呀嘛？都唔明你點解食飯點解要食得咁急既，我地有兩個鐘喎，慢慢食都得啦，雖然我唔係食好多野啫，但係我陪得你食呢個套餐就當然會全力幫你啦。」
 
  「唔…唔係呀，你頭…頭先話乜野一…一…一齊呀？」
 
  到底小櫻佢唔係諗住咁快就喺到表白下話？唔係掛，女仔居然會做到咁主動？不過咁都好既，咁既話我同羨婷就唔洗再諗點樣去幫阿敬佢追人啦。
 
  「一齊？哦，我係想講有冇興趣遲啲一齊去唱卡啦OK，既然我同你都咁中意MK POP，一於去唱曬佢地啲歌啦，我諗到時一定會好爽架！」
 
  唉，空歡喜一場。
 
  「係啦主人，如果我食野噎親既話你會唔會……」
 
  「吓，你講咩呀？」
 
  「算啦冇野啦……」
 
  都唔知佢無啦無喺到講啲咁既野做乜？明明而家就好忙架啦，仲喺到講埋啲咁奇奇怪怪既野。
 
  「好…好呀，遲啲得閒我地一齊去啦。」
 
  小櫻做出一個好滿意既表情之後，佢地兩個又繼續食野。見到阿敬佢食野既時候嘴角微微上揚，睇嚟佢知道遲啲可以同小櫻佢兩個人單獨去唱卡啦OK，而家覺得非常興奮。
 
  但係講完呢件事之後個氣氛又好似平靜返落嚟添，點算呀，仲有乜野好講呢？
 
  我望住羨婷，而羨婷佢又望住我，我地真係點諗都諗唔到喎。
 
  「係啦，唔知你有冇睇過AV呢？」
 
  「…………」
 
  小櫻佢聽到之後成個人呆咗。
 
  阿敬你發乜野神經呀，我地冇比指示你既話就唔好亂講野啦，仲要…仲要講埋啲咁既話題！
 
  「弊啦主人！」
 
  「我都知弊啦，明明我地乜指示都冇send，點會估得到阿敬會無啦啦講啲咁既野先得架。」
 
  「唔係呀主人，唔知點解我比人拉咗入個咸濕WhatsApp Group到呀，入面啲人打既野都會自動轉發到阿敬到架！」
 
  「點解會咁架？」
 
  「咪話咗唔知點解囉！」
 
  「快啲Quit咗個Group佢啦！」
 
  「係…係……Quit咗啦。」
 
   比著係平時既話我一定會打返句『我要真選舉』落去，不過今次情況真係太過緊急，所以都係求其Quit咗佢算。
 
  「但係咁喎主人，阿敬佢地嗰邊應該點樣傾落去呀？」
 
  「咁呀……」
 
  救命呀，點樣解決呢個問題真係煩過梵蒂岡呀。
 
  「阿敬你都曳曳啦，居然同我講埋啲咁既野，仲以為你係一個好純品既人嚟添，點知呢……」
 
  小櫻點解呢個時候會咁答架？死啦，佢實對阿敬既印象愈嚟愈差啦，點算呀…………

  「冇……其…其實我係想問你有冇睇過Animal Video啫，呢個笑話係咪好好笑呢……哈…哈哈……」
 
  估唔到會發生啲咁既意外，事到如今唯有盡量去解釋啦，希望唔好令小櫻對阿敬既印象跌得太多啦。
 
  「……………」
 
  小櫻佢一聲都唔出，唉，睇嚟解釋失敗咗，又係既，就算要喺女仔面前講笑都唔會講啲同AV有關既野啦下話。
 
  「哈…哈……係咪唔係幾好笑呀，對唔住呀…………」
 
  阿敬耷低頭唔敢望小櫻，而小櫻佢就對住阿敬搖一搖頭。
 
  「唔係呀，其實都幾好呀。」
 
  阿敬聽完之後尷尬咁微笑一下。
 
  「其實呢，我覺得阿敬你今晚好似有少少唔同呀。」
 
  小櫻佢唔係發現咗我同羨婷一直都係喺阿敬後面幫緊佢下話？！作為一個女仔，呀，應該話作為一個人，你會唔會太利害呀？
 
  「點…點唔同呀？」
 
  「點講好呢？我覺得你今晚好似比平時更加呢……」
 
  「更加……」
 
  「更加可靠呀，以前你同親我講野都係窒下窒下咁既，之不過今晚食飯開始你講野就變得好流暢，直情好似變到第二個人咁呀。」
 
  梗係啦，佢只不過係照讀我地send比佢既說話啫，咁又邊會有可能窒下窒下先得喎。如果冇我地喺到？阿敬佢講野一定會窒過打機達卡關呀。
 
  聽到小櫻咁樣講佢之後，阿敬佢既表情睇落又變得尷尬起嚟，不過同之前唔同既係佢雖然睇落好尷尬但係呢一種尷尬應該係因為佢開心到唔知點反應好。
 
  「係…係咩……呀，不如我地都係快啲食囉，雖然話就話有好多時間啫，之不過保險啲都係食快啲啦。」
 
  「嗯，好啦，我地都要加油，唔好輸比呢一盤焗飯呀！」
 
  阿敬同小櫻兩個又開始食野，而我同羨婷終於都鬆咗一口氣。
 
  「呼……仲以為因為今次會因為講錯一句野搞到小櫻對阿敬既好感度會大大下降添，好彩過到骨啫。既然佢地而家既氣氛都變得唔錯啦，咁我地都唔洗擔心太多啦，快啲食野啦，啲野食都凍曬啦。」
 
  「…………」
 
  「羨…羨婷……？你冇野嘛？」
 
  「好彩？咁叫做好彩？點解你可以咁唔醒目架？要你做少少野都搞成咁？唉，我真係對你好失望呀。」
 
  咁既語氣唔通係……
 
  「如果阿敬佢今日表白失敗既話我話你知我點都唔會放過你呀！」
 
  我望一望羨婷對眼，從佢嗰對好似獵豹咁既眼神當中我可以好肯定佢又已經爆咗seed。
 
  「由頭先開始呀………@$%&#$(*@#&(*@#)) 」
 
  羨婷佢一味喺到話我，老實講真係好鬼煩呀，講啲野仲煩過一個五歲小朋友喺到講佢第時有冇地方住。
 
  不過點都估唔到喺羨婷既連珠炮發之下，潛藏喺我心入面既怒火終於都要爆發，我真係頂唔順呢個羨婷對住我喺到話我呢樣唔好嗰樣唔好。我而家咩都唔想理，我唯一想做既就係令到羨婷佢唔好再嘈。
 
  雖然要羨婷佢唔好出聲應該有好多方法，只要我多些思考多發問就會諗到，之不過情急之下，我直覺伸手喺枱面拎起一件PIZZA 塞入去羨婷既口入面，而家諗返起，呢個動作用「快狠準」嚟形容一啲都唔過分。
 
  「唔好再嘈啦！」
 
  我唔記得自己對上一次咁大聲同羨婷講野係幾時，因為一直我都唔會亦都唔洗咁樣做。
 
  可能就係因為我平時都冇咁做，所以羨婷佢都知自己過咗火位，當我塞完塊PIZZA入佢口之後羨婷就一句聲都冇出，好專心咁食野…………就奇呀！
 
  羨婷佢一路咬件PIZZA，咬下咬下最後咬埋落我隻手指到，嗰下真係痛到我飛起。
 
  「BB你睇下啦，人地男朋友細心到會餵佢女朋友食野呀，我唔制，我又要呀………」
 
  呢個時候坐我隔離枱既一個女仔對住坐佢對面既男朋友講。
 
  你冇野下話，我頭先坐喺到比羨婷佢鬧到成個傻仔咁你唔係見唔到掛，仲有呀，我呢啲叫塞入佢個口到，而唔係叫做餵囉！唉，坐佢對面既嗰個男仔，估唔到你會同個咁既港女一齊，真係辛苦你囉……
 
  就喺我比羨婷咬到痛濟，縮返隻手之後，羨婷用曬兩隻手黯住佢個嘴，眼神由獵豹慢慢變返做一隻可憐既貓仔望住我。
 
  「我…我……唔係有心咬…咬………」
 
  羨婷佢講野既時候成把聲震曬，好明顯佢對爆咗seed既自己所做既事感到好驚訝。
 
  講到一半既時候，羨婷佢已經成個人趴咗喺張枱到細細聲咁喺到喊。
 
  「嘩……我真係唔知應該點道歉至好呀，嗚………嗚嗚………」
 
  喊？！唔好喊啦………雖然我對羨婷嘟嘴扮可愛係一啲都唔受啫，但係我對佢喊就真係一啲辦法都冇。
 
  「你…你唔好喊啦……錯既都…都唔你………」
 
  我嘗試去講啲唔同既野去令到佢唔好喊，但係可能我比佢喊既樣嚇到成個腦實曬，最後都諗嚟諗去都諗唔到要講啲乜野好。
 
  如果比我再遇到爆咗seed既羨婷既話一定會盡我全力去鬧佢呀，一日都係佢先至會搞到咁可愛既羨婷喺到喊既！
 
  「之不過……我頭…頭先…………」
 
  「唔好理頭先啦，我知道你唔係有心架啦。」
 
  「咁……」
 
  羨婷佢終於都冇再喊，之不過佢睇落依然唔係好開心。
 
  「都係繼續食野啦，如果你一直都好似個苦瓜干咁都冇用架啦，睇到你唔開心既樣，反而我會食得唔安樂呀，你快啲笑返啦好唔好？」
 
  「嗯，我知道啦。」
 
  羨婷講完之後就對住我笑，不過我睇得出佢只係因為唔想我擔心而笑，並唔係發自內心笑出嚟。雖然我隻手指仲係痛緊，而且手指既牙印都仲未散，不過見到羨婷佢為咗我咁做，我決定扮到咩事都冇，費事搞到佢更加唔開心。
 
  好彩接住落嚟都再冇乜野奇怪既事發生，冇幾耐之後我地全部人都食飽曬，準備離開餐廳。


--------------------------------------------------------------------------------------------------------------
我諗個故呢個月就會完架啦
而且應該會隔日更新, 希望大家會中意啦 :)
希望大家會share個故比朋友睇, 等呢個故多啲人識啦
大家記住like個Facebook Page同埋上紙言到禁「追稿」呀！

  「食飽未呀？」
 
  「呼……食到我好飽呀，主人你點既食物全部都好好食呀。」
 
  「飽既話我地話走架啦，而家去中環嗰邊，玩一陣就差唔多要倒數。你之前唔係話要阿敬佢地坐摩天輪咩？要坐就要快啦，今日可能會好多人架。」
 
  「好嘢，有得去倒數嚕！倒數~倒數~倒數啦啦啦~」
 
  「你喺到唱咩呀？」
 
  「我自創既倒數歌囉，係唔係好好聽呢？倒數啦啦啦~~~」
 
   咁又好難怪佢會咁開心既，明明尋日喺茶餐廳我實牙實齒同佢講咗話唔會去倒數，點知搞完一大輪之後佢終於都得嘗所願，羨婷佢而家開心到仲要唱埋歌，簡直係完全沉醉咗喺佢對倒數活動既美好幻想入面。不過呢……首歌真係好難聽呀，難聽到我都唔識用文字嚟形容，只不過費時佢又唔開心，我唯有忍下啦。
 
  比完錢之後，我同羨婷佢喺餐廳門口到等小櫻同阿敬佢地出嚟，而等待既途中羨婷佢依然唱住佢首好難聽既倒數歌，幾乎投入到周圍有乜野都唔理。等咗大約五分鐘之後，終於見到阿敬佢地兩個行出嚟。
 
  「唔好意思呀，係唔係等咗好耐呀？」
 
  首先開口既係小櫻。
 
  「唔係，都係等咗一陣啫。」
 
  「呼……仲以為我地要你地喺門口到企好耐添。咦，羨婷你……」
 
  見到自己比小櫻望住既時候，羨婷被迫從佢美好既幻想世界走返嚟我地既現實世界。
 
  「你唱緊嗰首咩歌嚟架？咁怪既？」
 
  聽到之後羨婷佢成塊面變得好紅之餘亦都冇再唱歌。嘩，呢個世界終於都回復安靜啦……
 
  「算啦，唔好理首歌啦，我地都係快啲去中環啦，再唔快啲去就會好多人架啦。」
 
  「咁又係既，但係我地應該點去呀？地鐵？巴士？」
 
  「搭地鐵囉。」
 
  「好啦。」
 
  我地就係咁一路傾計一路行去地鐵站，準備搭地鐵去中環。呢個時候地鐵既人流同平時放工既時段比起嚟雖然係少好多同冇咁迫，之不過又未至於大把位任坐，我地最後就選擇企喺到繼續傾計。
 
  「嘩，你地都唔知頭先我同阿敬一齊食嗰個飯係幾大呀，如果冇阿敬既話我諗我地都要浪費食物做大曬鬼啦。」
 
  「唔…唔好咁講啦，其實小櫻你都食咗好多架。」
 
  「總之我地食得曬就最好啦。不過話時話，我地仲有幾多個站先會到呢？一…二…三……嘩，原來仲有幾個站先會到架，我都係搵個扶手借一借力先。」
 
  呢個時候，小櫻擰過頭嚟望住我。
 
  「咁既……阿傑呀……其實呢…我唔係好夠高去捉住個扶手呀，你介唔介好比我捉住你隻手當扶好呀？」
 
  其實我一直都冇刻意咁留意小櫻佢係幾高，不過而家望埋去又真係覺得唔太高，我都知道要特登企高去捉住個扶手其實都幾辛苦，既然係咁小既事，要我幫手當然冇所謂啦。
 
  「無所謂，你捉住啦，最緊要企穩呀。」
 
  「唔該你呀。」
 
  小櫻向我笑一笑之後就伸手捉住我手臂既位置，然後好自然咁企喺到繼續同我地一齊傾計。一諗到我咁簡單就可以幫到其他人，心情立即變得非常之好，嘴角亦不自覺咁向上彎起。
 
  但係好可惜，離我冇幾遠既一個女仔睇落極度唔爽……
 
  羨婷今次又有咩事呀？我都唔係比小櫻蹺住啦，而且我仲要係幫緊人呀，你作為一個天使見到我幫人唔係應該開心咩？點解而家望落仲要變到成隻魔鬼咁恐怖架………
 
  「阿傑，我都唔夠高，我都要扶住。」
 
  就喺我未嚟得切反應佢既時候羨婷已經伸手捉住我既手臂，而且力度仲要係異常咁大，搞到我隻手鬼死咁痛，隻手幾乎唔係我控制咁，而且隻手仲開始喺到震下震下咁。雖然隻手係好痛，不過我最後都選擇要忍住。
 
  呢個時候羨婷佢好似識得四川變臉咁樣，由一隻魔鬼變返做同平時一樣望落好可愛既樣。
 
  呀，仲以為佢又唔知因為乜野事而覺得唔開心添，見到佢而家變返做之前咁，睇嚟一切都係我諗多咗啫。
 
  不過事實上係我諗少咗，少年我太年輕了。
 
  羨婷向我笑完之後明顯更加用力捉住我隻手，唉……
 
  「咦，點 – 解 – 你 – 隻 – 手 – 震 – 既？ 無 – 事 – 呀 – 嘛？」
 
  唉，呢個問候根本就唔係問候囉……明明係你捉到我隻手太痛先至會震架！不過我又點講出口呀，唔通話羨婷你無啦啦用力捉我隻手咩？信我至奇呀。
 
  「冇…冇事，係架地鐵喺到震啫。」
 
  「咁就好啦，我 – 好 – 擔 – 心 – 你 – 有 – 事 – 架。」
 
  我終於理解到咩叫做『放手放開所有，彼此更自由』。
 
  「羨婷真係好關心阿傑佢喎。」
 
  「當然啦，因為冇人比我更加留意佢架嘛，嘻嘻。」
 
  噢，你講大話！我知道真正既犯人就係……你！
 
  就喺呢個時候部地鐵Chok咗一Chok咗，小櫻佢成個人挨咗落我個手臂到。望住自己隻手慢慢陷入小櫻既心口入面……唉，我已經唔敢想像羨婷同阿敬會有咩反應啦……

  就喺小櫻佢因為意外而挨咗落我到既時候，我望到阿敬個樣sad到好似GPA過唔到1咁，搞到我覺得自己好似好衰咁添……不過我都唔想既，係地鐵唔好之嘛，你唔好怪我呀……
 
  之不過小櫻佢好快就企返好。
 
  「哎呀，唔好意思呀阿傑，一日都係我唔好啦，企唔穩搞到撞到你。」
 
  「唔緊要，係架地鐵差啫……」
 
  其實頭先小櫻佢挨落我到既時候，佢個心口係好直接咁貼咗落我既手臂上面，嗰個觸感真係呢……估唔到原來小櫻佢收收埋埋，原來係咁有料架，真係搞到我而家好成個人同埋下面嗰到都好興奮呀。
 
  不過話時話，我記得同羨婷佢初初相遇既時候都好似發生過類似既事，唔知羨婷佢有冇印象呢？
 
  當我望向羨婷既時候，佢一句聲都冇出，睇落就同平時一樣。
 
  不過古語有云，暴風雨既前夕就好平靜，唉，呢句野真係一啲都冇錯。雖然羨婷佢外表睇落同之前一樣，之不過佢捉住我隻手既力度明顯再加強咗好多，我感覺到自己隻手都就嚟斷咁濟，真係幾乎可以換過隻機械凱做鋼之鍊金壽司。
 
  有冇咩人可以救下我呀？以前我遇到咩特別既問題就話有羨婷嚟幫我解決啫，之不過今次羨婷就係我遇到既問題，搞到我想要人幫手都唔得……
 
  「下一站，中環……Next Station，Central……」
 
  好彩由銅鑼灣去中環都係幾個站啫，如果情況繼續落去既話我就真係有幾多條命都唔夠死呀。而家諗返起都真係幾諷刺……我平時都話地鐵呢樣唔好嗰樣唔好，但係到頭來救我一命既居然就係地鐵。
 
  「係…係啦，我地都到站啦，不如我地快啲落車啦。」
 
  小櫻同羨婷佢地係到點頭，之不過一句聲都冇出；而阿敬佢就連頭都冇郁過，好似定咗形咁企喺到，唔知喺到思考緊人生入面講唔出既乜野大道理。
 
  就喺到站既時候，羨婷同小櫻佢地都終於都鬆開手，而我既小命都得以保存。
 
  出咗閘之後，我地按住羨婷之前講既計劃咁一齊行去坐摩天輪，因為佢話乜野坐住摩天輪就容易啲有個氣氛出嚟喎，不過我就唔係好識呢啲野啦。
 
  雖然我地頭先搭既地鐵就唔係話好多人，但係我地一路行出地鐵站既時候就發現愈嚟愈多人，聽佢地講既說話我諗大部分都大陸嚟既遊客，可能好多人都係比呢個新出既摩天輪吸引住掛……
 
  眼見中環呢到有咁多人，我開始喺到諗到底我地有冇可能搭到摩天輪呢。
 
  我拍一拍羨婷既膀頭。
 
  「羨婷，呢到咁多人，我地會唔會坐唔到摩天輪架？咁如果真係坐唔到既話你有冇準備到第二個計劃呀？」
 
  「……」
 
  羨婷佢唔好話答我，佢就連望都冇望一下我。睇嚟呢次真係好大件事，原來佢仲為頭先嗰件事嬲緊，而且佢嬲既程度似乎比我想像之中嚴重好多……雖然我仲未知佢嬲乜。
 
  「羨婷，你唔好唔理我啦，頭先小櫻佢唔係有心挨落我到架，係架地鐵chok咗一chok先至咁啫。」
 
  可惜羨婷佢依然理都唔理我。
 
  「唔好嬲啦，我都唔想架喎。」
 
  羨婷佢聽完之後企咗喺到冇再行。
 
  估唔到羨婷佢終於肯理我啦，仲以為佢會一直keep住唔理我添，以前劉備去搵孔明就話要搵三次啫，真係估唔到我而家要同羨婷佢講野都要講三次先得，不過點都好，總之佢最後肯理返我就得啦！
 
  可惜，羨婷佢沒有一天成為孔明，而我都沒有一天成為劉備，睇嚟講三次野真係對孔明先至有效，對羨婷既話只會反效。
 
  羨婷企咗喺到之後慢慢提起右腳，然後用力一腳踩落我隻腳到。
 
  我的媽呀，呢下真係痛到飛起，同頭先捉住我隻手既力度真係可以話係大文豪同陳E神既分別……即係點？差太遠，無得比呀！
 
  「呀！！！」
 
  頭先羨婷捉住我隻手既痛楚我都算忍得住，但係今次真係痛到我忍唔住要「呀」一聲咁叫出嚟。
 
  叫完之後小櫻同阿敬佢地都望住我，問我有咩事。
 
  就喺呢個時候，羨婷佢行去小櫻既旁邊，蹺住佢隻手。
 
  「冇事既，唔洗理佢既，佢唔小心踢到粒石仔啫，我地快啲去坐摩天輪啦，呢到咁多人，我地再唔行快啲就會有排等架啦。」
 
  「地鐵站入面都有石仔？！」
 
  「哎呀，我話有就有啦，小櫻你唔好理佢啦，我地行啦。」
 
  就係咁羨婷佢就蹺住小櫻佢行開咗。
 
  呢個羨婷到底喺到諗乜野呀……？要知道羨婷佢緊啲乜野真係難過睇透杯入面黃色既啤酒呀。
 
  睇住羨婷同小櫻佢地愈行愈遠，我都要快啲追返佢地先得，不過頭先比羨婷佢踩嗰隻腳到而家踮到地都仲有啲痛，唯有跳下跳咁追返佢地啦，但係點知今次反而到咗阿敬佢企咗喺到。
 
  「阿敬你做乜野仲唔行呀？」
 
  「其實呢……我唔同你地一齊去啦。」
 
  發生咩事呀？點解無啦啦會話唔去既？！

--------------------------------------------------------------------------------------------------
呢個月之內就會完外傳, 大家記住多多支持啦
得既話記住喺紙言個網到「追稿」同like Facebook Page 啦

  發生咩事呀？點解阿敬無啦啦會話唔去既？！
 
  「唔同我地一齊去？你點解咁講呀？你係唔係有邊到覺得唔舒服呀？」
 
  「唔…唔係……」
 
  雖然把口講就話唔係，之不過阿敬佢講既時候面色好似唔係太好睇，見佢同我對答既時候對眼一直望住地下，睇怕佢並唔係佢口中講既咁。
 
  「唔係？照我睇你而家唔係一啲事都冇，而係好有問題喎，係咪你頭先食得太多搞到個肚唔舒服呀？」
 
  講完之後，阿敬佢既神情明顯變得更加差。
 
  「你講出嚟啦，到底發生咗啲乜野事呀？」
 
  就喺我連番追問之後，阿敬佢終於都開口講野。
 
  「其實我都真係幾羨慕你架，阿傑……」
 
  羨慕？！你而家到底係攞景定係贈慶呀？我比羨婷佢踩到隻腳頂唔順既時候你居然同我講羨慕我？我明啦，雖然你表面上睇落係一個正常人，但係實際上原來你係一個M嚟，仲要係好重口咪嗰隻添，識你咁耐都睇唔出喎！
 
  「我真係好羨慕你可以掂到小櫻佢隻手呀……」
 
  原來佢唔係一個M嚟，一切都係我諗多咗啫……咪住先，你點會羨慕埋啲咁既野架？你會唔會諗多咗呀？
 
  「唔…唔係呀，你千祈唔好亂諗野呀！其實係我見小櫻佢如果要格硬捉住個扶手既話會好辛苦，所以我先至比捉住我隻手架喳，我冇其他意思架！」
 
  你唔係諗住我會諗住溝你女神下話？我只係對羨婷佢有興趣，其他人係點我一啲都冇理到囉！
 
  「識你咁耐，我梗係知你只係出於好心啦。」
 
  好彩阿敬了解我啫，比著係第二個既話一定會煩鬼住曬。
 
  「只不過我真係好羨慕你……其實我都幾高，點解小櫻佢搵你唔搵我幫手呀……唉……」
 
  「咁…我都唔知架……可能佢都冇諗到咁多，只係見我喺旁邊就搵我幫手掛……」
 
  「唉……其實我開始喺到諗到底小櫻佢其實係咪唔中意我呢……」
 
  唔係掛，今日搞咗咁多野，你而家先喺到諗呢件事？！
 
  「唉，唔通真係我一直以嚟都係我喺到自作多情？」
 
  「你唔好呢個時候先諗啲咁既野啦，呀，不過話時話其實你係由幾時開始中意小櫻架？」
 
  「其實我由中學嗰陣時已經中意佢架啦，我仲好記得第一次見佢就已經比佢個樣吸引住，不過嗰陣時我冇膽去同佢傾計，所以就算我地讀同一班都唔係話好熟。」
 
  「冇膽？你份人出咗名大膽架喎，點會冇膽呀？」
 
  「唉，平時既我就大膽，但係你都見我一喺小櫻面前就會變到成個傻仔咁講句野都1999啦。每次我一見到佢，成個人就會亂曬架啦，你叫我仲點開口同佢講野喎……」
 
  「但係我成日喺大學到見到你地兩個喺埋一齊，你地既關係應該好好至係架喎……」
 
  「咁係因為中學嗰時有一次我地一齊做Project，先至慢慢咁同佢有機會講野喳。」
 
  「咁咪幾好囉……」
 
  「嗰陣時佢對我都不知幾熱情，做完個Project之後我地既關係就變得愈嚟愈好，而我亦都唔再單單係比佢既樣吸引住，連佢既性格我都中意埋。」
 
  「原來係咁……」
 
  「之不過經過頭先咁多事之後我就開始喺到諗，到底小櫻佢係對我先咁熱情，定係佢本身就對身邊所有人都係咁呢？其實我識佢咁耐都係第一次見到佢蹺住其他人隻手同埋挨落其他人既身到，而我就一次都…………」
 
  「唔…唔好誤會呀，呢啲事我真係唔係特登架……」
 
  「都話我知道啦，我知道你唔係特登咁做，之不過……我開始喺到諗，其實小櫻佢會唔會由此至終都冇中意我呢？話唔定佢到而家都只不過當我係一個好普通既朋友……唉，只要我愈係諗呢個問題，我就愈覺得我今晚就會表白失敗……」
 
  阿敬佢耷低頭，諗住轉身搭地鐵返屋企，就喺呢個時候我直覺伸手捉住佢既膊頭唔比佢行。
 
  「失敗咁又點呀？」
 
  我點解會咁做其實連我自己都唔係好明白，可能係因為不知不覺間連我自己都好希望阿敬佢可以成功追到小櫻，咁所以一聽到佢話要放棄就無名火起掛。
 
  「既然一開始就知道要失敗既話咁不如唔好去表白啦！」
 
  阿敬抬起頭，講既時候仲有少少眼泛淚光。
 
  呢個時候我好衝動咁捉住阿敬既衫領，將佢拉埋嚟我既身邊。
 
  「你以為我好想幫你架咩？倒數呢啲日子成條街咁多人我留返喺屋企訓覺唔好？我咁難得出嚟幫你，但係你而家一句話『怕失敗』就要走，你低B都有個譜好唔好呀？」
 
  「但係如果失敗既話……」
 
  「失敗咪失敗囉！係人都會失敗架啦，唔通你咁耐以嚟都未失敗過咩？」
 
  阿敬聽完之後合埋眼，諗咗一諗之後再次打開眼，不過佢今次打開眼之後唔係望地下，而係望住我。
 
  「係……」
 
  吓？！真係未失敗過？！你有冇咁串嘴呀，我好難先可以講到啲咁有型既說話架，唔好搞到我咁難落台啦……
 
  「係，阿傑你講得好啱，其實我真係唔應該怕失敗，我都真係幾傻呀，我洗乜理咁多呀，總之就係因為我中意小櫻所以先想向佢表白，一切就咁係簡單。」
 
  「咁咪得囉。」
 
  「好多謝你呀阿傑，我而家有返自信啦，不過呢……」
 
  「不過……？」
 
  「不過呢你可唔可以放開我個衫領呀，你睇旁邊啲人都開始望過嚟呢到啦。」
 
  「呀……Sorry……」
 
  我慢慢放開阿敬既衫領。
 
  「係啦，就喺我地頭先喺到講野既時候羨婷佢地已經走到好遠啦，我地快啲追返佢地啦。」
 
  「OK，呀，話時話你唔洗追返羨婷咩？」
 
  「追返佢？我頭先咪話要追返佢地囉。」
 
  「唉，呢隻『追』唔係嗰隻『追』呀，咁你都唔明呀？」
 
  你可唔可以講白啲呀？扮到神神秘秘咁都唔知你想點……
 
  「總之你而家就去同羨婷佢講對唔住啦，知唔知呀。」
 
  「點……」
 
  「唔好問點解啦，信我啦……」
 
  到底呢個阿敬想講乜呀……不過我都唔係好得閒諗點解，都係快啲跑去搵返小櫻同羨婷佢地兩個先。

  就喺我同阿敬喺到講野既時候，羨婷同埋小櫻佢地兩個不知不覺間唔知行咗去幾遠，就連佢地既身影都見唔到。事到如今冇辦法，唯有向摩天輪既方向跑過去，希望咁樣可以快啲見到佢地兩個啦。
 
  但係當我同阿敬跑到摩天輪附近既時候，我地居然見到羨婷同小櫻兩個人比班唔知乜野人圍住，而且仲好似喺到爭執緊。
 
  「我話你知呀，我地就唔好恰既，而家我心情一啲都唔靚，你地好快啲行開呀吓！」
 
  「唔好咁啦羨婷，不如我地行開啦，唔好再繼續挑釁佢地啦。」
 
  呢個時候我地剛剛好跑到佢地身邊。
 
  「發生咩事呀？」
 
  羨婷佢照樣係睬都唔睬下我，而小櫻佢就好灰咁望住我同阿敬。
 
  「你地不如一齊話下羨婷佢啦，佢係都要喺到同其他人嘈，唔肯走呀……」
 
  聽到之後，我本來好想問下羨婷到底點解佢唔走，但係見羨婷佢理都唔理下我，搞到我最後都冇問到，阿敬佢見我臉色唔係太好，所以決定開聲幫我問羨婷。
 
  「羨婷做乜事唔走呀？」
 
  「我係點都唔會走架，因為一開始係佢地唔啱，邊個叫佢地打尖啫……」
 
  我同阿敬即刻望住圍住羨婷同小櫻既人，冇幾耐之後有一個年紀比較大既女人伴住一個小朋友行咗出嚟。
 
  「打尖，我地邊有打尖呀，只係因為我個小朋友走失咗，我要追返佢先至行到嚟呢到啫。」
 
  聽到佢嗰啲唔係好純正既廣東話，我大約都估到圍住我地既都係一班大陸嚟既遊客。雖然我就唔係話歧視佢地，之不過我就覺得羨婷講既野比較可信。
 
  「咁你都見返你個小朋友啦，就咪應該行返開先。」
 
  「咁又唔得喎，原來我小朋友頭先幫我排咗隊搭摩天輪，咁樣我當然要陪佢搭啦。」
 
  有冇搞錯呀，咁無恥都有既，分明係打尖啦，仲要搵咁多借口……一諗到呢點，我就覺得自己既正義之心開始變得洋溢，就快可以發成夢想。
 
  「既然係佢排到隊既話咁個位就係佢架啦，同你又有咩關係呀？」
 
  聽到我咁講之後，呢個女人真係嬲到頭髮都就嚟升起，好似就快變超級殺亞人咁，老實講就連我都估唔到自己會講到啲咁既說話。
 
  冇幾耐之後人群之中有一個中年既男人睇落好嬲咁行出嚟。
 
  「你知唔知呀，我地嚟呢到消費都係可以帶動你地香港既經濟，你咁樣對我地都得既？！」
 
  又係呢啲借口，係唔係傻架？係就係可以帶動經濟，係帶動經濟下滑囉。
 
  「到底你係唔係帶動到呢到既經濟我唔理得咁多，只不過你打尖就係另一回事。」
 
  「你知唔知自己喺到講乜野呀！你都有問題既！」
 
  「我當然好清楚自己喺到講乜野啦，但係你又知唔知自己喺到做緊乜野呀？」
 
  講完之後，似乎愈嚟愈多人喺到圍觀，最後連個中年女人都開始講埋一份……
 
  「你知唔知我地喺到洗咗幾多錢呀……」
 
  阿敬聽到之後都忍唔住行埋過嚟講埋一份。
 
  「洗咗幾多錢又點呀？有冇打尖根本就係人格既問題，同你洗咗幾多錢簡直係一啲關都冇呀。」
 
  就係咁我地你一言我一語咁維持咗好一段時間，去到最後嗰中年男人同女人似乎已經嬲到無辦法忍受既地步。
 
  「可惡，句句都要頂住曬下話……」
 
  講完之後，個男人就向住我同羨婷呢邊揮拳，而個女人就一個手袋飛埋去阿敬同埋小櫻嗰到。
 
  阿敬見到咁既時候，好似李小龍上身咁轉身射個三分……應該係轉身一個飛踢，將個手袋踢走九丈遠，令到小櫻唔洗比個手袋打到；之不過我就唔似得佢啦，為咗唔好比個男人打中羨婷，我飛身一擋，結果比佢打到成個人訓咗喺地下。
 
  呢個時候羨婷好似睥咗一睥個男人。
 
  「可…可惡，見到你地咁樣搞到我都冇曬心情坐摩天輪，你地要坐就坐飽佢啦。」
 
  講完之後，個男人就埋個女人一齊死死氣咁走咗，而圍觀既人都慢慢咁散去，羨婷佢發起嬲上嚟似乎真係冇人可以頂得住。
 
  「主人你有冇事呀？」
 
  羨婷佢跪喺我旁邊，然後用手慢慢扶起我。
 
  「冇…冇事……呀，唔好講我啦，咁你有冇事呀？」
 
  羨婷佢搖一搖頭。
 
  「主人你真係好傻呀，點解要咁做喎。」
 
  羨婷佢講既時候有少少淚光。
 
  「咁我怕佢打到你呀嘛，呀，不過話時話，羨婷你終於都肯理我啦，」
 
  「你…你…你呢個時候仲喺到講埋啲咁既野做乜呀，我又點會唔理你呀？」
 
  「咁就好啦，其實呢……頭先喺地鐵到好對唔住呀……」
 
  羨婷佢再次搖一搖頭。
 
  「嗯……我而家一啲都冇嬲啦。」
 
  「咁就好啦，阿敬頭先同我講話唔理咩事都好總之同你道歉先喎，你而家唔嬲就好啦。」
 
  羨婷佢聽完之後呆咗一陣，之後又嘆咗一口氣。
 
  「唉……主人你果然一啲都冇變呀……」
 
  「變？你到底想講乜野呀？」
 
  「不過呢如果主人你有時唔好咁遲鈍就好啦。」
 
  「唔係掛……」
 
  「算啦，總之我而家唔嬲啦，嘻嘻……」
 
  羨婷佢面上邊再次出現好耐冇見既笑容，係我最中意既羨婷既可愛笑容。
 
  雖然羨婷佢只係由地鐵站行去摩天輪咁短既時間冇理到我，之不過對我嚟講簡直係漫長過N次無止境的十月。
 
  就喺我同羨婷既關係變返好無耐之後，阿敬同埋小櫻佢地就行咗過嚟……

------------------------------------------------------------------------------------------------
最近流感好勁呀, 大家記住要小心身體
我都開始有少少病啦, 要小心身體至得

  「小櫻你地兩個有冇事呀？」
 
  小櫻同阿敬佢地行咗過嚟。
 
  「冇事呀，好彩有阿傑佢幫我頂住喳，嘻嘻。」
 
  羨婷對我露出好耐都冇見既微笑。阿敬見到之後都對住我笑，可能佢發現到羨婷佢終於都肯理返我掛……不過而家諗返起，其實我都唔洗幫羨婷佢擋住啦，返正佢又好打過我……
 
  「咁你地有冇事呀。」
 
  「我同阿敬都冇事……係啦，我地係唔係去玩摩天輪呀？」
 
  阿敬佢個樣突然之間變到好sad咁，到底因為咩事呢？唔通係因為小櫻冇讚你幫咗佢？唔係咁都唔開心下話……
 
  「玩呀玩呀，我一定要玩呀，我喺上面都冇得玩架！」
 
  呢個羨婷真係呀，唉，成個入咗玩具店既細路咁……咪住先，佢頭先講既上面係……
 
  「上面？呀……你係唔係指你屋企呀，一時之間都唔記得咗你係exchange嚟既添，不過話時話其實羨婷你係邊到嚟架？」
 
  羨婷佢一面尷尬咁望住我，然後向我做出一個求救既表情，不過我望完之後就好刻意咁望向第二到。唉，扺你既，邊個叫你自己咁多口，仲有呀，我頭先比小櫻佢蹺住嗰時明明向你求救，但係你唔幫我不特止仲要特登唔理我，我而家就係要做同樣既事等你體驗下我當時既感受。
 
  「上面呢就係…呀…呀……即係……哈…哈…哈哈哈……」
 
  「哎呀，羨婷你真係好衰架，只係一直喺到笑又唔同我講……」
 
  「咁呀…呀…呀……」
 
  呵呵，羨婷你今次仲唔屎，你唔答小櫻佢既話你又會覺得唔好意思，之不過你又唔可以同人講你係天堂嚟既，到底你今次點做好呢？今次真係連<學士學飛>都唔可以幫你明辨是非啦……
 
  見到羨婷佢呢個咁不知所措既表情我真係好興奮呀，唉，敝啦，我見到自己咁邪惡，真係愈嚟愈似卡通片入面啲大壞蛋……不過我又好享受做壞蛋既感覺喎，嘻嘻……
 
  「點解要諗咁耐既？係唔係你屋企既地方唔係好多人識架？唔怕啦，我對地方名好熟架喎……」
 
  「其實呢…嗰到即係……呀……」
 
  羨婷佢愈嚟愈唔知點好，驚到好似就嚟喊咁，對眼都開始唔敢正視住小櫻。唉，雖然做壞蛋係好過癮，之不過你又幾時見過壞蛋有成功既一日呢……我最後咪又係忍唔住幫咗羨婷佢……
 
  「算啦，佢係邊到嚟呢啲野第日先講都唔遲，不如我地去坐摩天輪先啦。」
 
  「咁好啦。」
 
  雖然小櫻嘴裡說「好啦」，之不過佢心底裡面應該係好想知個真相係點，但係我又點可以咁容易講比佢知先得呢，話曬呢個都算係得我先知既秘密嚟。
 
  時間太約嚟到十點九左右，我地終於排到可以坐摩天輪，不過坐位有限，每卡都只係可以坐兩個人，咁當然係我同羨婷一卡，阿敬就同小櫻一卡啦。
 
  「係咁先啦羨婷，我地一陣再見啦。」
                              
  「嗯……」
 
  睇住阿敬佢地入完之後就到我同羨婷佢入啦。
 
  可能我冇咩點坐過摩天輪啦，就算坐都只係坐過海馬公園嗰個摩天輪，而且對上一次坐我都唔記得係幾耐之前既事啦，坐摩天輪既感覺我都唔係話記得好清楚。老實講呢個新起既摩天輪的確令到我幾意外，個位又坐得舒服，個窗又夠大，望落個海景都加咗唔少分。
 
  「嘩，主人，呢個就係摩天輪呀，好大呀……」
 
  只係啱啱入咗去個車廂入面，羨婷就開心到喺到喴嘩鬼叫，之不過好快就坐返好。
 
  「乜天堂到真係冇摩天輪架？」
 
  「以前就有既……不過好多天使都話明明自己可以飛，唔明點解要曬時間坐摩天輪，結果後嚟就拆咗嚕……」
 
  「咁可惜呀，咁你一定要好好咁享受呢次啦。」
 
  「嗯…嗯……」
 
  羨婷佢雖然喺到笑，之不過感覺上佢既笑容變得有啲生硬。
 
   摩天輪既車廂慢慢升得愈嚟愈高，我地窗外既人慢慢變得愈嚟愈細粒，而海景既部分就變得愈嚟愈多，再加埋旁邊大廈既燈光映照之下……點…點解可以咁靚架，萬一我之後睇唔返點算呀！！！
 
  但係坐喺我對面既羨婷只係一直耷低頭，一句聲都冇出。
 
  羨婷佢唔係而家就已經爆咗seed掛？等我仲諗住同羨婷享受一下摩天輪，之後先要佢爆seed幫阿敬添，唉，可惜呀……
 
  就喺呢個時候，羨婷佢企咗起身，走咗過嚟我身邊既位，之後仲慢慢咁坐得愈嚟愈近我，不過佢依然係一句聲都冇出。
 
  死啦，我係咪又做錯咗啲乜野呀……

  死啦，我係咪又做錯咗啲乜野呀，羨婷佢一句聲都唔出就坐過嚟，我真係好驚呀……
 
  呢個時候羨婷佢伸隻手過嚟我到蹺住我隻手，個頭就慢慢挨落我個膊頭到。
 
  羨婷佢咩…咩…咩事呀？又會咁主動都有既？！唔通因為車廂入面得返我地兩個所以先係咁？可能因為最近上得太多ThisTV啦，我而家個腦入面已經充滿曬成人台先有既野啦……
 
  「主…主人……我…我…我要………」
 
  你要？唔住掛，雖然我地喺個車卡入面做啲咩係唔會有其他人會知啫，但係都唔洗咁主動下話？哎呀，我下面啲血又集中埋一齊啦……
 
  「你要乜…乜野呀……」
 
  「我…我…我要你……」
 
  羨婷講既時候語氣十分之柔弱，呼吸聲慢慢變得急促，塊面亦變得愈嚟愈紅，全身震緊既同時仲要將我隻手蹺得愈嚟愈緊，我完全感覺到自己既手臂正慢慢陷入羨婷佢既心口入面，嘩，真係哥哥不行了呀……
 
  「你要…要…要我做乜野呀？」
 
  「我要你…你…坐喺我旁邊就夠啦……」
 
  「噢………原…原來係咁呀……」
 
  可能係因為現實同我FF既內容實在太大出入掛，聽到呢句之後我既內心即刻平靜好多，不過而家諗返起又係既，以我平時認識既羨婷嚟講又邊可能會咁主動先得架？
 
  「我…咪…坐…咗喺你身邊囉……」
 
  羨婷佢聽到之後細細力點咗一下頭。
 
  「你…你唔好一直喺到耷低頭啦，不如望下出面啦，你睇出面既風景幾靚。」
 
  羨婷佢嘗試抬起頭望下出面既風景，但係好快又耷返低個頭。
 
  「羨婷你冇…冇事呀嘛？你係咪唔舒服呀？」
 
  「我唔係唔舒服呀，只係……」
 
  「只係點呀？」
 
  「我講…講出嚟都得，之不過主人你唔可以笑人架喎……」
 
  「我唔笑啦，你快啲講啦。」
 
  「其實呢……我…我…我畏高架……」
 
  「哈哈哈……」
 
  咩話？天使都會畏高？有冇再離譜呀？雖然我頭先應承咗羨婷我唔會笑佢，但係聽到啲咁過癮既野又真係好難忍住唔笑。
 
  就喺我笑緊既時候，羨婷塊面變得更加紅，嘟長個嘴，做出咗一個好嬲既表情。
 
  「喂呀，主人你又話唔笑我既，乜你咁衰架……」
 
  「我都唔想架，我又邊會諗到原來天使都會畏高先得架。」
 
  「咁主人你都唔洗笑到咁大聲架嘛，搞到人地咁唔好意思……」
 
  「對唔住囉，不過你畏高既話點喺天堂到生活呀？」
 
  「咁又冇所謂，因為我畏高都只係短時間既事，只係比少少時間我習慣下新既高度咁我就唔會再怕架啦，咁所以呢……」
 
  羨婷佢坐得更加埋我到，幾乎我地既身體已經緊緊貼埋一齊。
 
  「咁所以……主人你只要繼續比我咁樣一直坐喺你身邊就得架啦。」
 
  「當…當然可以啦。」
 
  發…發達啦！開頭仲以為羨婷佢一定會爆曬seed去幫阿敬架啦，估唔到佢會咁主動走過嚟陪我，呢種感覺真係好正呀。
 
  我地就咁坐埋一齊，兩個人一句聲都冇出，靜靜咁享受喺埋一齊既時光。
 
  不過話時話，唔知阿敬佢地嗰邊又點呢？雖然我而家好開心啫，但係講到尾我地坐摩天輪都係為咗要幫阿敬佢追到小櫻，萬一我同羨婷兩個只係顧住自己而冇理到佢，搞到阿敬追小櫻既計劃失敗咗既話咁咪好大件事？
 
  「其實呢……」
 
  「我知主人你想講咩，不過主人你唔好出聲住，我想好似而家咁，舒舒服服同主人你一齊睇多陣風景先。」
 
  「咁…好啦……」
 
  羨婷佢咁講既話應該已經計劃好所有野掛，都係一陣先再講啦。
 
  時間大約過咗五分鐘。
 
  「羨婷，我諗都係時候架啦，始終我地今晚出嚟既目的主要都係幫阿敬，如果你中意既話我遲啲再同你一齊坐摩天輪啦。」
 
  「嗯，我知道啦。」
 
  羨婷佢放開咗我隻手，然後由衫袋入面拎咗部電話出嚟。
 
  「有得同主人你一齊坐摩天輪真係好開心呀，嘻嘻。不過要幫阿敬既話我就要變做對愛情好敏銳嗰個人格先得架，主人你知道要點做架可？」
 
  「我當然知點做啦………………出嚟啦，另一個羨婷！」
 
  嘩，呢種感覺真係好正呀，好似卡通片入面叫比卡蕉出嚟咁。
 
  之不過羨婷聽完之後呆咗一呆，之後就用咗一種好無奈既眼光望住我。
 
  「主…主人你喺到……做咩呀？」
 
  「吓，唔係咁咩？」
 
  「哎呀，主人你唔好玩啦……」
 
  「得…得啦，你唔好嬲住先啦，我知道你要聽到啲愛情既野先得呀嘛，咁……羨婷，我地要幫阿敬佢向小櫻表白，好唔好？」
 
  講完之後，羨婷既眼神立即變得非常之銳利，銳利到簡直可以插死人，而呢一種眼神就足以証明而家既羨婷而經爆咗seed。
 
  「好！有我係到就一定冇問題！」
 
  就喺我地準備好諗住要幫阿敬佢手既時候，車廂入面響起咗一段廣播。
 
  『各位乘客注意，接下來將會係摩天輪全日最後一圈，本公司非常感激大家既乘搭；Your Attentions Please…………』
 
  唔係掛，得返一圈喳？！

  「點解會咁架阿傑？」
 
  「我都唔記得咗添，好似話呢個摩天輪都只係會開到十一點喳。」
 
  「可惡，而家點算好呢？我本來仲計劃好要阿敬佢喺摩天輪上面表白架……」
 
  唔係話要喺倒數完嗰刻先表白咩？如果真係要喺摩天輪上面表白既話我地咪要坐多成個鐘？雖然話就話同羨婷你坐係好開心，但係點都開心唔到咁耐掛……
 
  「咁你有冇Plan B呀？」
 
  「我又邊有可能有呢啲野先得呀，唉，冇辦法啦，而家唯有……」
 
  「你唔係想用魔法令到部摩天輪繼續轉，轉到十二點下話？如果你係都要阿敬佢喺摩天輪到表白唔係話唔得，但係咁做應該要改變好多人既記憶架喎，你既天使點數夠唔夠架？我怕你……」
 
  「哼哼，又唔洗下下都改變其他人既記憶既……」
 
  講完之後羨婷佢又細細聲講咗一埋咒語出嚟，然後向住我做出一個好自豪既表情出嚟。
 
  「咁咪得囉。」
 
  「咁即係點呀？咩事都冇發生過喎。」
 
  突然間成個摩天輪既燈都熄曬，而且唔再開始轉動，個感覺就好似停咗電咁。
 
  「唔係掛，個摩天輪新開冇耐就停電，有冇搞錯呀，實係用咗啲唔知咩大陸既零件啦…………咪…咪住先，睇你咁既樣，唔通係羨婷你……」
 
  羨婷既臉上面依然係剛才嗰個好自豪既表情。
 
  「我只係求其令到其中一條電線短路啫，咁咪唔洗好多天使點數囉，我係咪好聰明呢？」
 
  呢一刻，我覺得同羨婷兩個人單獨留喺同一個車廂係好危險既事嚟，我真係估唔到佢為咗達成自己既目的可以去到幾盡。
 
  「都係唔好講咁多啦，我地睇下小櫻佢地點先啦。」
 
  「但係我地而家都見唔到佢地咩情況，點樣去幫佢地呀？」
 
  「放心啦，我比阿敬佢既耳機到有聲音接收既功能，只要我插住個耳筒既話就可以聽到佢地個車廂入面到底發生咩事，喂，你條友唔係成日都會帶住耳筒喺身既咩，快啲拎出嚟啦，慢手慢腳……」
 
  呢個羨婷真係好惡呀，仲要喺咁命令我，唉，我好想今晚快啲完呀。
 
  我喺衫袋到拎咗個耳筒出嚟插入羨婷部電話到，然後我地就一人一邊喺到聽下到底阿敬佢地嗰邊既情況係點。
 
  「發…發生咩事呀？點解啲燈全部熄曬既？我地會唔會有事架阿敬？」
 
  「我…我都唔知呀，可能係停電掛？」
 
  「唔會掛，我…我……」
 
  「你冇野呀嘛？我見你好似好驚咁既？」
 
  「我…我…我好怕黑架……嗚…嗚…………」
 
  「你唔好喊先啦，咁…咁……到底我應該點做好呀？」
 
  呢個時候，我同羨婷佢互相對望咗一陣。
 
  「羨婷，咁我地應該點幫佢呀？」
 
  「好簡單啫，呢個時候只…只…需……需要……」
 
  「需要咩呀？」
 
  「…………」
 
  羨婷佢連句說話都未講完就合埋咗對眼，挨咗落我個身到訓咗覺。我諗好可能係因為佢今日實在用得太多魔法，最尾搞到自己太攰先訓覺掛。我知道如果我呢個時候摸佢心口既話羨婷佢應該會立即醒返，之不過見到佢攰到講講下野都可以訓得著，我真係唔忍心叫佢起身，都係比佢訓返陣先。唉，真係點都估唔到呢個時候居然要靠我自己幫阿敬。
 
  『阿敬你點呀？』
 
  冇幾耐之後，手機到收到阿敬傳嚟既一個訊息。
 
  『唔好意思，我知道你地今日已經幫咗我好多，但係我想而家開始想靠自己去追到小櫻佢，我知道有啲事始終都係要靠自己，唔可以靠其他人幫手』
 
  收到呢個訊息之後，阿敬佢既在線時間就冇再更新過，雖然我之後嘗試問佢點解唔洗我地幫，可惜佢都冇再覆我，而我就唯有靜靜咁喺到聽下到底佢地車廂入面將會發生咩事。
 
  「小櫻你唔好喊啦。」
 
  「但…但係我真係好驚呀，我地會唔會落唔返去架……嗚…嗚……」
 
  「咁…呀……不如小櫻佢捉住我隻手先啦！」
 
  「捉住你隻手？捉…捉住咗啦……咁跟住呢？」
 
  「跟住呢……我…我都冇諗過喎，我只係好單純咁覺得你搵到啲野捉住既話會冇咁驚掛……呀，有啦，你不如望下窗外面。」
 
  「窗…窗外面？窗外面有乜野好望喎……」
 
  「你望咗先啦。」
 
  接住落嚟聽筒到聽到既只係一片安靜。
 
  「你睇下，我地呢到係就係黑曬，但係你唔覺得正正因為咁既意外，窗外面既夜景反而變得特別靚既咩？」
 
  「係…係呀……」
 
  「有個咁靚既景唔睇咪好浪費囉，如果你繼續喊既話，對眼就會比啲眼淚搞到濛曬睇唔到架啦。我地咁難得可以坐摩天輪，不如你唔好喊啦。」
 
  「嗯………」
 
  「而且我都走唔到既，就算個車廂轉唔返落去我都會一直陪住你啦。」
 
  「嗯……」
 
  「咁所…所以………」
 
  「所以？」
 
  「冇…冇野啦，我地都係睇風景啦。」
 
  「嗯，多謝你呀，都係有你我先冇咁驚喳。」
 
  「噢，唔…唔洗多謝……」
 
  「咦，點解你塊面好似好紅……算啦，可能係呢到太暗我睇錯掛。」
 
  「係…係囉……太暗你睇錯啫……」
 
  就係咁耳筒入面入再次回復返平靜，無幾耐之後，車廂入面既燈又再次著返，而摩天輪亦開始再次轉動。
 
  『由於摩天輪電路固障，為各位客人帶來不便，本公司深感抱歉，技術部門已經啟動後備電源系統………』
 
  呼，好彩個摩天輪有後備電源啫，如果唔係都唔知要坐幾耐。
 
  就係咁，我地全部人都平安無事，慢慢順住摩天輪既轉動落返嚟地面。
 
  之不過，距離倒數既時間亦愈嚟愈近……


---------------------------------------------------------------------------------------------------------------
第二十四章就會係最後一章，大家記住多多支持我啦

  小櫻同阿敬佢地早過我地搭摩天輪，咁所以佢地比我地先落到地面，之後佢地就喺到等我地，而冇幾耐之後我阿羨婷都落到嚟。
 
  「羨婷你地有冇事呀？咦點解你個樣好似咁眼訓既？」
 
  羨婷佢捽一捽眼睛，然後打一個呵欠。
 
  「唔…冇…冇事呀。」
 
  「既然係咁不如我地行過去灣仔嗰邊好唔好呀，聽講嗰到有倒數既表演睇架！」
 
  我望一望手機，原來已經十一點半，行得過去睇陣表演之後呢一年就咁要過去啦，唔知點解人大咗就覺得一年既時間真係過得好快。
 
  「要睇表演就要快啲啦，如果唔係真係冇咩時間架啦。」
 
  「好，一齊行啦，好唔好呀阿敬？嘻嘻……」
 
  「好…好呀……」
 
  阿敬佢講得愈嚟愈細聲，不過後從佢既表情嚟睇就知佢真係好開心；而小櫻既表情都出現咗一啲變化，佢對住阿敬笑嗰陣個樣變得好自然，同頭先睇完戲嗰時完全唔同，嗰種生硬既感覺完全消失咗。
 
  我地四個就係咁慢慢行去灣仔，沿途用咗唔知幾多分鐘細心欣賞街上既人同事，居然發現倒數晚上所睇到既居然比平日見到既形態更美，冇幾耐之後我地就到咗灣仔一個舞台附近喺到睇表演。
 
  到底個表演係咩單位主辦既我一啲都冇留意到，之不過見到台上面有班<超級大聲>既大聲幫成員喺到唱歌，我諗我大約都估到發生緊啲咩事。
 
  就喺呢個時候羨婷佢拉住我隻手。
 
  「阿傑，我好急呀，你可唔可以同我一齊去廁所呀？」
 
  吓？要我同你一齊去廁所？做咩呀？Gathering呀？你要搵都搵小櫻去啦，你要我呢個男仔去陪你把鬼咩？
 
  「但係我地就嚟倒數啦喎。」
 
  「但係我真係好急呀，嚟啦，陪我去啦。」
 
  呢個時候小櫻佢擰轉頭望過嚟。
 
  「一係咁啦，我陪你去好唔好？反正我都係女仔，我地一齊去會方便啲呀嘛。」
 
  小櫻就識Do啦，都唔知羨婷佢喺到諗咩既。
 
  但係點知羨婷好快向小櫻佢伸出五隻手指，扮到成個metalic man咁。
 
  「唔洗啦，呢到咁多人，萬一你同阿敬走散就大件事啦……」
 
  「點解我同阿敬走散就大件事呀？你地都唔可以走散架。」
 
  小櫻唔知我地今日嚟係幫阿敬表白架，唉，你呢個羨婷又再次口多多講錯野啦。
 
  「咁…呀…呀……總之我唔要你呀，我要同阿傑一齊去！」
 
  小櫻聽完羨婷咁拒絕之後唔單止冇唔開心，反而嘴角好似有一絲上揚既動靜，不過咁又係既，唔洗陪羨婷佢傻有邊個會唔開心先得呢。
 
  「咁…好啦，你同阿傑都要小心啲呀，記住要快啲返………」
 
  「好呀，我去廁所啦，拜拜。」
 
  就喺小櫻都未講完句野既時候，我就比羨婷佢拎走咗，冇錯係「拎」走咗，我完全冇反抗既地步。
 
  羨婷佢一路拎住我，隨住人流咁行下行下…行到去一個花槽後面。
 
  「喂，羨婷你唔係諗住喺花槽到解決下話？」
 
  羨婷佢摸一摸我個頭。
 
  「我又邊有可能會咁做喎，主人你又喺到講笑啦，嘻嘻。」
 
  「咁你嚟呢到做咩呀？」
 
  「哎呀，點解主人你咁都要諗架，如果你要同……同你中意既人表白嗰時會唔會希望比識既人喺旁邊望住呀？」
 
  「咁又唔會……但係咁又關你嚟咩事呀。」
 
  羨婷佢冇再摸我個頭，之不過佢就用手指細細力彈咗一下我個額頭，然後嘟長個嘴望住我。
 
  「點解你要彈我呀。」
 
  「主人你咁遲鈍真係要罰下你先得呀！如果我地兩個喺阿敬身邊，佢又點可以表白呀？」
 
  呀……聽完之後我都不得不佩服自己居然可以咁遲鈍…………
 
  「咁，我地而家喺到有咩可以做呀？」
 
  「冇架啦，我地一於喺到睇下事情會發展成點囉，呢個時候我地幫唔到幾多架啦。」
 
  呢一刻我同羨婷兩個就好似班狗仔隊咁企咗喺花槽後要，沿途唔少人都用好奇怪既眼光望住我地兩個。不過咁又係既，好地地唔企喺舞台附近，反而要企喺呢到，我地比人既感覺絕對係相當有嫌疑。
 
  隔咗一陣之後，大聲幫既人都唱完歌，主持人就喺舞台既旁邊慢慢行出嚟。
 
  「各位朋友大家好，我地今晚既表演都係時候告一段落啦，咁有請我地既嘉賓上一上台，一齊主持我地今晚既個倒數儀式。」
 
  講完之後小櫻睇落有少少驚，然後捉住阿敬隻手。
 
  「點算呀，我地就快要倒數啦，羨婷佢地仲未返嚟喎，佢地會唔會發生咗咩事架？」
 
  「冇事掛，有阿傑佢陪住羨婷呀嘛。」
 
  「咁又係，真係點都估唔到最後就得返我地兩個人喺到倒數添。」
 
  「係…係呀，倒…倒數………」
 
  「你做咩紅都面曬呀？倒數啫，有咩好緊張呀？定係……你有咩陰謀？」
 
  「陰…陰…冇…我…我……我冇陰毛……」
 
  講完之後，今次到小櫻佢面紅。
 
  「阿敬你好衰架，講埋啲咁既野，我識錯咗你呀！」
 
  「唔係呀，我係想講…我…我冇陰謀喳，真係冇架。」
 
  「嘻嘻，我講笑喳，你唔洗咁緊張架喎。」
 
  呢個時候，啲嘉賓已經全部迫曬上個台到，準備倒數。
 
  阿敬佢轉身面對住小櫻，然後用手捉住佢兩邊既膀頭，小櫻面對阿敬既突然既行為明顯有少少被嚇親。
 
  「小櫻，其實我在啲說話想同你講。」
 
  嘩，估唔到準備咗成晚，終於到咗呢個最重要既時刻啦！
 
  「咩…咩事呀？」
 
  「就係呢……呀…呀……」
 
  『各位準備好啦嘛，咁倒數啦喎，十！』
 
  「我想講既係……」
 
  『九！』
 
  「即…即係……」
 
  『八！』
 
  阿敬佢個樣睇落真係好緊張，成個人震曬不特止仲要仲好似開始喺到流汗，不知不覺間連喺旁邊睇既我都緊張埋一份。
 
  『七！』
 
  『加油呀阿敬，比啲自信自己，你得架！』我同羨婷send咗呢句說話鼓勵阿敬。
 
  『六！』
 
  阿敬佢聽到之後深呼吸，之後明顯變得冷靜返落嚟，然後再次望向小櫻。
 
  『五！』
 
  『小櫻……』
 
  『四！』
 
  「其實我……」
 
  『三！』
 
  「一直以嚟都……」
 
  『二！』
 
  「好中…中……」
 
  『一！』
 
  「中意……好痛呀，我咬到條脷……」
 
  『零！ Wow…………好開心呀…… Happy New……』
 
  唔係掛？！點解表白咁大件事會因為咬到條脷而失敗架？！


-----------------------------------------------------------------------------------------------------------------------------------------

下一章就大結局啦, 唔知大家覺得呢次呢個外傳寫成點呢? 比啲意見或者有冇想睇到咩劇情呢？
如果我再寫外傳既話大家記住要支持我呀
中意呢個故就share比朋友睇啦, 記住要like 我facebook page呀:)





第二十四章(最終章) ： 表白，成唔成功呢？



第二十四章(最終章) ： 表白，成唔成功呢？
 
  今次真係大件事啦，就喺倒數呢啲咁重要既時刻居然可以因為咬到條脷呢啲小事而表白失敗，有冇咁戲劇情呀，唉……
 
  但係就喺呢個時候舞台人既主持人再次開口。
 
  「多謝各位嘉賓既倒數儀式，Wow，好興奮呀，好地仲有一分鐘就到新一年啦。」
 
  咩話？原來頭先個倒數係指倒數仲有最後一分鐘？好地地要個咁既倒數有乜用呀？大會既人有冇腦架？唉，不過咁都好既，即係話阿敬佢仲有機會啦，阿敬你唔好再錯過今次呢個機會啦。
 
  「阿敬你有冇事呀？我睇你真係好痛苦喎……」
 
  「冇，冇事，不過呢樣唔係重點，其實我想講既係呢……」
 
  阿敬佢深呼吸，等自己調整好節奏之後就準備再次表白，不過今次就係真正既倒數，如果錯過咗就唔會再有第二次機會。冇幾耐之後，主持人亦開始讀出倒數既數字。
 
  『我地最後倒數，五！』
 
  「小櫻呀……」
 
  『四！』
 
  「其實我………」
 
  『三！』
 
  「一直都……」
 
  『二！』
 
  「好中意……」
 
  『一！』
 
  就喺阿敬佢連句說話都未講完既時候，小櫻鬆開阿敬對手，然後衝上前緊緊攬住阿敬，仲要係成個身緊緊貼住嗰隻攬。
 
  「阿敬我好中意你呀！」
 
  『Happy New Year，Yeah！！！新年快樂！！！』
 
  就喺呢一刻，我，羨婷同埋阿敬都呆咗咁望住小櫻，我地計劃咗成晚要阿敬佢可以向小櫻表白，但係點都估唔到最後會係由小櫻佢主動上前表白。
 
  「小…小櫻你…你…你………吓？你講咩話？！」
 
  「我咪話中意你囉，我好中意你呀，但點解你好似唔開心咁既，唔通你其實唔中意…………我…………」
 
  小櫻睇起嚟好似有啲失落。
 
  「唔係…只不過……我…我…我…………」
 
  「點解你中唔中意我都要諗咁耐架……」
 
  「唔係呀…我當然中意你啦，只係我本來都諗住趁而家同你表白，但係點知我都未講完你就講………咗……」
 
  「嘻嘻，冇辦法啦，我驚唔可以喺倒數呢一刻同你表白呀嘛，如果你又咬到條唎咁咪好可惜囉。你知唔知呀，聽講呢只要喺倒數完既呢一刻攬住自己心儀既人再同佢表白既話，咁呢一年既關係就會變得好甜蜜架啦。而且………」
 
  「而且…？」
 
  「而且我知道你今晚已經為我付出咗好多，你對我做既我係知架，我知你喺戲院到留意我中意咩劇情，我知你喺餐廳到盡量配合我既興趣同我傾計，我知你喺摩天輪到好努力咁安慰我，呢一切…呢一切我都係知道架……」
 
  阿敬塊面再次紅起嚟，而且怕羞到唔敢講野。
 
  「咁遲先比回應你，真係好對唔住。其實我好想第一時間同你講我好中意你架，只不過我好驚………」
 
  「點…點解你會驚呀？我點都唔會拒絕你架喎，有乜野好怕呀？」
 
  「咁係因為…因為我怕一切都係我自己會錯意，所以每次當我感覺到你對我都有意思既時候我就會變得好緊張，然後下意識好自然咁迴避你，之不過就算我點避都好，我個心入面都係不停咁諗住你，我算我迫自己去諗其他男仔都好，到最後都係只會諗住你。之不過，就喺頭先坐完摩天輪之後我就同自己講，就算事實只係我自己單戀緊你，我都要同你表白，唔好比自己有機會後悔。就係因為我諗得太多搞到而家先至向你表達心意……遲咗咁耐真係唔好意思…………」
 
  講完之後，佢地分返開冇再攬住，各自既臉上面都展示住好甜蜜既笑容。
 
  「不過其實我今晚夠膽出嚟同你表白，最緊要係多謝兩個人……」
 
  「你想講羨婷同阿傑呢，係唔係呢……」
 
  「你…你點知架？」
 
   「喺餐廳嗰時我見到你不時都望住部手機，而羨婷佢地就係咁用手機打字，我大約都估到佢地喺到教緊你啲唔知乜野啦係唔係呀？」
 
  呢個小櫻係咪痴線架，點解咁都知既？我知啦，你一定係開咗掛既……
 
  講完之後，小櫻擰轉頭望向我同羨婷匿埋既花槽喺到大叫。
 
  「喂，你地兩個可以出嚟啦！」
 
  唔係掛，原來你一早就發現我地匿埋咗喺到架啦，你唔早講……
 
  我同羨婷兩個好唔好意思咁走返去小櫻同阿敬佢地嗰到。
 
  「嘻嘻，乜小櫻你發現咗啦……」
 
  「羨婷你做到咁明顯，我又點可能唔知呀。」
 
  「哎呀，比你搞到我都唔好意思添。」
 
  「不過點都好，我都要多謝你地，如果冇你地我諗我同阿敬都唔可以喺埋一齊。」
 
  「我都真係除咗多謝之外都唔知講咩好啦，唯有搵日請你食飯啦阿傑，又去返嗰間餐廳好唔好？」
 
  「其…其實都唔使多謝既……」
 
  「唔洗咁謙喎，我係真心感激你地架。」
 
  講完之後，小櫻就蹺住阿敬隻手，然後兩個人就好甜蜜咁互相望住對方，然後喺到傻笑。
 
  「好啦，既然我同阿敬終於都喺埋一齊，就當然要單獨咁過我地新一年既第一日，我地走先啦，拜拜。」
 
  「拜…拜拜……」
 
  我同羨婷兩個望住小櫻同阿敬既背影好快就消失咗喺人群之中，而家就得返我同羨婷兩個人喺到。
 
  「估…估唔到佢地話咁快就走咗，而家得返我地兩個喎。」
 
  「阿敬就好啦…我都想有人同我表白呀…………」
 
  羨婷佢轉過頭嚟望一望我。
 
  「算啦冇野啦………」
 
  羨婷佢講既時候語氣好失落……咪住先，羨婷佢話想有人同佢表白……唔通……機會嚟啦，阿傑！
 
  「放心啦，你咁可愛，一定大把人追你既，信我啦。」
 
  我的媽，我知唔知自己喺到講緊乜野呀！
 
  「主人你…你……你正一大蠢材！」
 
  羨婷佢講完之後就跑走咗，佢走既時候我隱約見到佢眼角到好似有啲眼淚。
 
  「唔係呀……我………」
 
  阿傑你有冇再低B啲呀！仲解釋？追啦！
 
  之不過唔知係唔係我平時做得太少運動既關係，我跑極都追唔到羨婷佢，如果我加速，羨婷佢都會加速，而且仲要比我跑得更加快。
 
  「羨婷，唔好走啦！…………哎呀……」
 
  我花咗我全身既叫羨婷佢唔好走，結果叫完之後就好似全身冇曬力咁仆咗落地下到。
 
  雖然仆親係好痛，之不過估唔到咁樣做居然可以成功令羨婷佢冇再跑。
 
  見到羨婷佢企咗喺到，我就當然要把握呢個機會企返起身追上去啦。
 
  「羨婷你做咩要走呀？」
 
  羨婷用佢帶住淚水既眼睛睥住我。
 
  「走？我咪走去搵人同我表白囉。」
 
  「就算係都唔洗而家跑去搵人同你表白架。」
 
  「唔去搵其他人仲可以點呀？」
 
  「咁你仲有……」
 
  哎呀，點解好地地講到呢一刻就突然講唔出口架？表白啦！
 
  「我仲可以有咩呀？我又唔係主人你既女朋友。」
 
  「咁只係……」
 
  比羨婷佢咁樣講一講，我都唔知點樣反應至好。
 
  咁佢又冇講錯既，因為我都未正式同羨婷佢表白。
 
  「其實一直以嚟我都唔係好知我同主人你到底係乜野關係，你話係咪天使同主人咁簡單？我又覺得唔止，但係咪情侶關係呢？主人你又冇承認過喎。直至尋日阿敬喺餐廳入面話我係你女朋友嗰時我見你都冇講啲咩，好似係默認既時候，你知唔知我嗰刻其實真係好開心，之但係點知頭先喺戲院入面你就咁正式話我唔係你女朋友，到底我而家同主人你係咩關係呀，我好亂呀……嗚…嗚…………」
 
  唔係掛，原來羨婷佢一直以嚟都係咁諗架？咁即係……
 
  「原來你係咁諗……架……………」
 
  「不過既然主人你頭先都講得咁白，我都知一切都係我諗得太多啦，我而家就去搵返第二個男仔！」
 
  「我當時唔係咁諗架！」
 
  「唔係咁諗又可以點諗呀？唔係就唔係架啦！」
 
  「咁只不過係因為……」
 
  「咁咪即係因為主人其實由始至終都只係將我當做一個好普通好普通既人嚟看待囉係唔係呀？」
 
  聽到呢到我真係火到嚟埋，你又要我解釋但係又唔比解釋，咁即係點呀？你玩曬啦！你唔好以為自己唔開心就可以亂講野唔理其他人既感受喎！
 
  呢個時候我心入面既怒火再次燃燒起嚟，好想搵啲野塞住羨婷把口，等佢唔洗喺到嘈住曬，之不過我又唔似得頭先喺餐廳咁身邊有食物塞住佢把口喎，結果…………
 
  「講夠啦！」
 
  講完呢句之後，我就諗都冇諗就將個頭伸前，用力Kiss落羨婷佢細細既嘴，用我既嘴唇緊緊貼住佢既嘴唇，等佢唔可以再出聲亂咁講野。
 
  我地既嘴唇緊緊咁貼埋一齊，大約錫咗十幾秒左右之後先至分返開。
 
  不過到底點解我呢個毒男突然之間會有咁既勇氣我都唔知，只不過我呢個咁衝動既決定似乎真係幾成功，羨婷佢冇再講野不得止，佢仲冇再喊，成個人冷靜返落嚟。
 
  「主…主人你……居然………」
 
  羨婷既臉開始有點泛紅起嚟，講野既時候個嘴係到震下震下咁，睇嚟係比我頭先既舉動嚇到。
 
  「你邊到都唔洗去，我而家就正式話你知你就係我女朋友，所以你唔好再嘈落去，你聽到未呀！」
 
  「但係之前喺戲院……」
 
  「之前喺戲院我之所否認係因為其實我根本未正式向你表白過所以我先咁講。不過你唔洗理，以後無論邊個問起都好，我都只會話你係我女朋友，聽唔聽到呀！」
 
  我一口氣講完之後，羨婷佢既臉上面出現咗一個我從都未見過既幸福表情，一個我咁耐之嚟都未見過既幸福表情。
 
  「主人我……我好中意你呀！」
 
  羨婷佢成個人攬住我，佢既頭就貼住咗我既心口。
 
  呢一次，好似係第一次唔係因為羨婷佢因為用完魔法太攰所以先攬住我，而係因為佢想攬住我而攬我。
 
  「主人……你其實……一早肯咁坦白咪好囉………」
 
  「吓？」
 
  羨婷佢抬起頭，單起隻眼不特止仲要向我伸埋脷。
 
  「就係主人你成日都咁唔坦白，先至迫到我要出呢招呀，你都唔知我等咗你講呢句說話等咗幾耐呀！」
 
  「原…原來頭先嗰啲都係扮架？」
 
  「嘻嘻，我係唔係好好戲呢？邊個叫主人你咁遲鈍喎，如果要等到主人你同我講真心話都唔知要等到幾時呀！」
 
  「咁…咁……咁…………」
 
  雖然我冇望到自己個樣，不過我感覺到自己塊面變得愈嚟愈熱，睇怕我塊面已經紅到成個蕃茄咁。
 
  「主人你而家講咗出嚟係咪輕鬆咗好多呢？」
 
  我輕輕推開羨婷。
 
  「我…我…我都廢鬼時理你呀。」
 
  講完之後我就頭也不回咁行開咗，之不過羨婷佢好快就追咗上嚟。
 
  「主人你都去邊呀？」
 
  「夜啦，要返屋企。」
 
  羨婷佢蹺住我隻手。
 
  「咁我就同你一齊返去啦，好唔好呀，男 – 朋 – 友？」
 
  「是………是但你啦！」
 
  「好野！我真係好幸福呀………呀…係啦……」
 
  講完之後羨婷佢合埋對眼嘟長個嘴，個頭慢慢哄嚟我面前，而且愈哄愈近。
 
  「做咩啫你。」
 
  「我想主人你錫多我幾啖呀，頭先錫錫咁舒服，主人你錫得嗰一啖邊到夠呀，嚟啦，唔………」
 
  「行開啦，都…都唔知你想點。」
 
  「主人你又咁怕羞啦，不過唔緊要，主人你唔錫我，就等我主動錫主人你啦！你唔好郁啦喎，我嚟啦，唔……」
 
  大佬，我只係個毒男嚟架喳，邊到會有勇氣大街大巷錫你呀！
 
  我鬆開咗羨婷蹺住我既手，然後出盡全力向前跑。
 
  「你追到我既話你想幾時錫咪幾時錫囉！」
 
  「主人你等比我錫都得啦，因為你點跑都唔會夠我快架啦！」
 
  「你追到先算啦，哈哈！」
 
  就係咁，我同羨婷喺倒數呢一晚既故事就告一段落，不過真係點都估唔到，開頭仲以為只係幫阿敬表白，點知最後自己可以正式同羨婷佢喺埋一齊。至於我同羨婷正式成為男女朋友之後會發生咩事？呢啲野就真係要將來先知啦。
 
  不過其實事情仲未完，因為到咗第二日﹐我一早起身睇電視……
 
  「第一則新聞，對於初次運行就出現停電事故，摩天輪公司就此喺報紙上發聲明向公眾道歉，公司調查後指係因為摩天輪其中一條電線短路，不過短路既原因就暫時未明。」
 
  我睇完之後吞咗一啖口水。
 
  呀……希望冇人會知個真相啦………< 除夕倒數那天，我和天使的秘密大作戰 – 完 >

-----------------------------------------------------------------------------------------------------------------------------------------

多謝咁多位讀者一直以嚟既支持, 遲啲仲會有個後記, 講下我對呢個故或者每個角色既感覺, 希望大家都會支持我啦 :)
羨婷同阿傑既故事就要暫告一段落
不過之後會唔會再有外傳我就真係要諗一諗, 原因就喺後記到再同大家講啦

最後都要講多一講, 如果中意個故既話就share比朋友睇啦, 仲有記住要喺紙言到「追稿」呀
如果唔係我會冇咩動力寫文架 (笑)





作者的話2





話說寫完呢個故都差唔多一年，雖然話咗要寫個後記但後來好似冇咗會事咁，直到近日有人喺Facebook到提一提個故，先知諗起自己仲未寫後記 (唉……)，唯有而家寫返

自問對個故同外傳其實都幾滿意 (由其係外傳，最初只係諗住寫單線，點知最後寫成雙線劇情)，最近呢幾日重睇多一次，覺得當時既自己其實都幾厲害，居然可以喺冇乜計劃之下寫到個咁完整而且中間又穿插住咁多伏筆既故事

我之前講過我其實一直都係諗到乜就寫乜，腦入面幻想所有角色大約會做乜，然後直接寫出嚟，要寫得返之前既質素一定要好代入個故，相信要寫既話都要一段時間先可以做到

之不過愈係覺得呢個故有趣其實即係覺得呢個故愈難寫，因為我怕寫得唔好就好似對唔住個故咁，要求其寫其實唔難，之不過要post啲自己都唔滿意既內容就真係過唔到自己嗰關



如果你問我會唔會再寫外傳？幾時？

會，唔知幾時，只要我諗到滿意既劇情先會寫 :) 希望你地會等落去



可能有人會想問點解我第二個故一直都唔更新

其實呢……當時我寫到興起，仲寫咗三四篇存貨喺電腦到，點知寫完冇耐電腦就壞咗，乜都冇曬，寫故既動力亦隨之消失，所以一直冇更新
睇下點啦，如果有返動力既話就會寫


今日二月十四日，祝大家……初七人日快樂 :) 同埋快啲揾到自己既天使

